
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨГСӨХӨД

	- 1 -

	Улжан худындаа гуч гаруй хүн дагуулж очлоо. Алшинбай эднийг ирэхийн өмнөхөн ус элбэг уудам бууцанд буусан ажээ. Казынбекийн төрлийнхөн ба хөрш айлууд нийлж бүгд дөч шахам хот айл бөөгнөрчээ. Энэ орчмын айлууд зочин ирэх учир гүүгээ урьдах жилүүдээс эрт барьжээ.

	Улжан тэргүүтэй настай хүмүүс заншил ёсоор хүргэн хүүгээс хагас өдрийн шахам түрүүлж, эмэгтэйчүүдээс Калика ба үйлчлэгч эмэгтэй Катша нарыг дагуулж очлоо. Бас эрэгтэйчүүдийн дотор ургийн түрүү Изгуттаас гадна настай хүмүүс, дуучин залуучууд, морь маллагчид зэрэг өдий төдий хүмүүс байв. Абай арван хоёр залууг дагуулжээ. Эдний олонх нь Иргызбайн залуучууд бөгөөд Мырзахан, Жумагул бас үг хэл хурц алиа хүмүүс ч бий. Ойрхны төрөл садан нараас Такежан дагажээ. Харин Ерболыг Абай өөрөө зориуд дагуулж зам зуураа долоо найм хоногийн турш тэр хоёр нэг ч минут салахгүй ямагт хамт явж байв.

	Улжан, Алшинбайнд бэлэг болгож авчирсан адуу тэмээнээс гадна эд барааны зүйлийг атан тэмээнд ачжээ. Түүний дотор бэрийн сүй бэлэг, хоргой дурдан зэрэг өдий төдий зүйлийг тусад нь авчирчээ. Эдгээр зүйл тэмээний нэг тэнг эзэлж бусад нь Абайн бэлэг болгон эх эцэгт нь зориулж авчирсан дээл, цамц, бөс бараа байлаа. Хүргэн хүн ирэхэд заншлын дагуу барих олон төрлийн бэлэг байв. Бэлгийн хамгийн том нь Алшинбайд зориулсан том мөнгөн ембүү ажээ. Үүнийг Илд1 гэж нэрлэнэ.

	Илд бол кит2-тэй тэнцүү байх ёстой гэдэг нь мэдээжийн хэрэг юм.

	Үүнээс арван жилийн өмнө Хунаанбай, Алшинбайнд ирж Дилдаг Абайд гэргий болгон авч өгөхөөр хэлэлцэн тохирох үед ахлах худ Хунаанбайд Алшинбайн талынхан дааган туруу хэлбэртэй мөнгөн кит барьжээ. Харин энэ ембүү нь дааган туруу мөнгөнөөс их юм. Гэвч Хунаанбай их багыг харгалзсангүй харин Алшинбайд түүний өөрийн нь өгсөн кит-тэй адил илд явуулаагүй ажээ.

	Хунаанбайн талынхнаас ургийн чухам ямаршуу бэлэгтэй ирснийг энэ орчмын хүмүүс ирсэн өдрөөс эхлэн сайн мэджээ. Алшинбай ураг ирсэн өдрөөс эхлэн юугаа ч хайрлахгүй хүндэтгэж ачийг ачаар хариулахыг чармайсан нь хүн бүхэнд илхэн байлаа. Алшинбай худ хүргэн нартаа зориулж гурван цагаан гэрийг тусгаарлан барьжээ. Гувшаа сарваа, ирэг зэргийг зочдод зориулан төхөөрөв.

	Алшинбай, Улжаны байгаа гэрийн хаалгыг онгойлгуулж хул даагыг үүдээр хөндлөн бариулж зочдоор ерөөлгөөд алахаар аваад явав. Энэ үед Абай нар Алшинбайн хотод нэг километр шахам ойртож ирээд, тэнд хүлээцгээж зөвхөн насаар ахиу Такежан, Мырзахан нар хүргэн ирснийг мэдэгдэхээр явав. Абай, Ербол хоёр ба өөр гурван залуу мориноос бууж, угтаж ирэх эмэгтэйчүүд охидыг хүлээнэ. Энэ үеэс эхлэн хүргэн хүний өдий төдий ёслолууд гүйцэтгэгдэх ёстойг Абай арга буюу дагаж Ерболд:

	— Гэрлэх гэдэг бол эцэг эх ба хүний, өөрийн хүнд ч сайхан баяр шүү. Ер нь тийм биз дээ? Гэтэл тэр сайн сайханд хүрэх хүртэл бэр хүргэн хоёрыгоо дүрэм, горим, зан заншил гэж өдий төдий зүйлээр зовоох нь юу бил ээ? гэхэд Ербол инээмсэглэж:

	— Нээрэн, их яршигтай нь үнэн шүү, биднийг угтаж одоо хэн ирэх бол! Хэр зэрэг омогтой охин бол? Юу гэж тушаах бол, би ч гэсэн айж байна гэв. Хүргэнтэй хамт үлдсэн залуучуудын нэг нь Жумагул зарлага юм. Тэр бол аль хэзээний гэрлэж ийм зовлон олныг өнгөрөөсөн хүн тул Абай, Ербол хоёр бидэнд дүрэм горимыг зааж өгөх хүн хэрэгтэй гэж түүнийг зориуд авч үлдээсэн ажээ. 

	Жумагул айл тийш харж:

	— Жаахан хүлээцгээж байгаарай, малгай дээр чинь шар шувууны өд байхгүй гэж зовоох болно. Малгайгаараа нүүрээ таглаж өмсөхгүй бол хацар дээр чинь алгадна. Та хоёр уу? Ербол та хоёр их юм үзнэ. Яах вэ дээ, тэсэж л байх хэрэгтэй гэв. Малгайдаа шар шувууны өд хатгах нь хүргэн бүхний гүйцэтгэх заншил юм. Бас үүгээр зогсохгүй улаан өнгөтэй, ямаан хилэн дээл, өндөр өсгийтэй гутал өмсөж бусдаас онцгой өндөр оройтой малгайд шувууны өд хатгах нь энэ хавийн хүргэн бүхний зайлшгүй гүйцэтгэх заншил юм.

	Анх гэрээс гарахад Зере, Айгыз хоёр Абайд тийм хувцсыг бэлтгэн өгчээ. Эмээ нь энгийн цагт Абайг өөрийн дураар нь явуулах боловч энэ удаа Абайн хэлснийг хүлээж авсангүй. Харин хатуу тушааж:

	— Энэ бол өвөг эцгийн чинь заншил юм. Очих нутгийн хүмүүс чамайг зэмлэхгүй. Харин «эцэг нь хүргэн, эх нь бэр болж үзээгүй хүмүүс үү?» гэж биднийг зэмлэх болно. Өмсөх хэрэгтэй гэж мордохын өмнө Абайд хүргэн хүний өмсөх дээрх хувцсыг арга буюу өмсгөсөн байжээ.

	Абай өөрийн энэ дэгжин ганган байдалд ихэд дургүйцэн гэрээс гармагц Улжан эхдээ ирж:

	— Ер нь би гагцхүү Башаны хүргэн шүү дээ. Харин Тобыхты, Тарыхтыд хүргэн биш болохоор замд дайралдсан болгонд хүргэн явж байна гэж ухаан солиу юм шиг зарлал тараагаад явахын учир юу билээ. Харин очих газарт хүрэх хүртэл хуучин хувцсаа өмсөж, хүрмэгц хүргэний хувцсыг өмсөхийг зөвшөөрнө үү гэж хэлсэн ажээ.

	Улжан үүнийг буруу гэж үзэх боловч аргагүй л зөвшөөрчээ. Тэгээд Абай хүргэний хувцсыг замд өмссөнгүй богцонд хийж сая Жумагулын заавраар тэр хувцсаа өмссөн байжээ. Жумагул хүргэн хүний хувцсыг өмсөхөд Абай дургүй байгаа гэдгийг ухаарч:

	— «Зэвсэгт дайснаас айгаагүй зүрх минь, хадмынд очоод сүйт хүүхнээсээ шантрав» гэж Барак хэлсэн биш бил үү? Айх нь ч айх байх. Гэвч эцэстээ сайн үр дүн гарна. Үүнээс өөр юм мэдэхгүй гэж хэлэхэд Абай, Ербол хоёр инээлдэнэ. Ербол үүний урьд хэлсэн зүйлээ дахин давтаж:

	— Ер нь хэзээ сөгдөх хэрэгтэй, ямар үед босох, хэзээ малгайгаа буруу харуулж өмсөх, хэзээ чөлөөтэй суух энэ бүхнийг та өөрөө хэлж өгөөрэй гэж гуйна.

	Ербол ийнхүү тусгай үүрэг гүйцэтгэх болсонд Абай гайхан бодно. Өнөөдөр Абайтай хамт хүргэний орох жижигхэн хаалга, нарийн босгоор Ербол хамт орох болжээ. Ербол энэ хэрэгт чин сэтгэлээсээ оролцохоор шийджээ. Ер нь Абайн бодож санаагүй бүхнийг Ербол урьдаас ажиглаж Абайн төлөө санаа тавина. Энэ нь ч гэсэн түүний дотночлолын тэмдэг, Абайг чин сэтгэлээс хайрлаж үзсэний тэмдэг юм. Одоогийн Ербол урьдын Ербол биш, одоо, аль нь үнэтэй вэ? Яг өнөө үдэш хүртэл Абай сайтар ухамсарлаж чадсан ахул Ербол эртээр улаан шар унаж үерт усаар Абайн төлөө гаталж ирсэн тул Абайд онцтой дотно санагдана.

	Ербол энэ аялалд гарах өдөр Абайд онцгой шинэ захиа авчирчээ. Тогжан, Абайг хадмындаа очихоор болсныг сонсож Ерболоор:

	— Үүлэн цоорхойн сар шиг гялсхийн гийгүүлээд шингэхэд нь би харанхуйн дунд ганцаар хоцров шиг вэ дээ. Зорьсон хэрэг нь бүтэх болтугай. Сайнаа үзэж сайхан яваарай гэж хэлүүлээд Ерболыг явмагц алчуураар нүүрээ таглаж уйлсаар хоцорсон гэнэ билээ.

	Абай энэ мэдээг сонссоноос хойш зам зуураа үргэлж гутарч гуньхарч явах болов. Хүний тушаалыг дагаж өөрийн эрхгүй явж байгаа бодогдоно. Ийм их гүн бодлын дунд угтагчдыг хүлээж байсан үед айлын зүгээс инээлдсэн дуу сонстов. Энэ нь эмэгтэйчүүдийн дуу байлаа. Удалгүй эмс охидын зүүлт чимгийн шаржигнасан дуу сонсогдож хүргэнийг угтахаар ирсэн хэдэн арван хүүхнүүд дотор цагаан даавуугаар толгойгоо ороосон залуу эмэгтэйчүүд, өд хатгасан малгай өмссөн охид өдий төдий харагдана. Тэднийг тойрон гүйлдсэн хүүхдүүд ч цөөнгүй байлаа. Абай нар хүлээсээр байлаа. Угтагчид ойртож ирмэгц тэдний урд эгнээний дунд хэрд ирж явсан хэсэг эмэгтэйчүүд:

	— Абай аль вэ?

	— Хүргэн хаана байна?

	— Бүгдээр ижилхэн хувцас өмссөн яасан сонин бэ? Хүргэний хувцас яагаад өмсдөггүй юм бэ? гэцгээж мэндлэв. 

	Абай саяын үгнүүдийг сонсоод их л бачимдаж тэвдсэн боловч одоо инээмсэглэн:

	— Бидний алиныг Абай гэж үзвэл тэр чинь Абай болог! 

	Эмэгтэйчүүд инээлдэж Абайг эндсэнгүй танив. Гэвч нэг эмэгтэй:

	— Болиорой, хүү минь! Тобыкт малгайгаа гэртээ өмсөнө биз. Харин манайд хүргэн малгайгаа өмсөж очоорой гэж тушааж хэлэв. Энэ байдлыг ашиглаж инээлдсэн эмэгтэйчүүд хүргэний хувцсыг эрж тэвдүүлсэн тул Жумагул тэсвэрлэж чадсангүй ганзаганаас бүсийг тайлж:

	— Тийм байх ёстой. Би хувцсаа гэж хэлээд ядсан юм. Одоо өөрсдөө учрыг олоорой... Бүх хувцас нь энэ байна гэж хэлээд бүсийг эмэгтэйчүүдэд өгөв.

	Энэ үед эмэгтэйчүүдийг дагаж ирсэн хүүхдүүд хүргэн ба түүний дагалдагсдын моринд хоёр гурваараа сундалдан алга болов.

	Абай цагаан дэлтэй шаргал жороо морь унажээ. «Хүргэний мориор үнс зөө» гэдэг заншил ёсоор одоо амар заяа үзүүлэхгүй нь илэрхий байв.

	— Жороо морь байна

	— Яасан аятайхан юм бэ? гэж сундалсан гурван хүүхэд дахин дахин ташуурдан жороолуулж алга болов.

	Алшинбайн хотод хүргэн ба угтсан эмэгтэйчүүд явган ирцгээв. Хүргэнд зориулсан гэр нь бусад гэрээс онцлог цав цагаан бөгөөд, зайтай байх нь дээр гэж дотор нь төдий л их зүйлийг хураасангүй байжээ. Гэрийн унинд тултал цоо шинэ хивсэн хөшиг татжээ. Энэ хивсний сайхан өнгө гэрийг чимж байв. Хаалганаас хоймор хүртэл тачирхан үстэй хивс, ямаан хилэнгээр хээ угалз гаргаж хийсэн ширдэг зэргийг дэвсэж, түүний дээр хүн бүрд зориулан олон давхар хөнжил дэлгэж дэр тавьжээ. Гэрийн баруун талд том ясан оронд арван таван мяндсан эмжээртэй урт дэвсгэр дэвсэж том цагаан дэр, торгон хөнжил зэргийг тавиад цэмбийтэл засжээ. Бас орны урд талаар хөх ягаан торгон хөшиг татжээ. Абай энэ орны урд талд ирж суухад Ербол түүний дэргэд суусангүй, гагцхүү эмэгтэйчүүд охид тойрон сууж Ербол, Жумагул нар гэрийн хойморт очиж суув.

	Ербол, Жумагул хоёр дангаараа суусангүй. Тэдний хооронд том ээмэг зүүсэн охид хамт суужээ. Хүргэн ба түүний дагалдагсад дөнгөж сууж гүйцмэгц сая хамт ирсэн залуу эмэгтэйчүүдийн гурав нь орж ирээд:

	— Хөшиг... хөшгийг буулга гэцгээнэ.

	Абайн дэргэд суусан цагаан царайтай охин ухасхийн босож торгон хөшгийг буулгахад, түрүүчийн эмэгтэйчүүд хаалгыг онгойлгож:

	— Орогтун, орогтун гэж уриад Абай тийш харан, — Хүргээн, хадам эх чинь ирлээ гэв.

	Абай, Жумагул, Ербол ба тэдний дэргэд суусан охид суудлаасаа бүгдээрээ нэг зэрэг босоцгоов. Хөшиг буулгаагүй байлаа. Гэрт ахмад насны гурван эмэгтэй орж ирэв. Дундах нь Абайн их хадам эх — Алшинбайн эхнэр бор царайтай тарган эмэгтэй байлаа. Түүнтэй хамт ирсэн дунд хэрийн настай цагаан царайтай эмэгтэй нь Түсипийн эхнэр Абайн өөрийн жинхэнэ хадам эх нь ажээ.

	— За ээж нар аа, бэлэг!

	— Бэлэг аль!

	— Бэлэг өгөхгүй бол хүүг чинь үзүүлэхгүй, ичих болно гэж түрүүчийн эмэгтэйчүүд инээцгээж хөшгийг халхална.

	— Бэлэг авцгаагтун! Харин бидэнд хүүгийн минь нүүрийг үзүүл! гэж их хадам эх нь гартаа шашу3-гаа барина. Энэ үед торгон хөшгийг ярж нээхэд хүргэн нь сөгдөн урагш харан сууж байлаа. 

	Их хадам эх нь:

	— Хүү минь, урт удаан наслах болтугай! Хэрэг явдал чинь бүтэмжтэй болж, саруул гэгээн зам өмнө чинь дурайг гэж ерөөгөөд гартаа барьсан шашугаа цацав. Тэр нь таваг дүүрэн чангаанз, үзэм, чихэр байжээ.

	Абайн дэргэд олон хүүхэд охид энэ айлуудынх болохоор ичиж зовсонгүй Абай тийш харж инээлдэцгээн шашуг булаалдан түүж авцгаав.

	— Абай, хүү минь, урт удаан жарган цэнгэж яваарай гэж Абайн өөрийн хадам эх бас ерөөж байлаа. Хүргэн хүн үүнд хариу хэлэх ёсгүй тул Абай нэг ч үг дуугарсангүй, доошоо харж сөгдсөөр байна. Тэгээд хоёр хадам эх нь ойртож ирээд Абайг үнсээд, түдэлгүй гарч одов.

	Абай энэ өдөр өөрийн ийм онцгой байдалд тэсэж ядан бачимдана. Том малгай ч гэсэн нүдийг нь халхалж ихэд халууцуулан зовооно. Энд орж гарсан хүүхэн, хаалгаар шагайсан бүхэн, энэ тойрч суусан охид эмэгтэйчүүд бүхэн Абайг дахин дахин харж ширтэцгээнэ.

	— Манай хүргэн гоолиг уу?

	— Манай охинтой тэнцэж чадах нь уу?

	— Яаж сууж байна? гэх зэргээр ямагт шалгааж харцгаадаг байв.

	Залуу хүнийг бусдаас онцгой хувцаслаад хүн бүхэнд «Үүнийг харагтун» гэж хэлж байгаа юм шиг санагдана. Хүргэн ба түүний дагалдагсад нь анхны цай ууж дуустал төдий л олныг хамарсан яриа хөөрөөнд оролцож чадсангүй Жумагул, Ербол хоёр зөвхөн хамт суусан охидтой аар саар зүйлийг шивнэн ярилцана. Абай анх энэ гэрт орж ирснээс хойш өөрийн дээд талаар сууж байгаа хоёр гурван гоолиг охидыг харж нэг зүйлд ихээр гайхна. Энэ охидын царай нь цав цагаан бөгөөд хацрын улаан нь улам тодхон харагдана. Абай энэ нутгийнхны заншлыг мэддэггүй байжээ. Хархараали орчмын Бошаны насанд хүрсэн охид нүүрэндээ энгэсэг түрхэж гоёдог байжээ. Цай ууж дууссаны дараа хүргэний гэрт өдөр эднээс түрүүлж ирсэн Такежан, Мырзахан нарын залуучууд орж ирэхэд тэдэнтэй дуучин, хөгжимчин зэрэг өдий төдий залуучууд хамт орж ирэв. Энэ хүмүүс ирснээс хойш хүргэний гэрт байсан бүх хүмүүсийн тоглож наадах, дуулах, наргих нь улам нэмэгдэв.

	Хүргэнийг тойрон хүрээлсэн залуу эмэгтэйчүүд, охид өдий төдий боловч иймэрхүү найр наадамд заавал оролцвол зохих бэр Дилда алга байжээ.

	Абайн энэ удаагийн ирэлтийг анхны учраа өндгөн сүйн учраа гэх буюу эсхүл танилцах, гар барилцах учраа гэж янз бүрээр нэрлэнэ. Абайн өндгөн сүйн учраа нь энэ байлаа. Иймээс хүргэн хүн энэ удаа эхний хэдэн өдөр тэсвэртэй байх хэрэгтэй юм. Бэрийг үзүүлэлгүй удаах нь энэ онцлог ёс төрийн хамгийн нандин зүйл ажээ.

	Хоёр талаас ийнхүү нүүр учирсан эцэг эх нар юуны урьд хүүгийн анхны учраанд зориулж том найр хийх ёстой. Найр бол хялбархан хийгдэх зүйл биш, их ажил, нүсэр бэлтгэл хийгдэнэ. Энэ найрын дараа хүргэн хүү сүйт бүсгүйтэйгээ анх удаа гар барилцах үдэшлэг болно. Иймээс Абай бүтэн гурав хонотлоо гэргий болох хүн нь ямар царайтай хүн гэгч болохыг үзэж чадсангүй, мэдсэн ч үгүй.

	Абай нарын ирсний маргааш нь Ербол очиж Дилдатай нүүр учирч, зүс царай, зан байдалтай нь танилцан өөрөө тааламжтай хүүхэн үзсэнээ Абайд хэлэхийг хүссэн боловч Абай сонсохоос татгалзаж, яриаг өөр зүг хандуулав. Залуучуудын удтал хүлээлгэсэн найр гурав хоногийн дараа болов. Энэ өдөр Абайн байгаа гэрт шашу барьж ирсэн эмэгтэйчүүд тоймгүй олон байлаа. Өглөөнөөс эхлэн хөгшин залуу эмэгтэйчүүд, охид, ширүүн авиртай бэргэн нар цуварсаар байлаа. Ербол, Жумагул хоёр орж ирсэн бүхэнтэй мэндлэхээс залхуурсангүй, Абайг үргэлж:

	— За босоорой!

	— За хүрээд ирсэн шүү!

	— Тэр! бас ирж явна гэж сүрдүүлэн дахин дахин босгож сөгдүүлсээр байлаа.

	Хүргэний байгаа гэр нь хуримын өдөр үргэлж дуу наргиан шуугиан тасралтгүй, шашугаар дүүрч дахин дахин айраг, цай боов чихрийг энэ гэр тийш зөөнө. Залуучууд мах идэж дууссаны дараа үдийн үед гаднаас:

	— Найр, найр! эхэллээ.

	— Мориндоо мордоцгоогтун! гэсэн дуу сонстоно. Абай ба энэ гэрт байгаа бусад эрэгтэйчүүдийг гадаа гарахад тэдний морьдыг эмээллэсэн байв. Олон түмэнтэй хамт мориор явж найр наадам үзэхийг хүргэнд зөвшөөрдөг заншилтай юм. Охид эмэгтэйчүүд гэрт үлдэж, Абай өөрийн нөхөд ба бусад залуучуудын хамт бүгд 15 залуу ялгарч нааш цааш цуварсан олонтой нийлэхгүй тусдаа явцгаана. Хүргэн ба худын талынхан арай эрт мордоцгоожээ. Абай, Алшинбайн хотоос холхон очоод Ерболтой хамт зогсож, энэ уудам талын хот айлууд зочдыг хүндэтгэж байгаа тухай сонирхон ярилцана. Энэ найр бол Алшинбайн хөлтэй хийнэ гэж амласан хурим нь байжээ. Цугларсан олны морьд нь энд тэнд шоргоолж шиг барайн харагдана. Энэ морьд нэг суурь адуунаас олон юм. Хуримд зориулан 50—60-аад том цагаан гэрийг Алшинбайн хотоос нэг саахалт шахам зайтай газар ногоон зүлгэн дээр хоёр эгнээ болгож барьсан нь их хурим болохын гэрч ажээ. Хуримын хоол ундыг бэлтгэх гэрүүд тусгай бөгөөд, сая Абайн гарч явсан хотын тэнд юм. Одоо тэр гал тогооны гэрээс хэдэн арван үйлчлэгч нар зочдын гэр тийш тавгаа барьж мориор давхицгаана. Үйлчлэгчид нь толгойгоо цагаан алчуураар боосон 20 гаруй хүмүүс байна. Бас тэдний өөр нэг онцлог нь энэ үйлчлэгчид цөм жороо морь унажээ. Олон хоногийн турш найрт бэлтгэж сойсон морьдоо ихэд хөлрүүлж Алшинбайн хотоос зочдын гэр өөд нэгэн зэрэг давхицгаана. Хоёр гартаа таваг барьсан энэ хүмүүс мориныхоо жолоог шүдэндээ зууцгааж нэлээд ахимаг насны туслах үйлчлэгч нарыг сундалжээ. Тэд аягачин хүмүүсийн морьдыг ташуурдаж түргэн явуулна. Зарим туслах үйлчлэгч нар тавагтай махны шөлийг асгахгүйгээр давхин ирж зочдын гэрийн дэргэд зогсоцгооно. Гэрийн үүдний дэргэд хүлээж байгаа жинхэнэ үйлчлэгч хар цагаан сахалтан нар тэр тавгийг түргэн авч гэрт ороод алга болгосоор байлаа. Ийнхүү тогооноос дөнгөж сая гаргасан халуун мах нэг гараас нөгөө гарт дамжиж хөрөх завдалгүй түргэн хүрч байлаа. Зочид заншил ёсоор хоолыг цадтал иднэ. Зочдын гэр ба хоолны газар хоёрын хооронд 20 аягачин олон дахин явсан ажээ. Энэ будаалга Абай нарыг гэрээс гарахын өмнө эхэлсэн боловч тэднийг нэлээд удаан зугаалсны дараа ч дууссангүй.

	Зочдын гэр дотор энд тэнд бэлтгэсэн олон хөхүүртэй айргийг шавхаж, тавагтай махыг идэж дууссаны дараа зочид сая хөдөлж мориндоо мордоцгоов. Энэ өдөр хурдан морь уралдуулж, ямаа булаацалдах, зоос авах, бөх барилдуулах зэрэг тоглоом наадам болж дууссаны дараа наран ургахын өмнө Алшинбайн найраас буцсан хүмүүс:

	— Ёстой л найр байна даа.

	— Авчирсан бэлгийн хариуд Алшинбай ч их зүйлийг зарцуулжээ.

	— Хүргэний учраанд зориулсан найр ёстой нэг асаас дутсангүй, өөр яах вэ дээ гэцгээн шагшин магтацгаав. 

	Энэ өдөр орой хэрд Абай анх удаа гэргий болох хүнээ үзжээ. Хүргэний гэрт дүүрэн хүмүүс цугларсанд Алшинбай, Улжан, Изгутты тэргүүтэй ургийн түрүү ахмад хүмүүс оролцжээ. Абай нарын урд талаар хөшиг татаж залуучуудыг ахмад настнаас тусгаарлав.

	Энд байгаа хүмүүсийн дотроос гагцхүү ахмад хүмүүс чангаар ярилцаж инээлдэнэ. Харин хөшигний цаана суугаа залуучууд шивнэлдэн, аяархан инээлдэвч тэр нь гагцхүү эндхийн охид хөвгүүд ажээ. Ийм байдалтайгаар нэлээд суусны дараа үүдний тэнд шинээр хөл хөдөлгөөн үүсэж хаалганд ойрхон суусан эмэгтэйчүүд босоцгоон хөшгийг хаалга тийш татахад гаднаас хэсэг охид орж ирэв. Тэдний дотор улаан торгон дээл нөмөрч, нүүрээ халхалсан сүйт бүсгүй орж ирэв. Абай Дилдагийн зөвхөн гадна хэлбэрийг нь ажиглав. Тэр нь хэвсээ4 тайлах үед бие нь нарийхан гоолиг бөгөөд өндөр нуруутай болох нь харагдав.

	Сүйт бүсгүй Абайн доод талд нөмөрсөн дээлээ авалгүй буруу харж суув. Абай мэндлэх байх гэж бодсон боловч бүсгүй түүн тийш огт харсангүй тул хоёулаа мэндлэлцэж чадсангүй. Дилда ирсний дараа хоол авчрав. Гэр доторх бүх хүмүүс хоол идэцгээв. Гэвч хүргэн хүү сүйт бүсгүй хоёр энэ удаа дорвитой идэж чадсангүй. Хоолны дараа гэргий хойморт суугаа нэг лам уншлага уншаад нэг аяга хүйтэн усыг тэр олон хүмүүсээр дамжуулан Абайд өгөхөд Абай түүнийг амсаад Дилдад өгөв. Тэгээд хоёр эмэгтэй инээлдэн Абай, Дилда хоёрын эгц урд нь ирж суугаад тэр хоёрын баруун гарыг нэг нэгэнд нь бариулав. Хоёр гарын хооронд нэг давхар торго байна. Тэр торгоор дамжуулаад гар барилцдаг ажээ. Гэтэл Абай, Дилдагийн нарийн хуруунуудыг атгачихсан учир, урд нь суугаа нэг эмэгтэй шоолж, Абайн гарыг хойш нь болгоод:

	— Болиоч, наалдчихсан юм уу даа! Гараа нааш нь аваад ир! Үсийг нь ил гэж хэлээд инээхэд ойрхон суусан охид хамт инээлдэв. Энэ эмэгтэй Абайн гарыг өөрийн эрхгүй чангааж Дилдагийн хоёр салаа гэзгэнд хүргэв. Абай нэг давхар торгоор ороосон гараараа Дилдагийн үсийг гурав дахин илэв. Гар барилцах, үс илэх гэдэг сүрхий зүйл нь энэ ажээ. Үс илэхийн өмнө хүргэний талаас бэлэг өгөх ёстой байдаг. Сая Абайн гарыг хүчээр аваачиж Дилдагийн үсийг илүүлсэн эмэгтэй үс илэхийн тэр бэлгийг Улжанаас аль хэдий нь авсан байжээ. Хурим ойн энэ бүх ёслолыг гүйцэтгэсний дараа ахмад насны хүн бүгдээрээ:

	— Үргэлж жарган цэнгэж яваарай!

	— Урт удаан жаргах болтугай! гэх зэрэг зэрэг ерөөв. 

	Энэ нь хөшигний цаана суугаа Абай, Дилда хоёрт зориулсан эцэг эхийн чин сэтгэлийн үг байлаа. Үүний дараа ахмад насны бүх хүмүүс нэгэн зэрэг гарч явцгаав.

	Энд хүлээсэн залуучууд ч энэ орой удаан суусангүй тарцгаасан ба энэ нь хүү хүүхэн хоёрыг тусад нь үлдээхийг бодсон хэрэг ажээ.

	Абай одоо хүртэл Дилдатай ярилцсангүй бөгөөд нэг нэгнийхээ нүүр царайг ч сайтар харж чадсангүй. Дилда гаднаас ирж Абайн дэргэд суух үеэр толгойдоо нөмөрсөн дээлийн нэг үзүүрийг аяархан сөхөж, түүнийг зөвхөн нүдний булангаар харлаа ч гэсэн ганцхан мөчийн дотор юу базааж харах билээ. Энд байгаа бүх хүмүүс тармагц түрүүчийн үс илүүлэх бэлгийг авсан эмэгтэй Абайд:

	— Одоо бид ор засна. Чи гадаа цэвэр агаарт гарч баахан зугаалаад ир гэв. 

	Энэ үг Абайд нэг л аягүй, зэвүүн үг мэт санагдана. Гэвч Абай татгалзсангүй. Түргэн босож гараад явав. Гэрийн орчим ганц ч хүн алга. Бүгдээрээ гэр гэртээ харьжээ. Бас хүргэнийг дагалдагч Ербол ч алга байлаа. Абай гав ганцаараа байна, Шөнө саргүй, үүлэрхэг, тас харанхуй байв. Абай ганцаараа аажуухан алхалж гэрээс улам холдсоор байв. Энэ үед Дилда ч дотно найз охидоос салж түрүүчийн хоёр эмэгтэйтэй хамт үлджээ. Хоёр эмэгтэйн нэг нь Дилдаг дагуулан гадаа гарч нөгөө нь том орыг засаж хөшгийг нь буулгав. Дилдаг дагуулж гарсан нь түүний хамгийн ойрхны бэргэн нь бөгөөд тэр нь Дилдаг тэвэрч:

	— За миний дүү! Хүргэн хүү маань ямар байна? Сэтгэлд чинь тохирох нь уу? гэж инээмсэглэн асуухад, Дилда ичиж зовсон ч үгүй:

	— Яаж мэдэх вэ? Нэг л бүдүүн хар юм байна шүү дээ! гэж тодхон хэлэв.

	— Боль доо! Чи сайтар харж чадаагүй байх, ёстой бор царайны хамгийн гоё нь байх? гэж бэргэн нь өмгөөлнө. 

	Ганцаараа яваа Абайн сэтгэл нь одоо нэг л хачин байдалтай бөгөөд дургүйцэл түүний зүрхийг зовооно.

	Хамаг бие нь хүйтэн оргиж суларчээ. Абай хүргэн хүний байдлыг эргэцүүлж бодно. Их бэлэг авч, олон хүн дагуулан, худ хүргэн хоёр хүндэт зочноор ирэхэд нөгөө талын хүндэтгэл, хийсэн хуримын аль алиныг голж муучлах юм ер алга. Ямагт сайн сайхан эв нэгдэл, их ерөөлөөр өнгөрчээ. Энэ бүхэн хэний төлөө вэ? Тэр бол хоёр залуугийн зол жаргал, сайн сайхны төлөө гэнэ. Гэвч түүнийг эргэцүүлэн үзвэл тэдний төлөө биш, тэр олон хөгшдийн өөрсдийн эв нэгдэл хүндэтгэлийн төлөө байжээ. Гэтэл Абай, Дилда хоёр чухам энэ мөч хүртэл нэг нэгээ огт үзээгүй, таних ч үгүй болохыг тэр олон өвгөд хайхран санаа зовсон ч үгүй. Хүү, хүүхэн хоёр анх удаа бие биеэ үзэж танилцах явдал, тэр засаж байгаа орон дээр гүйцэлдэх ёстой. Абайн уншсан ном нь маш их болохоор дурлал янаг амраг гэдэг үгийг их л эрхэмлэн нандигнан үзэж ариун сэтгэлдээ дурсаж явдаг байлаа. Өөрийн солонгот гэрлээр бүх дур сэтгэлийг булааж дурлуулсан Тогжан хэчнээн хол үлдсэн боловч нүүсэн үүл мэт холоос нисэн ирж үзэгдэхгүй гэж үү? Абайн хань нөхөр нь гажуу буруу зан заншил, арга мэхийн үндсэн дээр түүний гарт хялбархан орсны учир юу бил ээ? Хүү хүүхэн хоёрыг адгуусан амьтадтай адил нийлүүлж байгаа эдгээр хүмүүс яасан аймшигтай тэнэг улс вэ? гэж бодоход Абайн сэтгэл нь эвгүйцэн, уур хилэн нь оргилон буцалж байлаа. Зүрхний тунгалаг сайхан гэрэл унтрах шиг болж санаа алдана. Хаашаа явж байгаагаа анзаарсангүй. Хүний чимээ гарахыг харвал түрүүчийн хоёр эмэгтэйн нэг нь түүнийг эрж яваа ажээ. 

	Тэр эмэгтэй инээмсэглэн:

	— Яах вэ, гэргийдээ ихэмсэг зан гаргаж байна уу? Юунд тийм их хүлээлгэнэ вэ? гэж хэлээд Абайг гэрийн зүг дагуулж явав. 

	Ор зассан эмэгтэй ажлаа шувтлаад харьсан байжээ. Энэ эмэгтэй Дилдаг гэрийн дэргэд хүлээлгээд Абайг эрээд явсан ажээ. Абайг гэрт ороход хөшгийг нь буулгаж, орыг засаад бэлэн болгосон ажээ. Нөгөө эмэгтэй Дилдаг гэрт оруулахаас урьд Абайн хувцсыг тайлахад Абай гадаах хувцсаа өөрөө тайлж, түүнийг нөгөө эмэгтэй өлгөсөн ба Абай гутлаа тайлах үед хүргэний бас нэг заншлыг гүйцэтгэхийг анхааруулав.

	Гутал татах гэдэг бас нэг авлага байдаг. Үүнд хүргэний гутлыг эмэгтэй хүнээр тайлуулж түүнд хөлс авна. Абайн эх нь түүний халаасанд мөнгө хийж өгсөн байжээ. Абай нэлээд дургүйцэн харж, тэр мөнгийг нөгөө эмэгтэйд авч өгөв.

	Тэгээд Абай хувцсаа тайлмагц орон дээр үсэрч гараад торгон хөнжлийг нөмөрч хэвтэнэ. Дилда одоо хүртэл гэрт орсонгүй. Түүний ээмэгний шаржигнасан дуу хаая сонсогдож байв. Энэ бол бас нэг ёсны хэв заншил ажээ. Ядахдаа гэрэлтэй байгаа цагт орж ирсэнгүй. Нөгөө эмэгтэй Абайг хэвтүүлж лааг гадагш авч гарсны дараа Дилда гэрт орж ирэв.

	Сүйт хүүхэн нь гэрэлгүй харанхуйн дунд ямар ч ичиж зовох юмгүй ирж яваа бололтой. Абай энэ бүх байдалд уур хилэн нь буцалж, яавал яаг гэсэн юм шиг дуугүй хэвтэж байв. Гэвч Дилдагийн бүх хөдөлгөөнийг сонсож байлаа. 

	Дилда дээл гутал хувцсаа тайлаад орны урд ирж төдий л ичиж зовсонгүй, шууд хөнжлийг сөхөж, хэвтэх зайг гараараа тэмтэрч үзнэ. Абай орны урд ирмэг дээр хэвтсэнийгээ анзаарсангүй ажээ. 

	Дилда хоолой нь чичирч:

	— Цаашаа хэвтээч гэв!

	Олон хоногийн турш тоймгүй олон заншлыг гүйцэтгэж энхрийлэн хүндэтгэсэн хоёр янагийн хамгийн анх удаагийн яриа нь энэ ажээ. Абай цочсон юм шиг гэнэт эргэж орны ханан талын ирмэгт шууд хүрэв. Энэ үед Абай хэчнээн их дургүй байсан бол, Дилда ч тийм дотно биш байлаа. Дилда арга буюу ёс заншлыг дагаж энд ирсэн боловч үнэндээ Абайд чин сэтгэлээр дурлаж ирээгүй юм. Бас үүний хамт чи Хунаанбайн хүү бол би Алшинбайн охин гэж ихэмсэг зан гарган Абайд сөгдөхийг хүсээгүй юм.

	Дилда ямар нэгэн хүнтэй адил ичиж, бас айж сандарсангүй. Өөрийн дотно эмэгтэйчүүдийн хэлсэн ёсоор гүйцэтгэж байлаа. Абай нар Алшинбайнд энэ өдрөөс хойш 15 хоног байв. Улжан арав хоносны дараа буцаж, хүргэн ба түүний дагалдагсад нь тав хоногийн сүүлд буцав. Абай Дилда хоёр сүүлчийн өдрүүдэд бие биедээ дасаж заримдаа ихэд найрсаж тоглодог болжээ. Абай Дилдаг гоё цэвэрхэн гэж үзэхийн хамт Абай ч Дилдад тааламжтай санагджээ. Гэвч хоёулаа нэг нэгэндээ дотно болж чадсангүй, хүйтэн хэвээр үлджээ.

	Ахмад хүмүүс хүргэний анхны учрааг томоохон ажлын нэг гэж үздэг бол Абай тэр давааг давжээ. Гэвч зүрх сэтгэлдээ цог заль нэмэлгүй харин нэлээд сэв суулгаад буцлаа.

	Абай нарыг буцаж ирэхэд нутгийн ардууд цөм Чингисийн арын зусланд буусан байв. Абайн төрөл төрөгсдөөс хамгийн наана буусан нь Донгелекд байгаа Күнкегийнх ажээ. Хунаанбай энэ гэртээ байв. Эднийд олон зочид цугларчээ. Абай олон зочидтой хамт суугаа эцэгтэйгээ мэндлэв. Хунаанбай Улжаныг түрүүлж ирэхэд бүх зүйлийг нэгд нэгэнгүй сонссон тул Абайтай мэндлэхээс өөр зүйлийг асууж сонирхсонгүй. Гэвч Худайберди энэ орой Абайг явуулсангүй. Түүнийг бүх нөхдийн нь хамт хонуулж их л хүндэтгэв. Бусдаас илүү хайртай дүү нь өсөж бойжоод эрийн цээнд хүрч айл гэр болохоор бэлтгэж байгаад нь энэ хот айлынхны дотроос гагцхүү Худайберди баяр хөөр болж буй нь илхэн байлаа.

	Худайберди, Абай, Ербол хоёроос Шошаны зан заншлыг асуугаад хадмынхнаасаа бэлэг болгож сурч ирсэн шинэ дуугаа дуул! гэж хүсэв.

	Абай, Ербол хоёр тэр үдэш олон шинэ дуу дуулж сонирхуулав. 

	Абай дуугаа эхлэхээс урьд:

	— Хархараали дуу дуулахдаа манайхаас илүү байна, гэхэд Худайберди инээмсэглэж:

	— Хархараалийн хүмүүс дуучин уу? Эсвэл сүйт хүүхнээ анх үзээд ирсэн хүргэн хүүгийн сэтгэл дууч уу? Хадмынхны дуу нь ч хүртэл шинэ сонин санагдав уу? гэхэд бусад нь Худайбердийг дагаж инээлдэв. 

	Абай энэ удаа ахтайгаа маргахыг оролдож:

	— Үнэнийг хэлж байна. Баке! гэв. 

	Абай Худайбердийг «Баке» гэж нэрлэдэг байжээ.

	— Үгүй, чи Хархараалийнхны яриаг бүү хэл! Харин дууг нь дуул!

	— Нээрэн тэр чинь үнэн байна. Дууг нь дуулахад яриа нь аяндаа яригдана биз. Ербол чи наашаа суу! гэж хэлээд Ерболтой хамт дуу аялав. Абай, Ербол хоёр хоолойгоо нийлүүлэн «Унаган бор» гэдэг дууг дуулав. Энэ дууг Тобыктынхон огт сонсоогүй байжээ. Абай дуулсан дуу нь нөхдийн сэтгэлийг их л хөдөлгөснийг ашиглаж:

	— За энэ дуу та нарт ямар санагдав? гэв. 

	Гэрт байгаа бүх хүмүүс энэ дууг их л сонирхсон учир Худайберди тэднийг төлөөлөн

	— Сайн байна гэв.

	— Тэгвэл дахиад сонсоорой гэж Абай, Ербол хоёр «Хонгор бүсгүй» гэдэг шинэ дууг аялав. Худайберди энэ дууг ч дуртай сонсож магтаж эхлэв. Энэ үед Абай, Ербол хоёр хоорондоо шивнэлдэж байснаа:

	— Одоо хамгийн сайн дуугаа дуулна гэж хэлээд онцын сонирхолтой, намуухан аятай, хурц үгтэй дуу дуулав. Энэ дуу нь «Цагаан хус» гэдэг бөгөөд түүний гурван бадгийг дуулж гүйцтэл бүх хүмүүс чимээгүй сууж дуулагчдын амыг ширтэн байлаа. Абай домбороо намуухан эгшиглүүлж сууснаа гэнэт тасалж:

	— За! Баке энэ дуу ямар байна? гэв.

	Түрүүчийн дуулсан гурван дууг гурвуулыг нь Абай нар Хархараалиас сурч иржээ. Харин энэ нутгийн хүмүүс огт сонсоогүй дуу байв.

	Худайберди энэ дууг үнэхээр сонирхон:

	— Чиний хэлсэн үг үнэн болох нь ээ. Та нар сайхан дуу сурч иржээ гэв.

	Абай энэ байдлыг ашиглаж өөрсдийн нь дуулдаг «Ногоон хөндий», «Борхон царайт» зэрэг дуу Хархараалийнханд гологдсоныг ярив. Энэ дууг Хархараалийн хүүхэд нь хүртэл мэддэг, нэлээд хуучирсан дуу болохоос гадна, ая нь хүртэл эндхийн хүмүүсийн дуулдгаас илүү гоё байжээ. Абай ярилцаж суухдаа Тобыкти нар дуу зохиож гаргасангүй олонх дууг Хархараали Баян, Кара-өтгел нараас авч хэрэглэхдээ ядаж зөв ч хэрэглэсэнгүй, буруу хазгай аялж юу ч биш болгодог тухай ярьсан нь Худайбердийн түрүүчийн үгэнд яггүй цохилт болсон байжээ. 

	Худайберди Абай тийш удтал эргэлзсэн янзаар харж сууснаа түүний хэлсэн бүхнийг зөв гэж үзээд:

	— Чи чинь энэ аяллаараа шүүмжлэгч болж ирж шүү гээд Абайг тэврэв.

	Абай энэ удаа үнэхээр аливаа үзэгдэл явдлыг гүнзгий бөгөөд бусдаас онцгойгоор харж чаддаг шүүмжлэгч чанарыг нэмж ирсэн ажээ.

	Абай маргааш нь өөрийн ээжийнд ирэхэд бүх хотоороо баяртайгаар угтаж, хөгшин эмээ нь урт удаан наслахыг ерөөн дүү нар нь ахыгаа санаснаа ярьцгаан тэвэрч баярлацгаав. Абайнхан уудам бэлчээртэй, ус өвс тэгш хамгийн тохиромжтой бууц Ботаканы толгод гэдэг газар буужээ. Тобыктын энэ орчмын бүх ардууд одоо том найрт бэлтгэж байгааг Абай өчигдөр Күнкегийнхээс сонсоод өнөөдөр өөрийн хотынхноос нэгд нэгэнгүй асууж танилцав. Нялх балчир хүүхэд, таяг тулсан хөгшид, эрэгтэй, эмэгтэй хүн бүхний ярьдаг шинэ сонин зүйл бол ойрын үед болох гэж байгаа Бөжейн ас-ын тухай ажээ.

	Өнгөрсөн жил Бөжейг нас барахад түүнийг хүндэтгэн оршуулсан төрөл төрөгсөд нь өвлөөс хойш ас хийхээр бэлтгэж байгаад хавар мал төллөх үеэр ас хийх өдрийг зарласан байжээ. Энэ зарлал ёсоор Жигитек, Көтибак, Бекениш, Торгай нар ноднингоос хойш хамтран нэгдэж одоо Шакбак, Казбала гэх мэт уудам бэлчээрээр нутаглажээ.

	Ас Казбалад хийнэ. Энд бас морь уралдуулах болно. Иймээс морь уралдуулахад тохиромжтой өргөн тал нутаг байх ёстой. Казбалаас ганцхан хөтлийг давбал Досимбай, Баекыбек, Акирек тийш өргөн тал үргэлжилнэ. Энэ орчмын Жигитек, Көтибакийн эзэмшил бага нутгийн дотор энэ Казбалаас илүү тохиромжтой нь үгүй байжээ. Казбалын баруун тал нь Улжаных байгаа Ботаканы толгодтой нийлнэ.

	Абайн эх нар нь асын бэлтгэлийн тухай ямагт асууж мэдсээр байлаа.

	Нутгаа санаж ирсэн Абай, Ербол хоёрыг угтсан энэ мэдээ их л сонирхолтой байлаа.

	Ербол асад бэлтгэхийн учир яаралтай буцах болоход Абай түүнийг зөвшөөрч хоёр хоногийн дараа Ербол буцаж ирээд Абайтай хамт байхаар хэлэлцэн тогтов.

	Абай ирснийхээ маргааш нь эхтэйгээ удаан ярилцаж суухдаа өөрсдийн явснаас хойш нутгийн ардуудын дотор болсон шинэ сонин зүйлүүдийг сонсов. Энэ ярианаас үзвэл Хунаанбай хавраас хойш үргэлж хуралдаан хуралдуулж их ч хөдөлсөн гэнэ. Анхан ирэх үеийн найраас гадна олон удаа яриа зөвлөгөөн хийжээ. Нэгэнд нь бэлэг өгч, нөгөөд нь ам тангаргаа хэлж, заримыг нь сүрдүүлэг, бичиг захидлаар өөртөө татаж, ямар ч гэсэн сар шахмын хугацааны дотор олон отгийг өөртөө татжээ. Хараатай мэтийн нэртэй хүмүүс ч түүний саварт оржээ. Урьд нэг нэгэндээ төдий л дотногүй байсан отгийн олонхыг одоо өөртөө оруулжээ. Нэг үгээр хэлбэл нутгийн ардууд зусланд гарахаар бэлтгэж, өвөлжөөний хавиар дахин өнгөрөх үеэр Хунаанбайн эсрэг талд цөөн айл, зөвхөн мэдээжийн гурав, дөрвөн отгийнхон үлджээ. Тэд өвлөөс хойш Бөжейн асад бэлтгэж бүх хүч чадал үг яриагаа хүртэл түүнд зориулсан хүмүүс билээ. Тэгээд зусланд гарах үеэр Хунаанбай нөгөө 15 бууцыг эргүүлж өгөхийг шаарджээ.

	Намар, өвөл Байдалы, Байсал хоёрт сайн дураар өгсөн газраа дахин эргүүлж авахаар болсон байжээ. Өнгөрсөн өвөл тэр газарт өвөлжиж өөрсдийн эзэмшлийн газар болгосон бүх хүмүүст хүн илгээж «Намар тэр өвөлжөөг горьдсоны хэрэг алга. Эд юмаа буюу ээж нараа үлдээж болохгүй, өвөлжөөгөө буцааж авна» гэж шууд тушаажээ. Тэгээд 14 өвөлжөөг хэлсэн ёсоор буцааж авсан боловч нэг өвөлжөөг авч чадсангүй. Энэ нь Чингис дэх Байсалын эзэмшиж өвөлжсөн өвөлжөө билээ. Хунаанбайн тушаалыг Хараатай, Жумабай хоёр Байсалд дамжуулж хэлэхэд Байсал тэр хоёртой маргасангүй, зөвхөн эв зүйгээр ярилцахыг оролдож:

	— Хунаанбай бид хоёр нялх бага наснаасаа эхлэн хамт өсөж бойжсон юм. Би аль дээр үеэс хойш эзэмшлийн газар, буух бууцгүй явж ирснийг энэ нутгийн хүмүүсийн дотор Хунаанбайгаас илүү сайн мэддэг хүнгүй. Хунаанбай өчигдөрхөн Бөжейн өвөлжөө Токпамбет хүртэлх газрыг авч өгнө гэсэн шүү дээ. Харин би ганц өвөлжөө авсан, Хунаанбай газаргүй хүн биш бас 15 өвөлжөөний 14-ийг нь буцааж авсан байна. Ингэхлээр над хүртсэн ганц өвөлжөөг үлдээж үзээрэй гэж хэлээрэй. Би нэлээд суурьшиж багагүй зардал гаргасан. 

	Хунаанбай энэ мэдээг сонсоод учиргүй их уурлаж Харатай, Жумабай хоёрыг тэр шөнөдөө дахин явуулж «Дэмий яриагаа болиод түргэн нүү» гэж тушаажээ. 

	Байсал үүнийг сонсож ихээр хилэгнэн эсэргүүцэл тавьж:

	— Би учир зүйгээ хэлсэн юм сан, хүлээж авсангүй юу? Би газраа булаалгасандаа биш, хүний ёсноос гадуур доромжлуулсандаа их хилэгнэж байна. Би тайван суух гэж бодсон юм сан. Гэтэл намайг өдөөж байх шив дээ. Газраар далимдуулан өчигдөрхөн хайрт Бөжейг ч залгисан юм. Миний амь түүнээс хайртай гэж үү дээ. Би хэлснээс няцахгүй, энэ өвөлжөөнөөс яалаа ч гэсэн хөдлөхгүй! гэжээ. 

	Энэ ярианаас болж шинэ хэрэг үүсэхээс болгоомжилж Хараатай элдвээр хувиргаж хэлсэн боловч тийм гоё чимэгтэй яриаг Байсал ярихгүй гэдгийг Хунаанбай сайн мэдэх учир Жумабайг олон янзаар оролдож бүгдийг хэлүүлэв.

	Хунаанбай энэ үеэс хойш Байсал, Байдалы хоёрт улам өштэй болжээ. Гагцхүү Бөжейн ас ойртсон тул өшөөгөө олны өмнө ил гаргаж ирж чадсангүй гэдгийг Улжан сайтар мэджээ. Чингисийг давж зусланд гарахаар нүүснээс хойш Байсалын хот ба Хунаанбайн хотынхон буусан газар бүхэнд нэгийнхээ малыг нөгөө нь хулгайлах зэргээр үргэлж дайсагналцсаар байжээ. Кызылкайнар, Жыланды, Балашакпак зэрэг газруудад ирж буухдаа эдгээр айлууд үргэлж хамт буудалладаг байжээ. Тэгэхэд Көтибакийн залуучууд өдөр шөнөгүй Байсалын хотын гадаа бэлэн байдаг гэнэ. Өчүүхэн нэг шалтаг гарвал гал ноцож дүрэлзэхэд бэлэн байжээ. Хунаанбай сүр бадруулан ялангуяа ийм шалтгийг эрж байлаа. Зере энэ байдлыг ажиглаад Ботаканы толгодод бусдаас түрүүлэн ирж Байсалтай өөрөө хөрш болж буужээ. Энэ нь Күнкегийнтэй адил элдвээр дайралт хийхгүй, малчдыг барьж байх гэсэн явдал ажээ. Өдөр ирэх тутам улам ойртож байгаа Бөжейн асад Хунаанбай ийнхүү хүйтэн хандаж байгаад Улжан ихэд зовж байлаа. Үхсэн хүний шороог үзэж чадаагүй боловч ядахдаа бүтэн нэг жил өнгөрөхөд түүний сэтгэл нь зовохгүй гэж үү? Энэ бүх байдлыг олон дахин санаа алдаж арай ядан ярьсан Улжан Абайд санаа бодол төрүүлнэ. Олон түмний хэв заншил, энгийн ширүүн харьцаа нь Абайн сэтгэлийг үнэхээр хөдөлгөв. Улжан хүүгээ томчуудын хэрэгт оролцох цаг нь болсон гэж үзсэн учраас бүх бодсон санаснаа тодорхой ярилаа. Абай бодсон санаснаа гадагш гаргаж хэлсэнгүй, царай нь зэвхийрэн, уур нь улам буцалж, бодсон бүхнээ сэтгэлдээ хадгалж өдөржин нэг ч хүнтэй ярилцсангүй. Бас шөнийн турш унтаж чадсангүй. Янз бүрийн бодлын дундуур хутгалдсаар өнгөрөв. Маргааш нь үдийн хэрд Ербол ирж хоёр залуу их гэрт айраг ууж байх үеэр чухам юунаас болох нь тодорхойгүй, их л уурсан, чангаар зандарсаар мориноос бууж байгаа Хунаанбайн дууг сонсов. Хунаанбай ганцаараа ажээ. 

	Гэрийн үүдээр шагайн

	— Ай Жумагул, Мырзахан, та нар наашаа ир гэж тушаагаад гэрт орж ирэв. Тэр хоёрыг дагаад орж ирэхэд Хунаанбай гэрийн хойморт гарч суумагц:

	— Надтай өрсөлдөж хотын хаяанд ирж бууж шүү! Тэгээд бас адуугаа манай хот тийш бэлчээж байна. Байсалын чадлыг үзнэ дээ. Та нар бороохой бариад одоохон оч! Тэр адууг хайр гамгүй балбаж Байсалын хотоос цааш хөөж аваачаарай! Миний энэ хэлснийг ёсоор нь гүйцэтгэ! гэв.

	Тэр хоёр түргэн хөдөлж гэрээс гармагц бороохойн дуу сонстож зэлээс морио тайлж байгаа нь үзэгдэв. 

	Энэ үед Абай гэрээс гараад тэр хоёрт:

	— Ээ! Хүлээгээрэй! гэж хэлэв. 

	Нөгөө хоёр мориндоо мордоод малгайн бүчийг уяж байгаа ажээ.

	Абай тэдний дэргэд очиж:

	— Та нар яах гээд байна вэ? гэж асуухад Жумагул дуртай дургүй.

	— Очоод хайр найргүй дайрна. Яадаг юм.

	— Тэгж дайрч болохгүй, наашаа харж бай.

	— Тэгнэ байх аа. Ноёны зарлигийг гуйвуулж чадахгүй гэж урагш ухасхийхэд Абай ихээр уурсан:

	— Битгий галзуур! Боль! гэж ширүүнээр зандрав. 

	Хоёр нүднээс гал бадран, царай нь хувхай цагаан болоод гараа чанга атгажээ. Нөгөө хоёр юу ч хэлсэнгүй.

	— Адууг хөөж болохгүй, нүдэж балбаж ч болохгүй, зүгээр очоод адуучин нарт нь хэлээд буцаад ир!

	— Тушаалыг яах вэ?

	— Тушаал ийм байна. Гүйцлээ. Хэрэв өчүүхэн төдий хэрэг өдөөвөл ялын хүндийг Жумагул чи амсах болно гэж хэлэхэд дуу нь ч сүртэй, үг нь ч хурц байлаа. Жумагул арга буюу Абайн тушаалыг дагаж аяархан шогшуулав.

	Абай гэртээ эргэж ороод, эцэг тийшээ нүдээ цавчилгүй ширтэн суугаад:

	— Аав аа! Зуны цагт өвс ногоо нь элбэг дэлбэг уудам бэлчээрт байгаа цагт садан төрлийн уур хилэнг хүргэж, газар хамгаална гэдэг чинь юу гэсэн үг вэ? гэв.

	Хунаанбай түргэн эргэж хялайн хараад:

	— Юу гэнэ ээ? Байсалын яриаг хэлэх хүн олдохгүй гэж бод оо юу? Өвөлжөөг буцааж өгөхгүй хэдэрлэж суугааг чи бас зөв гэх үү? гэв. 

	Абай няцсангүй. Дуу нь улам чангарч:

	— Өвөлжөө бол зуслан биш шүү дээ.

	— Өвөлжөөнөөс зусланд нүүхэд хэрэг болохгүй гэж үү?

	— Тэгвэл цаанаас ярих хэрэгтэй бол оо шив дээ. Өвөлжөөний тухай хилэгнэх нь шударга хэрэг үү?

	— Чиний бодлоор бол ямар нэгэн хүнд золгүй явдал тохиолдвол түүний газрыг булааж авах нь шударга хэрэг болж байна уу?

	— Үнэнийг хэлбэл булааж авагчийн толгойлогч нь Байсал биш, бид өөрсдөө шүү дээ. Байсал өнөөдрийг хүртэл авагч нь биш, авхуулагч нь болж ирсэн шүү. Харин бүх амьдралын турш ганц өвөлжөө өгөхийг танаас гуйж явдаг байсан шүү дээ. Тэр ганц өвөлжөөний төлөө өчигдөрхөн таныг дагаж, хэлснийг чинь биелүүлэн Бөжейг зодолцохоор очсон биш бил үү? Байсалд ноогдсон ганц өвөлжөөг авах нь дээрэм мөн. Түүнээс үүссэн хэрэг... гэхэд Хунаанбай Абайн үгийг таслав. 

	Гэвч түүний анхны уур нь бага зэрэг дарагдсан байлаа.

	— Битгий хулчганаад бай! Надтай маргалдах санаатай юу? гэв. 

	Абай хэсэг дуугүй байснаа:

	— ... энэ зуны цагт ганц хөтлийн төлөө царай алдаж өрсөлдөх нь огт тохирохгүй хэрэг! гэж хэлээд үгээ таслав.

	Абай үүнээс урьд эцэгтээ олон түмэнд холбогдолтой асуудлыг ярихдаа явцтай няхуур хэлж чаддаггүй, үргэлж бачимдан, хэл нь орооцолдож дутуу дулим ярьдаг байлаа.

	Хунаанбай хүүгийнхээ энэ удаагийн ярианы байдлыг онцгойгоор үзэж гэрт байгаа хүмүүсийг ажиглавал Зере, Улжан хоёр ч их л анхааралтай чагнаж байгаа ажээ. 

	Саяын үг ганц Абайн үг үү? Эсвэл Хунаанбайн нүүрэнд хэлж чадахгүй боловч бүх төрөл садан нар нь ингэж боддог байв уу? 

	Хунаанбай эдгээр асуултад хариу олсонгүй тул цаашаа юу ч хэлсэнгүй дуугүй хэсэг суусны дараа байж ядан эцэст тохойгоор газар тулж хажуулдав. 

	Абай өндөр орноос дэр авч өгөхөд Хунаанбай түүнийг аваад сугандаа хавчиж буруу хараад бодлогоширч эхлэв.

	Эцэг нь Абайн анхны үгийг шууд эсэргүүцээгүй тул Абай дахин нэг яриа эхлэв.

	— Гэрийн хүмүүс ч гэсэн, багачууд хүүхэд ч гэсэн зөв гэж үзсэн зүйлээ танд хэлэх нь зүйн хэрэг юм. Хэрэв хэлэхгүйгээр нууж үлдээвэл тохирох уу? Та ч гэсэн сонсож мэдэх нь чухал юм гэв. 

	Сүсэгтэй эцэгтээ номын хэлээр яривал нөлөөлж болзошгүй гэж бодсон бөгөөд энэ нь үнэхээр тийм болов. Хунаанбай нүдний булангаар харж "тэгвэл ярьж бай" гэсэн шинж төлөв үзүүлэв. 

	Абай одоо ярихаас татгалзсангүй:

	— Өөр нэг зүйлийг ярихыг зөвшөөрнө үү? Энэ бол Бөжейн астай холбоотой зүйл. Бид эдгээр төрөл садныхаа өмнө нэлээд үүрэг гүйцэтгэх ёстой байна. Энэ ас бол зөвхөн Жигитект шалгалт болох төдийгүй хэд хэдэн отгийн хүмүүст зар тарсан болохоор түүний бүх төрөл саданд шалгалт болох ёстой. Бид түүний үхлийн үед тусгаарлагдаж үлдсэн. Одоо ядахдаа түүний асад гар биеэр оролцъё гэв.

	Хунаанбай өнгөрсөн жилийн өшөө хонзонг дахин санаж:

	— Би яах бил ээ? Ир гэж хэлэхгүй бол хөндлөнгөөс дайрч орох гэж үү? Очоод өнгөрсөн жилийнх шиг гадуурхагдах гэж үү? гээд энэ яриаг зөвшөөрөөгүй төлөв үзүүлэв.

	— Тэгвэл та битгий оч! Зөвхөн биднийг явахыг зөвшөөрнө үү! Бид очоод гар биеэр оролцоно. Энэ нь хангалттай болно. Та үүнийг татгалзахгүй бол би өөрөө учрыг олно. Миний дэргэд ганцхан Изгуттийг дагуулж явуулаарай! Бас бага зэрэг мал, эд хөрөнгийн сүйтгэлийг миний эх нар ба бидний эрх мэдэлд өгөөрэй гэв. 

	Энэ талаар Абай тодорхой нэг зорилго тавьсан бололтой. Гэвч тэр тухай хэнд ч хэлээгүй бөгөөд Улжан ч хүүгийнхээ ярианд бүх анхаарлаа хандуулж сонсож суугаа ажээ. 

	Хунаанбай толгойгоо өндийлгөж, малгайгаа өмсөөд босохоор завдав. Гэрт байгаа бүх хүмүүс хариуг хүлээж, шуналтайгаар харах нь энэ хэргийн бүх хүнд хүчрийг Хунаанбайд үүрүүлсэн мэт байлаа. Энэ байдалд дургүйцсэн Хунаанбай их л зэвүүн царайгаар:

	— Яавал яаг. Байдалы, Байсал хоёрын хөлд мөргөсөн ч өөрсдөө мэд! гэж хэлээд гараад явав. 

	Энэ нь үнэндээ зөвшөөрсөн хэрэг байлаа. Чухам ямар санаатайгаар ингэж зөвшөөрөв? Арга ядсанаас тэгэв үү? Ёсыг бодож зөвшөөрөв үү? гэдгийн алин болохыг Абай мэдэхийг оролдсонгүй. Гагцхүү шууд эсэргүүцэхгүй бол болоо биз гэж бодов. Одоо эх нартайгаа хамт тусгай сууж яаж оролцох гэж бодож төлөвлөснийгөө бүр тодорхой ялган салгаж ярив. Абайн бодож төлөвлөсөн нь зүйтэй болжээ. Зере, Улжан хоёр энэ хэрэгт туслалцаг гэж Изгуттийг дуудуулж энэ өдрөөс эхлэн Абайн зөвлөгч болгов. Абай төрөл садан нарынхаа дотроос Худайбердигээр туслалцуулах ёстой гэж түүнд санаснаа хэлж, удтал ярилцаад тохиролцон буцжээ. Худайберди Абайн хэрэгтэй гэсэн бүхнийг тухай бүр хүргэж байхаар болжээ.

	Энэ орой Ербол, Бөкенши тийш буцахаар болж мордохын өмнө Абайг дуудан аваачиж:

	— Абай! Над өөр бодол алга, өдөр чиний эцэгтэйгээ ярьсан яриаг сонссоноос хойш би чамд их баярлаж байна. Үнэнч нөхөрлөлд чинь баярлаж байна. Би чамд үүнийг хэлэх гэсэн юм. Би одоо тийш очиж олон түмний хэрэг ажилд чадах чинээгээр оролцож туслахыг бодъё гэв.

	Абай зөвшөөрөв. Гэвч асын үед Ербол хэрэгтэй болох ахул дуудуулахыг хэлэлцэн тохиров.

	Абай маргааш нь Жумабай, Мырзахан нарыг дагуулан Казбалыг өгсөж Көтибак, Жигитекийн олон хот айлуудын дундуур гарав. Тэдний бараг гол дунд нь шахам байгаа Бөжейнд ирэв. Энэ орчмын бүх ардууд асад бэлтгэн байгаа ажээ. Бөжейн гэрийн дээд талын өргөн хөндийд олон гэр барьж ас хийх өдөр улам ойртсоор байлаа. Эрэгтэйчүүд бүхэн асын төхөөрөмжийг бэлтгэж асад барихаар гэр ба бусад зүйлийг ачсан хөсгүүд энд тэндээс бөөн бөөнөөр ирж нөгөө өргөн хөндийд авчирч буулгана. Абай нар эхлээд Бөжейн хар тугт гэрт бууж ном уншив. Гэрийн бүслүүрт хар туг босгоод дотор нь аль үнэтэй нандин бүхнийг хийж гашуудлын тэнгүүдийг зэрэгцүүлэн хураасан том гэр нь Бөжейн нас барсны нэг жилийн дурсгалыг хүлээж мөн л хуучин хэвээрээ байна. Бас энэ гэрийн баруун талын орны сайхан хөшигний дээд талаар Бөжейн хувцсыг янзлан өлгөжээ. Энэ хотын дэргэд ас хийгчид цөм цугларчээ. Абай нар Бөжейн гэрээс айраг амсаад гадаа гарч тэрхүү цугларсан олонд хүрэлцэн очвол тэд багавтар толгой дээр гарч зарим морьтой хүмүүсийг дуудан ирүүлж заримыг өөр зүг тийш илгээж, бүхнийг шийдвэрлэж байгаа ажээ. Тэдний гол дунд Байсал, Байдалы, Сүйндег нар зогсоно.

	Байдалы ноднинг бодвол нэлээд хөгширч, сахал үс нь улам цайн бараг буурал болжээ. Тэд Абайг ирж мэндлэхэд урьдахаас халуунаар угтаж Байдалы, Сүйндег хоёр Зере, Улжан нарын амар мэндийг асуун Абайг дэргэдээ зай тавьж суулгав. Энэ олон ахмад хүмүүсийн юу хэлэхийг хүлээж тэдний амнаас гарсан үгийг шүүрэн авахад бэлэн байгаа эрчүүдийн дотор Ербол байлаа. Абайн эртнээс нааш сайн мэддэг Жиренше хүртэл энд байжээ. Байсал, Хунаанбайтай муудалцсанаас хойш Абай, Жиренше хоёрын нүүр учирч байгаа нь энэ ажээ. Жиренше, Абай хоёр одоо их л дотно байдалтайгаар мэндлэлцэв. Олны яриаг Абай нар түр тасалсан учир цугларагсад хэсэг дуугүй байв.

	Абай энэ байдлыг ашиглаж Байдалы тийш харж

	— Байдалы ах аа! гэж үгээ эхэлж ирсэн тухайгаа товчхон боловч хурц ойлгомжтойгоор ярив.

	... Энэ цугларсан олонд Абайг Зере, Улжан эх нар нь явуулж Бөжей гуайн асад төрөл садны ёсоор оролцохыг мэдэгдсэн байжээ. Урьд тусгаарлагдаж үлдсэн бол одоо тэгэхгүй, гар биеэрээ оролцоно гэдгийг үнэн сэтгэлээсээ илэрхийлж иржээ.

	Байдалы Абайн яриаг сонссоны дараа:

	— Хүү минь, энэ үгэнд чинь бид баярлаж байна. Урт удаан насал! гэж ерөөгөөд, чухам ямар янзаар оролцохоор бодож төлөвлөснөө өөрөө хэл гэв.

	Абай өчигдөр эх нар ба Изгутты, Худайберди нартай ярилцаж өөрийн бодож төлөвлөснөө ярив. Тэгээд Абай зочдод зориулан барьж буй олон гэрийн дунд өөрийн нь бариулах хэдэн гэрийн буурь гаргаж өгөхийг хүсэж өнөөдөртөө багтаж 10 том гэр авчирч барихаар үүрэг авлаа. 10 гэр нь 30—30-аар гурван зуун хүн багтах гэр байх байжээ. Эдгээр 10 гэрийн төхөөрөмж чимэглэл, дэр хөнжил, аяга таваг, сав суулга зэрэг бүх зүйлийг хамт авчрах болжээ. Бас 10 гэрт орох хүмүүсийн хоол унд, шүүсний мал, уух айраг эдгээр бүхнийг Абай өөрсдөө төхөөрнө. Асын тулгыг ч өөрсдөө бэлтгэж тогооч, үйлчлэгч хүмүүсийг ч Абай гаргахаар болов. Эдгээр зүйлийг бэлтгэж чадна гэдэгт бүрэн итгэж бэлтгэхийг даалгаж өгөхийг Абай тэр ахмад хүмүүсээс хүсэв. Абайн дараах хүсэлт нь: олон талаас харж байгаа янз бүрийн отгийн хүмүүсийг эндхийн олон отгийн хүмүүс тус тусдаа хүлээж авч байна. Ер нь асын ёс зарчим нь ч тийм байх ёстой. Ингэхлээр Абай ч гэсэн өөрийн хүлээж авах зочдыг одоо энэ ахлагчдын цуглаанаас нэр зааж өгөхийг хүснэ. Тэгэхдээ энэ асад ирэх хамгийн хүндэт, хамгийн нэртэй зочдыг өгөхийг хүсэж байна.

	Байдалы, Байсал, Сүндег нар энэ цагаас эхлэн Абайг өөрсдийн яриа зөвлөгөөнд оролцуулж ярилцан зөвлөв. Энэ асад Хархараалийн Арган, Долоон голын Жалайр, Ирчисийн найман, Балхашийн Уах Бура, Дагандын Херей зэрэг хамгийн том отгийн зочид ирнэ. Цөмөөрөө холоос ирнэ. Гэвч энэ олны дотор ялангуяа бусдаас онцгой нэг отог бий. Тэр нь Найманаас ирэх Бөжейн нагац нар юм. Бөжей гуай дээр үед тэнд нэртэй хүний нэг нь байсныг Кенгирбай түүнтэй худ болж өөрийн Ералы гэдэг хүүг Бөжейн охинтой гэрлүүлжээ. Дараа нь Бөжейн охиноос гарсан хүүхдийг нагацтайгаа адил болтугай гэж нэр өгсөн гэдэг. Байдалы өвлөөс хойш тэднийг бүр онцолж урьсан юм. Саяхан ирсэн хариугаар үзвэл Бөжейн тэр нагац нар зээгийнхээ асад ирэхээр бэлтгэж байгаа гэнэ билээ.

	Эдгээр цугларагсад Абайн бодож төлөвлөсөн зүйлд хатуу итгэжээ. Бөжейн тэрхүү нагац нарыг зочлох ажил нь бусдаас онцгой ажиллагааг шаардана. «Тэднийг зочлохыг даалгавал ямар вэ» гэсэн чимээ сонсогдмогц Абай:

	— Байгаш ах аа! Тэгж тохиръё! Ер нь Бөжей гуайн нагац нарыг бид зочлох нь зүйтэй байх! Бидэнд өгнө үү? гэв. 

	Цугларагсад татгалзсангүй, харин өчигдөрхөн Хунаанбай, Бөжей хоёрын өшөө тэмцлийг сонссон нагац нар нь одоо Бөжейн асыг хүндэтгэж байгааг үзэг! Тэр нь зүйтэй болох байх гэцгээсэн билээ... 

	Энэ тухай хэн ч тодруулж хэлээгүй боловч эхлээд Абай яаж тодорхой ойлгосончлон бусад нь мөн тийнхүү ойлгожээ. Абай төхөөрөмж чимэглэл зэргийг сайн мэдэх гурван хүн өгөхийг Байдалыгаас гуйхад Ербол, Жиренше, Базаралы нарыг өгөв. Бүх зүйл тодорхой болов. Өмнө нь их ажиллагаа төхөөрөмж хийх хэрэгтэй болж байна. Одоо энд нэг мөч байх арга алга. Тэгээд Абайг мордохоор босохтой зэрэг Сүйндег түүн тийш урьхнаар харж:

	— Муу юмнаас илүү халдвартай юм бий гэж үү? Түүнийг ологчид ухаантайдаа олдоггүй юм. Бас олоод ч базаах юм алга. Үнэхээр олсон гэж сайн сайхныг олсон хүнийг хэлнэ. Зорилго бодол чинь зөв байна, хүү минь! Гагцхүү бүх хэрэг чинь бүтэмжтэй болтугай! гэв.

	Абай энэ олонд гадуурхагдалгүй харин дотнын хүн нь болж тоологдсондоо дотроо их л баярлаж морины зүг алхав. Тэгээд мориндоо мордмогц түрүүчийн хамт явахаар болсон Жиренше, Базаралы, Ербол гурвыг дагуулж гэр барьж байгаа газар очиж өөрсдийн гэр барих буурийг зөвлөж байж шилж олоод, бас асын тулгыг байрлуулах газрыг тэмдэглэв. Энэ тухай тэдэнд Жумабай зөвлөгөө өгч буурь зааж өглөө.

	Абай гэртээ очмогц гэр нүүлгэх ба Мырзахан, Ербол хоёр нүүж яваа гэрийг угтаж аваад бариулах үүрэг авчээ. Абай өөрөө тэндээс авчрах мал, эд хөрөнгө зэргийг бүрэн явуулж амжуулсны дараа ирнэ. Харин тэр хүртэл энд хийх зүйлийг Базаралы, Жиренше нараар удирдан гүйцэтгүүлэхийг хүсэв. Абайн хэлсэн үг нь хурц тодорхой, шийдэмгий бөгөөд их юмыг үзсэн хашир хүн шиг буурьтай суурьтай байлаа. 

	Абай, Жумагул хоёрыг явсны дараа өндөр нуруутай гоолиг царайтай Базаралы үлдэгсдийн зүг хандаж:

	— Ер нь энэ чинь өсөж том хүн болж шүү! Ганцхан, хэлснээ бүтээх болтугай! гэв.

	— Бүтээхдээ л бүтээнэ. Дараа үзнэ биз гэж Ербол хатуу итгэж хэлэв.

	— Тэгвэл бусдын төлөө биш, гагцхүү Бөжейн сүнсний төлөө болохоор бүгдээрээ оролцож туслалцъя гэж Базаралы шийдэмгий хэлэв. Жиренше, Ербол хоёр ч дуртай зөвшөөрөв.

	Абай Казбалад явахдаа гэрийнхэндээ дахин дахин захиж явсан учир Улжаны хотынхон нүсэр их бэлтгэлийг хийж байгаа ажээ. Энэ ажлыг Улжан өөрөө ба Изгутты, Худайберди нар удирдан хийлгэжээ.

	Абай, Ботаканы бага толгодод ирмэгц 10 гэрийг буулган ачиж эхлэв. Тэр гэр нь Улжан нар энэ орчмын Иргызбайн бүх хотуудаар явж шилж байж авчээ. Абай жороо шарга мориор давхиулан гэрийг бариастай байх үеэр нь үзэж ганц хоёр хуучивтар дээвэртэй гэрийг орхиод оронд нь бусад хотоос цоо шинэ цагаан гэр авахаар болов. Тэгээд орой адуу усанд ирэх үеэр Казбала тийш олон хөсөгт ачиж хөдөлгөсөн 10 гэр нь бүгдээрээ том, цав цагаан сайхан гэр байлаа. Бүх гэрт дэвсэх хивс, хөшиг, ширдэг, дэр хөнжлийг хамт явуулав. Бас олонх гэрийн аяга таваг, сав суулгыг хүртэл хамт явуулжээ. Алчуур зэрэг юмс гологдохооргүй шинэ цэвэр байг гэж Улжан нэгд нэгэнгүй шалгажээ. Хөсөгтэй хамт явсан хүмүүс нь гэрийг буулгаж барихаас гадна зочдыг үйлчлэх хүмүүс юм. Цовоо сэргэлэн энэ залуучуудын хэн нь ч гэсэн Бөжейн асад гар биеэр оролцох гэж шийдвэрлэснийг үнэхээр бахдан хүлээж авчээ. Бүгдээрээ баяртайгаар хөдөлцгөөв. Зочдын гэрийг явуулснаар Абай нарын хийх ажил зөвхөн эхэлжээ. Аль хүнд, их ажил хийгдээгүй байлаа. Хөсгийг явуулсны дараа нар шингэх үеэр том цагаан гэрийн гадаа Зерег дундаа суулган тавуулаа зөвлөхдөө хүнд хүчир ажил үлдэж байгааг Абай сая ойлгожээ.

	— Юу хэрэгтэй вэ? Яах хэрэгтэй вэ? гэдгийг Улжан, Изгутты хоёр ээлжлэн асуусаар байлаа.

	Одоо асын тулганы дэргэд барих хэдэн гэр явуулах хэрэгтэй. Үүнд нэг хоёрын зэрэг гэр хүрэлцэх байх гэж боджээ. Гэтэл шүүсний мах хүртэл гэрт байх ёстой байжээ. Тэгэхээр тав зургаан гэр хэрэгтэй боллоо. Тэр гэрт хоол хийж, гал түлэх зэрэг ажил хийх хүмүүс хэрэгтэй. Юуны урьд ямар мал алах вэ? гэдэг асуудлыг шийдвэрлэх ёстой. Энэ тухай Хунаанбайд хэлээд хэрэг алга. Ямар ч гэсэн өөрсдөө шийдвэрлэх хэрэгтэй болжээ. Хэн өглөгч, юм хайрладаггүй болох нь энд илрэх ёстой. Изгутты энэ талаар түгдэрч юу ч хэлж чадсангүй. Абай зөвхөн харамч болж гараа хумхиж сууж болохгүй гэхээс өөр чухам ямар зүйл тохиромжтой болохыг үнэхээр мэдэхгүй ажээ. Харин энэ хэрэгт Худайберди туслав.

	— Одоо чи гараа хумхиж болохгүй. Нэгэнт очсоноос хойш хүн шиг очих хэрэгтэй. Арван гэрт зориулж аль тарган шилдгээсээ 10 шүдлэн гүү аваачих хэрэгтэй. Бас гэр бүхэнд хоёр иргээр бодож хонь аваачих хэрэгтэй гэв. Худайбердийн энэ үгийг бүгдээрээ зөвшөөрөв.

	Улжан асын тулганы ажил тун ч амаргүй бөгөөд туршлага ухаан санаа хэрэгтэй гэдгийг хэлээд маргааш өөрөө очихоор болж өөртэй нь хамт Айгыз, Калика, шар эмгэн ба бас хэд хэдэн үйлчлэгч эмэгтэйг авч явах тухай зарлалаа. Тэр орой гурил будаа, цай, чихэр боов зэргийг бүх айлаас яаралтай цуглуулав. Бусад ажлын тухай ярилцан зөвлөхөд хамгийн хэцүү нь айраг байлаа. Саалийн гүүг тэнд аваачиж уяж болохгүй. Учир нь газар нь бага, мал олон тул, бусад үйлчлэгч хүмүүс ч айргаа өдөр тутам аваачиж байхаар болсон байжээ. Ботаканы толгодоос Казбалад ямар ч саадгүйгээр их хэмжээний айргийг хүргэж байхын тул ганц Абай ч биш, энд үлдэж байгаа айлын хөгшин залуугүй бүх хүмүүс гардан хариуцах нь чухал.

	Абай, Улжан хоёр энэ хавийн хориод хот айлын бүх ахмад настныг унтах хүртэл дуудуулан ирүүлж дахин зөвлөгөө хийв. Асыг гардаж өнгөрүүлэх гэдэг өөр хэрэг. Энд үлдэж ямагт шаардаж байдаг хамгийн нямбай сайн хүн хэрэгтэй. Худайберди энэ ажлыг өөрөө хариуцахаар болж түүнд Жакып, Жумагул, Ирсай нарын зэрэг ахмад хүмүүс туслах болжээ.

	Иргызбайнхны зөвлөгөөн дээр Зере хэлэхдээ:

	— Нэгэнт шийдлээ. Одоо огт танихгүй, мэдэхгүй хүмүүсийн өмнө залуу хүүхдүүдийн минь сайхан санаачилгыг газар дэвсэж болохгүй. Үхлийг хүндэтгэж ажилласнаас та нарын хэний нь ч нэр алдар буурч муудахгүй байх. Та нар хүн юм бол өшөө хонзонгоо мартацгаа. Бөжей амьд байхдаа ерөөлгөж байгаагүй. Ядахдаа одоо сүнсийг нь бүү хараагаарай. Хөвгүүд, бэрүүд минь! Та нар ч гэсэн духаараа газар мөргөтлөө зүтгэн зочдын галд орж, сүнсийг нь гаргалцах хэрэгтэй. Эр хүний шинж нь довтолж дайсагнахдаа биш, цагаан санаа, элэгсэг сэтгэлдээ байдаг юм. Ядарлаа ч гэсэн хөмсгөө зангидаж болохгүй! Баяртай инээж явж үйлчил! Ихэмсэг зан гаргаж сагсуурч бодохгүй! Нам гүм томоотой явж үйлчлэх хэрэгтэй. Манай бүх төрөл садан энд байна. Нэг нь чалчаа, нөгөө нь сагсуу, хөөргөн, бас зарим нь хулгайч гэж нэрлэгдэгчид ийм олон хүн амьтан цугларсан газар дүрсгүйтэж яваад ийм хоч олсон юм гэдэг. Сүүлчийн «чалчаа», «хөөргөн», «сагсуу» гэж нэрлүүлсэн хүмүүс нь үнэхээр манайхны дунд байгаа юм. Чалчаа гэдэг нь шар сахалт Жуман, сагсуу гэдэг нь Майбасар, хөөргөн гэдэг нь хэн бэ гэвэл Хунаанбайн эрх тушаалд сагсуурсныг Иргызбайнхны захаас аваад нэрлэж болно. 

	Майбасар, Зеретэй маргахаас эмээж суугаа боловч Зерегийн үг маш эвгүй сонсогдсон тул нүүр буруулан сууж байлаа.

	Бүх Иргызбайн эх энэ хүний үг нь одоо ч гэсэн жинтэй, хүсвэл Хунаанбайг ч амархан айлгаж чадна. Ийм байдлыг Майбасар нүдээрээ олон удаа үзсэн болохоор одоо уурлаад уурлаад аргалах арга алга.

	Зере энэ үгээ төгсгөхөд Майбасар дэргэд нь суусан Улжан эхээ гараар татаж аяархнаар шивнэн:

	— Энэ авгай юу! Хэцүү хүн шүү! Иргызбайн хар цагаан сахалтан бүхнийг хэлж байгааг нь хараач! Ингэж золиг оргих гэж дээ! Харин ч ганц чадууллаа. Түүний сагсуу гэдэг нь яг би шүү! гэхэд дэргэд нь ойрхон суусан хүмүүс түүний үгийг сонсож арга буюу инээлдэв.

	Майбасар Улжаны ард нуугдан нүдээ ирмэж, алиа зан гаргаж:

	— Нөгөөдөх нь хэн юм бол доо? Би нөгөө «чалчаа» гэдгийг нь ярьж байна. Тийм хүн бас бий гэж үү? гэж хэлээд үгээ тасалж Жуманыг нүдний булангаар ширтсээр байлаа. 

	Хялар нүдтэй, шар сахалтай Жуман үүний энэ байдлыг анзаарсангүй байжээ.

	— Аах! Зальтай мондиуд аа! Чалчаа гэж намайг л хэлж байгаа биз. Та нар түүнийг мэдэхгүй байна гэж үү? гэхэд бүгдээрээ нижигнэтэл инээлдэв. Одоо яриа дуусаж цугларагсад аар саар зүйлийг ярьж эхэлсэн тул Абай ажилдаа яаран босов. Абай эндээс дөнгөж гармагц Жуманы зан авирыг бодоод инээд нь хүрэв. Энэ төрөл садан нь чалчаа болох нь маргаангүй үнэн юм. Өнгөрсөн намар зарим хүмүүс:

	— Жидебай, Мусакул хоёрын хооронд хэчнээн мод газар болох бол? гэж ярилцаж суухад Жуман:

	— Жидебай, Мусакул хоёрын хоорондох зайг би өнгөрсөн жилийн гүрэм уншлагаас буцаж явахдаа гараараа тоолж үзэхэд яг нэг мянга хоёр зуун гучин долоон «Ум ма ни бад ми хум» болсон юм даг гэсэн гэнэ. 

	Абай энэ тухай бодож Жуманы төлөө ихэд ичиж үл мэдэг инээмсэглэн:

	— Бурхан минь, яасан алиа вэ дээ «Ма ни бад ми хум»-аар газар хэмжихийг ямар элэнцгээсээ сурсан юм бол! «Ма ни бад ми хум» гэж хэлээд бас тоолох гэдэг чинь юутай зовлон бэ? Яасан тэнэг тархи вэ? гэж бодсон билээ.

	Энэ хотынхон энэ шөнө үргэлждийн хөдөлгөөнөөр өнгөрөөгөөд үүрийн гэгээ дөнгөж тусмагц дахин их нүүдэлчдийг явуулж амжив. Том жижиг гэр овоохой майхан бүгд 8 гэр асын тулганд бариулахаар болов. Хоол бэлтгэх эрэгтэй, эмэгтэй хүмүүс, түлээчин, усчин зэрэг үйлчлэх бүх хүмүүс энэ нүүдэлчинтэй хамт явцгаав.

	Нар тусаж хүмүүс боссоны дараа Улжан том сүйх тэргэнд гурван морь хөллүүлэн Айгыз, шар эмгэн, Калика нарыг дагуулан явав. Одоо энд үлдэж байгаа хүмүүс нядлах малыг шилэн олж Казбала руу туух ёстой байлаа. Абай, Изгутты хоёр гурав дөрвөн залуучуудыг дагуулан тэр ажлыг гүйцэтгэхээр болов. Адууг хотын дэргэд өглөө эрт ирүүлж Худайберди, Изгутты, Абай гурав адуун дотор морьтойгоор явж өнгөрсөн шөнө зүсэлсэн арван шүдлэн гүүг үзэж шилнэ. Энэ, арван шүдлэн гүү нь бараг арван азарга адуунаас зүслүүлсэн болохоор түүний аль нь ч эмээл хазаар огт хүргээгүй догшин байлаа. Шилдэг залуучуудыг аль хурдан моринд мордуулан урт уурга, бөх бугуйл өгч тэр олон догшин байдсыг барих ажилд оров. Атар газрын хулан шиг догшин байдас ороолон хулжаад тийм ч

	амархан баригдсангүй, зарим нь гүйцэгдэхгүй зовооход, зарим нь уурга алдуулан бүх адууг үргээнэ. Хотын хажуугаар ороолсон зарим байдсыг ноход хөөж Батаканы орчмын газар их үймээн шуугиан дэгдэв. Залуучуудын олонх нь унасан морьдоо усан хулгана болгож өөрсдөө ч ядарч байж долоон байдас арай гэж барив. Одоо нэг зээрд, хоёр хул байдас уул хад чулуун дундуур бугуйлаа чирэн давхисаар байлаа. Түүний хойноос Масакбай салалгүй дагаж эцэс сүүлдээ хөөж гүйцээд зориуд зодож балбасаар сүрэгт нь нийлүүлэв. Энэ үед морьтой явган бүх хүмүүс байдасны хүзүүнд чирэгдсэн бугуйлын үзүүрээс гурав дөрвөөрөө зүүгдэн, шүд зуун татахын сайнд барьж амжив. Эмнэг байдас чарлан туйлж мултрахыг оролдох боловч бүгдийг ногтолж холбоод Казбала тийш туув. Бас энэ үед 20 ирэг замын дундаас өнгөрөөд явж байлаа. Абай Изгутты хоёр хэрэглэх бүх зүйлээ амжуулж чадсан тул ас хийх газар очив.

	Заасан байранд зочдын гэр, гал тогооны гэрийг барьж доторх зүйлийг аялан хураажээ. Гэр бүхний үйлчлэгч эрчүүд гэрийн дэргэд бэлэн байна. Гэр бүхний хаалганы хоёр талд уясан нэжгээд хөхүүрийг Абайн хойноос тасралтгүй ирж байгаа айргаар дүүргэж ахин дахин бүлсээр байлаа.

	Улжан гуай ч өөрийн үүргийг идэвхтэй гүйцэтгэж тулгаа Казбалын усанд ойрхон малтуулж, мал нядлуулах ажилдаа оржээ. 20 гаруй залуучууд хэдэн байдас унаган зэрэг зэрэг өвчиж эхлэхэд Улжан өөр залуучуудыг дагуулан ирж 20 хонины арваадыг Казбалын дэргэд аваачиж энд тэнд бөөн бөөн гал түлүүлэн хуйхлуулав. Энэ нь ас буюу найр зэрэг олон хүн цуглардаг үед хийж амждаггүй зүйл байлаа. Гэвч Улжан адуу хонины шинэ тарган маханд хонины хуйхалсан амттай махыг хольж улам амттай болгохоор төлөвлөжээ. Абай хэдий бэрхшээлтэй байлаа ч гэсэн гэрийн төхөөрөмжийг үзэмжтэйгээр чимж, нагац нарын доторх хамгийн нэр хүндтэй ахмад настан нарт зориулж хоёр авдар сүр мах авчруулжээ. Өвлийн нандин идээнээс үлдсэн зүйл үүгээр төгсгөл болжээ. Түүгээр бүх зочдыг хангаж чадахгүй ч гэсэн юуны урьд олны дунд бусад идээнээс урьдчилан өгөх гэсэн байжээ. Абайн бариулсан гэр нь бусад гэрээс онцгой баригдах бөгөөд гадаа тал нь цав цагаан, дотор тал нь чимэгтэй сүртэй тул хамгийн хүндэт зочдод зориулсан тохилог гэрүүд байлаа.

	Сүйндег, Байдалы хоёр энэ гэрийн байдлыг шалган үзэж асын тулганы дэргэд очиж мориноос буугаад Улжантай мэндлэлцэв. Тэд Улжаны бусдаас онцгой бэлтгэсэнд нь үнэхээр баярлажээ. Байдалы мориндоо дахин мордох үед Улжан хэсэг харж байснаа Байдалыг тусад нь гаргаж:

	— Хоол унд ба хүндэтгэх явдал өөр хэрэг. Маргааш бөх барилдаж, морь уралдана. Түүний тус бүрд тохирсон шагнал байх ёстой. Та нар тэмээ тэргүүтэй есөөр шагнал тогтоожээ. Сайн байна! Одоо бол төрөл садан улс гар хумхиж суух цаг биш шүү. Миний хүү тэр ноогдлуудаас ч хоцрохгүй гэнэ. Тэгээд түүний хэлснээр энэ зүйлийг авчирсан юм сан гэж карманаасаа боодолтой зүйлийг гаргаж Байдалыд өгөхийн хамт шагналын нэг есийн тэргүүн энэ болог гэв. Улжаны өгсөн нь «Дааган туруу» мөнгө байжээ.

	Энэ өдөр малыг бүрэн нядалж хоол ундыг гэр гэрт тарааж дууссан үед Казбалад зочдын түрүүч нь цувж ирлээ. Байдалы, Сүйндег, Изгутты нар зочдын гэрийн хоорондох жижигхэн өндөр толгой дээр гарч зочдыг хүлээсээр нэлээд цаг өнгөрчээ. Зочид дөрвөн зүгээс дөч, тавь, хорь гучаар цувж морьдоо аажмаар алхлуулан айсуй. Хэсэг залуучууд тэднийг угтан авч ахмадуудын сууж байгаа толгой тийш чиглэн явцгаана. Өөр нутгийн хүндэт зочид заншил ёсоор юуны урьд асын толгойлогчтой уулзаж ас сайн өнгөрөхийг ерөөгөөд дараа нь зочдын гэрт буух ёстой байжээ.

	Үйлчлэгч нэг бүр өөр өөрсдийн хариуцсан гэрт ямар отгийн хүмүүсийг байрлуулахыг урьдаас мэдсэн байдаг ажээ. Абайн томилсон Ербол, Жиренше, Базаралы, Мырзахан нар нөгөө хүмүүстэй хамт зочдыг угталцав. Абай зочдын гэрийн дэргэд гуч дөчин залуучуудын хамт Долоон голоос ирэх зочдыг угтахаар хүлээж байлаа. Зочдын тоо орой тийш мянга хүрч сүүлдээ бүр ч олширсоор байлаа. Жигитек, Көтибак, Бөкенши нарын барьсан гэрийн ихэнхэд өөрсдийн нь талын зочид бууцгаав.

	Абайн хүлээн авах зочид үдэш ирэв.

	Бөжейн эхийн төрсөн ах цагаан сахалтай бор царайтай хүн иржээ. Тэр хүн толгой дээр ирж мориноос буугаад бусад зочдоос онцгой байдлыг үзүүлэн бүх угтагч нартай гар барьж мэндэлнэ. Түүний дагалдагсад нь тун олон юм. Долоон голоос ирж яваа Найман, Жалайр, Сыбан нар цөм энэ хүнийг дагаж иржээ. Тэдний түрүүч нь энэ хэсэг хүмүүс бөгөөд эд тавь жараад хүмүүс байлаа. Түүний хойноос Найман малгайтай бөөн хүмүүс нэгэн зэрэг гарч ирэв. Эдгээр ирэгсдэд байр зааж өгөхөөр Изгутты, Сүйндег нар түрүүлж явна. Нагац нар ойртож ирмэгц Абай нарын олон залуучууд мэнд хүргэж морьдоос нь хүндэтгэн буулгасны дараа Сүйндег ахмад нагацад Абайг Хунаанбайн хүү гэж танилцуулав.

	Абай Бөжейн нагац ахтай «Сайн явж ирэв үү, нагац ах аа?» гэж мэхийн ёсолж хүлээн авчээ. Олон гэрийн дотроос энэ арван том гэр ялгаран баригдаж онцгой байгааг зочид бүхэн мориноос буухаас урьд ажиж мэдсэн ажээ. Энэ гэрт буулгүй өөр газар буусан зарим зочид тэр хэсэг гэрийг хэнд зориулсан бол? Тэнд хэнийг байрлуулах бол? гэж асууцгаан, тэр гэрийг Хунаанбайн хүү бариулж Бөжейн нагац нарт зориулсан юм гэдгийг мэдсэн байжээ.

	Абай, Бөжейн нагац ба түүнийг дагаж ирсэн бусад ахмад хүмүүсийг гол дунд байгаа, хамгийн том цагаан гэрт оруулан байрлуулж үлдсэнийг бусад гэрүүдэд байрлуулав.

	Бөжейн нагац нар нь уралдуулахаар нэг бараан, хоёр цагаан хурдан морь авчирчээ. Дэл сүүлийг сүлжиж, шар шувууны өд хатгасан хурдан морьдыг тусгай уяжээ. Хол ойроос ирсэн олон зочдын уралдуулахаар авчирсан хурдан морьд нь энэ мэт чимэгтэй ирсээр байлаа. Түрүүчийн зочид ирсний дараа бусад нь ч удсангүй, үдшийн харанхуй болоход арван гэрийн зургаа нь пиг дүүрэн боллоо. Тэдний дотроос тэртээ Долоон голын отог бүхнээс хүн оролцжээ. Одоо харанхуй болсон хойно Казбалад ирсэн зочид аль отгийн хүмүүс болохыг тэдний хувцсаар ялгаж мэдэхэд бэрх байв. Зарим хэсэг хүмүүсийн олонх нь цагаан, заримынх нь бараан болох нь харагдаж сарын зүг эргэвэл мөнгөн хэрэглэлтэй эмээл, хазаар нь гялалзана. Энэ хавийн хүмүүсийн адуунаас өчигдөрхөн барьж унасан морьд нь ижлээ эрж янцгаална. Абайн бариулсан хэсэг гэрт ирж буух холын зочид одоо л бага зэрэг цөөрч «бусад нь маргааш ирэх байх» гэж Абай түрүүчийн ирсэн зочдод айраг өгүүлэв. 

	Энэ үед Ербол Абайд ирж:

	— Бас нэг бөөн хүмүүс ирэв! гэж аяархан мэдэгдэв. 

	Энэ хүмүүс Найман Тобыктытай залгаа суудаг Сыбан отгийнхон байлаа. Сыбаны цаад зах нь Аягөз, Коныршаулы, Акшаулыд наад зах нь Чингисийн орчим нутагладаг Тобыкты нартай өрсөлдсөн тэмцэл ихтэй отгийн хүмүүс ажээ. 

	Абай яаран гадаа гарч өөрийн бүх хүмүүсийн хамт тэднийг дотноор угтав. Сыбаныхан газар ойрхон болохоор Долоон голын бусад отгийн хүмүүсээс олон иржээ. Абайн зочдын хамгийн сүүлчийнх нь эд ажээ. Абай сул байгаа гурав дөрвөн гэрт тэднийг оруулж бүх зочдоо хүлээж авсны дараа одоо бүх хүмүүсийнхээ хамт зочдоо дайлах ажилд орж хамгийн түрүүнд айраг өгч, дараа нь цай, дараа нь таваг мах өгч холоос ядарч өлсөж ирсэн зочдоо аль нандин идээгээр зочилсоор байлаа. Мах идсэний дараа холоос ядарч ирсэн зарим зочид унтаж эхлэв. Сыбаныхан ядраагүй ажээ. Тэдэнд махны дараа дахин айраг өгч хүндэтгэв. Абай үдэш болтол ихэвчлэн Бөжейн нагац нарын дэргэд байгаад Сыбанаас ирсэн зочдодоо сая л ирэв. Сыбанаас ирсэн хүмүүсийн дотор хамгийн ахмад нь Хадырбай юм. Тэр нь акын хүн бөгөөд залуудаа нэртэй цуутай Садах гэдэг Акыныг ялж «Акын хүү» гэдэг нэр авч байсан хүн юм. Абай түүний олон дууг дуулсан бөгөөд заримыг нь цээжээр мэднэ. Иймд өөрийн зочдын дотор Хадырбай байгаа явдалд Абай ихэд баярлана. Хадырбай анх ирэхдээ эдэнд зориулж барьсан гэр нь Хунаанбайн гэр болохыг мэдсэн юм. Цаад захын Тобыкты, наад захын Иргызбайн эхнэр хүүхдүүдийг хүртэл нэгд нэгэнгүй мэддэг Сыбаны ярианд дуртай зарим хүмүүс зүгээр байж чадсангүй, ирсэн цагаас эхлэн ахин дахин орж гаран өөрсөдтэй нь үйлчилж буй Ербол нартай ярилцаж энэ арван гэрийн бүх төхөөрөмж, үйлчлэгч нарыг хүртэл мэдээд Хадырбайд мэдэгдсэн ажээ.

	Хадырбай өөрөө ч гэсэн ирснээс хойш уусан амтат айраг, элбэг дэлбэг нандин идээ, аяга таваг, тэр бүхнээс тодорхой дүгнэлт хийжээ. Ялангуяа хоол бүхэнтэй хамт ирдэг төрөл бүрийн амт шимттэй зүйлийг оруулахгүйгээр адууны нарийн гэдсэнд хийсэн алт шиг шар хиам, хонины хуйхалсан мах зэргээс үүний хүндэтгэл нь бусдаас онцгой болохыг сайн мэджээ. Хадырбай эдгээр зүйлийг Хунаанбайн нэг бага хүү нь удирдаж байгаа гэдгийг мэдсэн бөгөөд тэр хүүхэд өөрсдийн нь дэргэд ирэхэд ихэд баярлан:

	— Нааш ир хүү минь! Суу! гэж дуудаж айргаа өгөв. 

	Шар царайтай цагаан сахалтай Хадырбай, Абайн эцгийн мэндийг асуугаад энэ хүндэтгэлд нь баяр хүргэв. Абай өөрөө төдий л яриа үүсгэхгүйгээр зөвхөн Хадырбайн асуусан зүйлийг хариулавч тун товч тодорхой ярьж байлаа. Хадырбай залуу хүүгийн төлөв байдлыг ажиглаж мэдээд цаашаа яриа үүсгэхийг оролдож:

	— Нөгөө акын надтай ярьж суухдаа Хунаанбайн Улжанаас гарсан, одоо Зерегийн гар дээр байдаг нэг хүү нь саяхан сургуулиас иржээ. Тэр нь дуунд их дуртай юм гэж хэлсэн шиг санагдана. Тэр нь чи биш үү? гэхэд Абай бага зэрэг ичиж инээмсэглэн:

	— Барлас акын манайд ирж нэлээд хоног байх нь ч байсан юм гэж хэлээд Хадырбай тийш эгц харна. 

	Хадырбай инээмсэглэж:

	— Хүү минь битгий муу юм санаарай! Чиний эцэг бид хоёр чацуу болохоор хамаагүй ярьж сурсан юм. Чиний эцэг дуу гэдгийг үзэн яддаг хүн юм даг. Гэтэл чи яагаад дуунд дуртай болов? гэдгийг асуух гэсэн юм. Үүний учрыг яриач! гэв. Гэрт байгаа бүх хүмүүс Хадырбайн алиа үгийг сонсоод инээлдэв. Абай өөрөө энэ гэрийн эзэн болохоор төвийг сахиж бага шиг ярья гэж бодсон боловч Сыбан нар өөр нутгийн хүмүүс шиг биш, Тобыхтын өөрийн хүн шиг чөлөөтэй байгаа тул хариу хэлэхийг бодно. Хэлэх хариу нь ч бэлхэн байжээ. Гэвч зочлон ирсэн ахмад хүмүүстэй хамаагүй ярилцвал цэцэрхэж байна гэж бодох болов уу гэж сэтгэл нь хоёр тийш хуваагдана. Абай ахин дахин шүлсээ залгиж толгойгоо сэгсэрч суугаагаа өөрөө ч мэдсэнгүй. 

	Харин энэ байдлыг Хадырбай ажиглаж:

	— За нэг юм хэлэх гээд байх шиг байна, битгий зов! хэл гэв.

	— Хадырбай гуай, тэгвэл эцэг нь чацуу бол хүү нь ч чацуу гэдэг. Хэрэв буруу зүйл яривал уучлах биз. Гэвч юмыг ухаарч мэддэггүй зарим хүмүүсээс өөр дуунд дурладаггүй хүн байх гэж үү? Миний эцгийн хувьд түүний хүсдэг нэг дуу байдаг байх. Гагцхүү нөгөө

	 

	«Алдар гавьяат нэр төр чинь

	гэдэг дууг шүүмжилж ярьсан нь танд аягүй санагдсан болов уу? гэж хэлээд үл мэдэг инээмсэглэнэ. 

	Гэрт байгаа бүх хүмүүс чив чимээгүй болж Абайн хариуг анхааралтайгаар сонссон ажээ. 

	Хадырбай чангаар инээж:

	— Энэ хүү, над руу довтлох нь шив дээ! Чи бас тэр яриаг сонссон байжээ, тийм үү? гэж хэлээд бусад хүмүүсийн зүг харж байснаа: — Үүний хэлж байгааг үзэв үү? Энэ хүү миний Салтабайд хэлсэн дууг дурсаж байна. Хунаанбай гуай түүнийг сонсоод «Юунд тэгж долигоноод байдаг юм бэ?» гэж шүүмжилсэн юм. Хүү минь чи үгээ олж хэлж байна гэж хэлээд инээв.

	Абай түүнээс хойш өөр юу ч хэлсэнгүй. Сүүлийн үед Абай ахмад хүмүүстэй ярилцахдаа цохилт өгөх маягаар ярихыг их л зүйтэй гэж санадаг байжээ. Хадырбай арга буюу өөрөө яриулсан болохоор Абай түүнд хэлсэн хатуу үгээ буруу гэж үзсэнгүй, харин ингэж хэлсэнд өөрөө баярлах шиг болов. 

	Энд байгаа зочид удаан сууж их л орой болсон хойно унтсан учир Абай нар зочдын ор дэрийг засаж бүх хүмүүсийг унтуулан өрхийг бүтээж асын тулга тийш хөдлөхөд зуны богинохон шөнө зүүнээсээ гэгээрч байлаа. Казбалын зүүн талын өндөрлөгүүдэд үүрийн гэгээ тусаж од мичид нь шингэсэн тунгалаг тэнгэрийн хаяанд Тезекийн нуруу тодхон харагдана. Тэр нь энэ орчмын хөндий, нойр ихтэй гүн жалгануудад «үүр цайхыг» урьдчилан зарлаж байдаг шиг санагддаг юм.

	Абай, Ербол, Изгутты нар гал тогооны байранд ойртож ирээд хоорондоо ярилцахдаа

	— Одоо үүр цайна. Өнөөдөр унтаж амжихгүй байх. 

	— Унтахаа больё.

	— Түлээ түлшээ эртхэн төхөөрье.

	— Айргийг удааж болохгүй. Бүх гэрүүдэд айраг юу ч үлдээгүй.

	— Яриаг больж түргэн явж амжуулъя! гэцгээж, дараах өдрийн бэлтгэл ажилд оров.

	Дараагийн өдөр нь хамгийн их нүсэр ажилтай өдөр бөгөөд асын өдөр юм. Абайн үйлчилсэн зочид нь энэ өдөр, үд өнгөртөл өчигдрийн буусан гэрээс хөдөлсөнгүй, Өглөөнөөс хойш цай айраг хоёроор зочилж үдэд бүх арван гэрт мах авчруулан зочилно. Абайн энэ удаагийн хэрэглэсэн дүрэм горим нь зочид хөндлөнгийн хүмүүс, ас хийгчдийг ихэд бахархуулжээ. Таваг зөөгч бүх хүмүүс нь цөм жороо морьд унаж, бүх морьдыг мөнгөн хэрэглэлтэй эмээлээр эмээллэжээ. Бас үйлчлэгч хүмүүс нь мяндсан алчуураар толгойгоо боожээ. Тэд асын тулга, зочдын гэр хоёрын хооронд хоёр тавгийг хоёр гартаа барьж зэрэгцэн давхихдаа орчмын газрыг чимэглэж байв. Бөжейн нагац нарт зориулсан зочлол нь их дотно элэгсэг найртай болов. Асын өдрийн махыг идэж дууссан үед Байсал том цагаан морь унаж дөч тавин хүмүүсийг дагуулан, урт модонд хадсан байг авч бусдаас түрүүлэн давхив. Энэ нь зочдыг мориндоо мордож бэлэн байхыг мэдэгдсэн дохио ажээ. Одоо уралдаан, барилдаан, морин тоглоом эхлэх ёстой. Асад цугларсан олны шуугиан хөдөлгөөн одоо эхэлнэ. Наадам тоглоом бүхэн байн эргэн тойронд явагдана. Байсалын дохиог үзсэний дараа энд цугларсан үй олон хүмүүс мориндоо мордоцгоож, сүүл дэл хоёрыг нь сүлжсэн хурдан морьд хөдөлцгөөв. Удалгүй бүх хүмүүс мориндоо мордоцгоож бэлэн болов. Абай цугларсан хүмүүсийг барагцаалж амжсангүй, тэр нь явган байсан бөгөөд мордохыг ч хүссэнгүй. Учир нь өөрийн үйлчлэх зочид нь холоос ирсэн хүмүүс болохоор өнөөдөр замд орж чадахгүй тул оройн хоол ундны бэлтгэлийг хийх хэрэгтэй байлаа. Иймд Абай, Изгутты хоёр өөрсдийн хариуцсан ажлаар хөөцөлдөж бусад хүмүүсээ нэгэн адил хатуу барьж ажиллуулав. Абай тэдний хэнд ч чөлөө өгсөнгүй зөвхөн Ербол олны хөдөлгөөнд оролцохыг хүсэж байж ядан:

	— Ядахдаа та нарт хэл залгаж юу болж байгааг мэдээд ирье гэж хэлээд морио гуядан давхиж олны дунд ороод алга болж удалгүй шинэ шинэ зүйлийг ярьж сонирхуулав. Асад цугларсан олны тоог мэдсэн хүн гараагүй юм. Харин одоо Ербол «Олон мянган хүн байна» гэж ирэв. Абайн үйлчилсэн зочид мориндоо мордоцгоож дохио хүлээж байх үед Байсал ура хашхирч байгаа улам дээш өргөн Тезекийн өндөрлөг тийш давхина. Тезекийн цаад тал нь уудам тал бөгөөд бүх наадам тоглоом тэнд явагдахаар болжээ. Байг явуулсны дараа түүнийг харж байсан бүх хүмүүс бөөн бөөнөөр уралдан давхихад тэд тоймгүй олон болохыг Абай сая ажиглажээ. Энэ үед Улжан, Айгаз нар ба бүх үйлчлэгч зочлогч хүмүүс гэрээс гарч гайхан сонирхоцгоов. Цугларсан олны нэг зах нь асын гэрийн дэргэд байхад нөгөө зах нь харагдахгүй болж их хөндий дунд сургуулийн хүүхэд шиг бужигнан тасралтгүй цувсаар байлаа.

	Холоос ирсэн зочдоос гадна. Тобыхтын доторх морь унаж чаддаг эрэгтэйчүүдээс нэг ч хүн үлдсэнгүй ажээ. Нэлээд удсаны дараа Ербол уралдаанд давхих морьдын тоог мэдэж ирэв. Хурдан морьдыг Байдалы тоолуулахад бүгд 150 хүрсэн байжээ. Түүний 10-ыг барихаар болжээ. Барианд орсон морьдод өгөх шагналыг тус бүр есөөр тогтоож нэгдүгээр бай нь тэмээ тэргүүтэй ес, хоёр дахь нь мөнгө тэргүүтэй ес байлаа. Энэ мөнгө нь өчигдөр Улжаны өгсөн мөнгө юм. Дараагийн шагналууд нь мөн л хангалттай болжээ.

	Их асад олон бөх барилдах бөгөөд бөхчүүдийн шагналд мөн л дээрхийн адил ес есөн шагналыг тогтоожээ. Абай энэ зүйлийг сонссоны дараа бэлтгэл ажилдаа оров. Өнөөдөр үдэд эх нар нь Абайг дуудан: хэрэв зочид маргааш өдрийн хоол идээд явахаар бол мах хүрэхгүй нь ээ, нүүр улайхгүйн тул одоогоос нэмж юм бэлтгэх хэрэгтэй болох байх гэж ярьсан учир Абай ас хийж буй газар очоогүй юм. Тэр нь Изгутты, Мырзахан хоёрыг Батокан дахь Худайбердид яаралтай явуулж ямар ч саадгүйгээр таван хусран даага өгч явуул гэдгийг тушаав. Бас ар гэрт үлдэж байгаа хүмүүс ас маргааш дуусна гэж тайвшраад айргийг тасалдуулж болохгүй, харин байгааг нь авчрах хэрэгтэй. Бусад хүмүүс хэдийгээр өнөө орой тарах боловч манай зочид маргааш явахгүй, энэ байдлыг анхаарах хэрэгтэй гэжээ. Энэ үед түлшний асуудал бэрхшээлтэй юмны нэг байлаа. Энэ ажил ч гэсэн Абайн гүйцэтгэх үүрэг мөн. Абай Бөжейн асын нүсэр их ажлын аль хүндийг эдлэхээс өөр бусад хүнтэй адил нэг ч тоглож наргиагүй юм. Бүхнээс хоцорч, өнөөдөр ба бас ирэх шөнийг энэ тэр гэж гүйсээр өнгөрөөв. Зочид орой дахин буцаж ирэхэд их л цанган ядарч ирсэн боловч урдаас өчигдрийн угтаж авсан залуучууд мөн л найртай сайнаар угтаж хүндэтгэв. Эхлээд амттай сэнгэнэсэн айргаа өгч амны цангааг гаргаад дараа нь цайгаар зочлов. Тагаараа уур савсуулсан халуун тогоо тус бүрийг хоёр хүн өргөж дамнан авчирч зочдын хүсэлтийг хангав. Энэ арван гэрийн өнөөдрийн үйлчлэл, төхөөрөмж нь өчигдрийнхөөс дутсангүй. Бусад гэрийн зочид орой буцацгаасан учир Байдалы, Байсал, Сүйндег нар ч энд иржээ. Улжан, Абай хоёр тэднийг нагац зочидтой хамт байлгаж хүндэтгэхээр зориуд урьсан байлаа. Абайн үнэхээр гайхалтай үйлчилсэнд тэд өөрсдөө ч баярласан юм.

	Абай энэ орой ч унтаж амарсангүй, өнөөдөртэй бүгд гурван өдрийн турш унтаагүй байлаа. Маргааш нь үдийн хоолыг эрт бэлтгүүлж зочдод эрт өгүүлжээ. Үдийн хоолыг идэж дуусах үеэр Бөжейн нагац ах нь Абайг зориуд дуудаж ирүүлж адис тавин дахин дахин ерөөв.

	Энэ гурав дахь өдрийн үдийн хэрд Абайн царай нэг л биш болохыг ажигласан Улжан Изгутты, Ербол нар түүнийг ихэд өрөвдөв. Абайн царай зэвхийрсэн бараг дусал цус үлдээгүй өвчтэй хүнтэй адил болжээ. Хоёр нүд нь час улаан болж, хоёр хацрын мах нь хонхойж ер бусаар ядарсан нь илхэн байлаа. Үнэндээ Ербол, Изгутты хоёр ч их ядарчээ. Гурвуулаа нэг нэгийнхээ байдлыг харилцан ярилцаж инээцгээхэд Ербол:

	— Бид гурав өчигдрийн бүгчим халуунд дохиж ядраад бас үүр цайтал сойгдсон Харашагийн бор морь шиг болжээ. Хэлээд яах вэ! гэв.

	— Одоо хүсэж мөрөөдөх ганцхан зүйл бол нэг сайн унтаж авах л байна. Яг энд хэвтээд өгөхөд ч болмоор байна гэж Абай ядарснаа илчилнэ. Энэ үед Байдалы ирж тэднийг Бөжейн гэрт урив. Асын дуусаагүй зүйлүүд бас бий ажээ. Тэр нь Бөжейн гашуудлын морьдыг алах, гашуудлын тэнг эвдлэх зэргээр гашуудлыг тайлах явдал байв. Ойрхны төрөл саднаас нь энэ ажилд оролцоогүй үлдэх хүн байх ёсгүй. Бөжейн нагац нараас эхлэн бүх Тобыхты нар энэ ажилд оролцов.

	Байдалы нар Бөжейн гэрийн дэргэд ирэхэд Бөжейг нас барснаас хойш хар давуугаар толгойгоо ороосон эмэгтэйчүүд гадаа гарав. Байдалы гэрийн бүслүүрт хатгасан хар тугийг суга татан аваад Байсалд өгөв. Байсал хар тугийг газар хаяж ишийг нь хөлөөр гишгэн хугалав. Ас төгсөж гашуудлын жил гүйцэв. Энэ нь гашуудлын өдрүүд өнгөрлөө гэдэг тэмдэг ажээ.

	Сүйндег, Байдалын даалгасан ёсоор бүх хүмүүсийг цагаан гэрт дагуулан орж гашуудлын тэнг эвдлэв. Энэ ч гэсэн түрүүчийн адил гашуудлын өдрүүд өнгөрсний тэмдэг юм. Энэ үед Бөжейн эхнэр ба хоёр охин нь гэрийн зүүн талд буруу харж суугаад гашуудлын дууг аялсан учир бүх хүмүүс чив чимээгүй болцгоов. Энэ бол Бөжейн үхэлд гашуудсан сүүлчийн нулимс юм. Үүний хамт мөн сүүлчийн номыг уншиж дууссаны дараа бүх хүмүүс гадаа гарч гашуудлын хоёр морийг авчрав. Гойд таргалсан хүрэн морь, хар бор морь хоёрыг Бөжейн төрөл садан нар нулимсаа асгаруулсаар унагааж Байдалыгаар хоолойг нь огтлуулав. Түрүүчийн гашуудлын тугийг унагасан Байсал, хар тэнг эвдсэн Сүйндег одоо энэ хоёр морины хоолойг огтолсон Байдалы гурав дараа «хувь» авна. Тэд бол энэ орчмын хамгийн ахмад настан болохоос гадна Бөжейн хамгийн дотнын нөхөд юм. Иймд асын дараа болсон тэр гурван ёсыг энэ гурван хүмүүсээр гүйцэтгүүлсэн нь зүйн хэрэг байжээ. Алсан морины махыг идэхгүйгээр явж болохгүй. Абай үүргэлэн мах идэхээр хүлээж ядан арай гэж суув. Нар орсны дараа Абай, Бөжейн гэрээс мах идэж дуусмагц явах зөвшөөрөл гуйхад Байсал, Абайг дэргэдээ ирүүлж дөч үнсээд:

	― Хүү минь, би өнөө болтол чамтай ярилцаж дотно байж үзээгүй юм сан. Тэр Хархараалид чиний зан авир, төлөв байдлыг бахдаж Бөжей гуай чамайг чин сэтгэлээсээ ерөөсөн шүү дээ. Би түүнийг тодорхой санаж байна. Тэгэхэд хэлсэн үгийг чи санаж байгаа биз, чамайг хүн болно гэж итгэсэн учраас ерөөсөн юм. Би тэгэхэд дургүйцсэн билээ. Шулуун шударга байдлыг сахиж, төрөл садандаа хэлсэн үгийг чинь нэг биш удаа сонслоо. Одоо ийм мартагдашгүй өдрүүдэд Бөжейн үнэнч дүү болохоо чи тодорхой харуулав. Сайн ахынхаа хүслийг ингэж биелүүлэх хэрэгтэй. Биелүүлнэ ч гэж итгэж байна. Чи л яасан ч биелүүлж чадна. Амьдрал гэдэг сонин зүйл болохоор буруу замд битгий оруулаасай. Хэрэг явдал чинь бүтэмжтэй, хүсэл бодол чинь биелэгдэж байх болтугай гэж ерөөв. Байдалы, Сүйндег, Кулыншак нар мөн л сайн санаагаар дэмжиж, өөрсдөө ч ерөөв. Абай хариу хэлсэнгүй. Гагцхүү өндөр настан нарыг дагаж ерөөлийг хүлээн авч:

	— Байсал ах аа, баярлалаа, ерөөсөнд тань баярлалаа гэв. 

	Үүний дараа бүх хүмүүстэй салах ёс үйлдэж Ерболыг дагуулан гарч мориндоо мордов. Энэ үед Улжан сүйх тэргэнд суугаад гэр лүүгээ явсан байжээ. Абай, Ербол хоёр шогшуулсаар морин дээр арай ядан явж Ботаканд ирэхэд Улжан аль хэзээний ирж зочдын гэрийг бэлтгүүлж энэ хоёрт тусгайлан ор засуулсан байжээ. Абай мориноос бууж их гэрт орж эмэг эхтэйгээ мэндлэн Улжаны зүг хандаж:

	— Нойр! Нойр! Ээж минь гагцхүү нойр гэж хэлээд гэрийн хойморт очин хажуулдав.

	Абай энэ насандаа өөрийн бүх амьдралын турш анхан удаа нойргүй шөнийг өнгөрөөж ер бусаар ядарсан нь энэ билээ. Абай одоо эх нарынхаа гэрт ирмэгц хүүхэд зан гаргаж дахин эрхлэв. Улжан, Абай, Ербол хоёрт нэг нэг аяга айраг өгч, дараа нь зочдын гэрт өөрөө дагуулан орж хэвтүүлэв. Ийнхүү хэвтсэн хоёр залуу дөнгөж толгой нь дэрэнд хүрмэгц унтаж маргаашийн үдээр сэрж бага зэрэг айраг уугаад дахиж орой болтол унтав. Үдэш боссон боловч үүргэлсээр сууж, бусдаас түрүүлэн унтаж хоёр дахь өдрийн өглөө босоход биес нь овоо сэргэсэн мэт байлаа. Хоёр шөнө, нэг өдөр унтсан Абай, энэ нойрон дундаа аль хэр нэр хүндтэй хүн болсноо мэдсэнгүй.

	Энэ өдрүүдэд зусланд байгаа олны дунд тархсан их яриа Бөжейн асын тухай ажээ. Асыг хийсэн ба асад очсон, бас асад очиж чадаагүй боловч очсоноос сонссон хүмүүс ганц асын тухай ярьцгаана. Энэ яриа нь гагцхүү Тобыхтыгоор хязгаарлагдсангүй, хол ойр, хот хөдөөгийн олон отгийн дунд салхинаас ч түргэн тархсаар байлаа. Абай өөрөө асын тулга ба зочдын гэрийн хооронд гүйсээр байгаад энэ ас аль хэр өргөн далайцтай болсныг мэдэж чадсангүй ажээ. Үнэндээ Бөжейн ас нь ганц Тобыхты ч биш энэ хавийн отгуудын дотор сүүлийн үед үзэгдээгүй бэлтэй хийгджээ. Юм бүхэн элбэг дэлбэг, найрсаг сайхан зочлол, энэ бүхэн нь ёстой нэг үлгэр дуурайл болохуйц болжээ. Өнөөдөр ийнхүү их зүйлийг өөрсдийн нүдээр үзсэн эрэгтэй, эмэгтэй хөгшин залуу бүхэн үүнийг амархан мартахгүй нь лавтай. Ярьж хөөрөх нь ч зөвхөн зун ч биш, намар, өвөл ч үргэлжилж, өдөр өнгөрч цаг нь улам холдох тутам энэ асын тухай яриан дээр үнэн худал нэмэлтүүд нэмэгдэх нь зайлшгүй. Дараачийн жилүүдэд энэ асад түрүүлсэн бөх, хурдалсан морь, цэцэн үг, хэлэмгий хүний нэр, энэ бүхэн онцгойгоор ялгарч мартагдахгүй яригдсаар байх болно. Зөвхөн энэ ч биш Тобыхтынхан үүнээс хойш энэ ас хийсэн жил төрсөн хүүхдийн насыг Бөжейн асын жилээр баримжаалж тоолох болно. Тэгэхдээ ас хийсэн жил төрсөн хүүхдээр хязгаарлагдахгүй, асаас нэг хоёр жилийн урьд буюу эсхүл нэлээд хэдэн жилийн хойно төрсөн хүүхдийг ч тэр асын «урьд, хойно» гэж ярьцгаах болно. Бөжейн асын нэр цуурай ийм бөлгөө. Үүнээс хойш асын жил гэрлэсэн хүмүүс тэр жил үхсэн хөгшин, залуу, тэр жил болсон худ ургийн барилдлага, хурим той энэ бүхэн асын жилээр тоологдоно. Үүний нөгөө талаар энэ байдал нь зөвхөн хүний хувьд ч биш дараагийн жилүүдэд уралдаанд түрүүлсэн хурдан морьдоо Бөжейн ас хийх жил даага, шүдлэн, эсхүл унага байсан юм гэх зэргээр ярьцгаах болно.

	Нэртэй их асууд энэ мэтээр цаг хугацааны хэмжүүр болон хувирдаг учир заримдаа үе улиран дурсагдах явдал буй. Эрт дээр цагт болсон Төрөгчийн ас, Бопын асууд нь яг үүнтэй адил мартагдаагүй явж иржээ.

	Тобыхтын дотор одоо хамгийн их яригдсан Бөжейн ас зуслангийн ойр хавийн бүх айл амьтанд ихээр дурсагджээ. Тэр ёслолд идэвхтэй оролцож сайн нэр зүүсэн хүмүүсийн нэр ч одоо олны ярьдаг зүйлийн нэг болжээ. Ёслолыг сайн удирдаж өнгөрүүлсэн Байдалы, Байсал, Сүйндег нараас гадна олон түмэн, залуу хүү Абайн тухай онцлон ярих болжээ.

	Абайн тухай ярилцагчдын олонх нь юуны урьд Хунаанбайг дурсана. Абай хэзээ ч гэсдэггүй хөлдүү оргил шиг хатуу сэтгэлтэй эцгээ сүрхий шүүмжилжээ. Олон мянган зочдын дунд Абайн үйлчилсэн зочид бусдаас онцгой мартагдашгүй хүндэтгэлийг үзжээ.

	Хамаг олны дур хүслийг булааж, хүн бүхний чин сэтгэлийн ерөөлийг хүлээсэн, үргэлж сайн сайхныг мөрөөдөж байдаг тийм нэг ухаантай хүү гарчээ. Олонх хүмүүс Зере, Улжан хоёрт баяр хүргэж «Хамаг олны эх болсон Зере ард олны сайн сайхан энх амгаланг хүсдэг хүн тул чи хүүгээ иймэрхүүгээр хүмүүжүүлжээ. Эх хүний хайр энхрийлэл талаар өнгөрөөгүй юм байна» гэж ярьцгаана. Хүүгээ өөрөө дагуулж очоод бүх ёс зарчмыг ямагт зааж эцэст нь цуцалтгүйгээр ажилласан Улжаныг ч магтацгаана. Энэ бүх яриа нь Абайг унтаж байгаа үед Зерегийнхэнд тал бүрээс тасралтгүй ирсээр байлаа. Тэр ч байтугай Көтибак, Жигитек, Бекенишийн зуслангаас ирсэн танихгүй хүмүүс ч энэ зүйлийг ярьсаар байлаа.

	Көкшег хэсэж Баканасд хүрч буцсан Хараатай, Казбалын хөндий дэх Бөжейн талынхан ч Абайн тухай иймэрхүү яриа болж байгааг сонссоноо мэдээлжээ.

	Баканас, Байкошкарын адагт зусдаг цусан төрөл биш Херей нар ч гэсэн энэ зүйлийг сонсжээ. Абай, Ербол хоёр гурав дахь өдөр боссоны дараа гол дээр очиж усанд биеэ удтал угааж өглөөний цай уухаар эргэж иржээ.

	Зере ач хүүгээ өөрийн дэргэд ирүүлж зэрэгцүүлэн суулгаад урд нь цайг тавьж:

	— Хүү минь, хонгор минь! гэж духыг нь үнсэнэ. 

	Улжан тавагт хийсэн хөрсөн толгой, сүүжийг Абайн өмнө тавьж:

	— Энэ бол чиний хүн болсонд эх нарын чинь гаргуулсан хонины мах юм. Идэцгээ! гэв. 

	Абай гайхсан байдлаар өгүүлрүүн:

	— Ээж ээ, энэ чинь юуны төлөө бил ээ!

	— Чиний хийсэн хөдөлмөрт төрөл садан нар талархал илэрхийлжээ. Та хоёр нойрноос болж юугаа мэдэв гэж, чамайг олон түмэн магтаж, хүн болж гэж ярьцгааж байна. Түүний төлөө юм. 

	Абай:

	— За боль доо! Хөдөлмөр гэж нэрлээд байхаар ямар уулыг нураасан биш дээ. Олон түмэнтэй хамт явж зочдод үйлчилснийг үү? Гэвч хөөрхий болсон хургыг алах шалтаг барагдах биш дээ! Ербол чи нааш суу, идье гэж хэлээд махыг идэж эхлэв.

	Энэ завсар гурав дөрөв хоног өнгөрөв. Энэ өдрүүдэд Ербол гэртээ хариад эргэж ирэхдээ цагаан саарал морио усан хулгана болтол давхиулжээ. Тэрээр дов дээр ганцаар явж байхад дэргэд нь хүрч очив. Абай энэ удаа яаралтай ирсэн нөхрөө горьдлоготойгоор угтав. Ербол сүүлийн хэдэн сарын турш Абайд Тогжаны талаас олигтой мэдээ авчирч чадаагүй байсан бөгөөд одоо үгээ эхлэхээс өмнө Абайн малгайг толгойноос нь шүүрэн авч:

	— Сүинши! хэмээн хашхирав. 

	Хоёулаа нэг нэгийнхээ хэлэх гэсэн зүйлийг тааварлан инээмсэглэнэ.

	— Хэлээд яах вэ, хэрэг бүтэх гэж байна гэж Ербол амьсгаадан инээж: — Сүйндегийн бага хүү Адилбек хадмынд очихоор явсан Сүйндег, Асылбек нар ч түүнийг дагаад явсан гэнэ. Олон хоногийн турш оролдоод ярилцаж чадаагүй юм сан. Адилбек намайг хардаж үзэн яддаг болсон тул Тогжаныг байтугай түүний бэргэн нартай ч ярьж чадаагүй шүү. Харин өнөөдөр үдээр очиж Асылбекийнд айраг ууж суухдаа Тогжаны бэргэнтэй сайн ярилцсан. Тогжан чамайг санаж байна гэнэ. Чамайг дахин дахин ярьдаг гэнэ. Түүнээс гадна чиний алдар нэрийг чинь магтаж олон түмэнд түгээгч нар бид хоёрт ихэд тус хүргэжээ. Тэгээд бас бэргэн ба дүү нь энэ орчмын залуучуудын дотор Абайтай тэнцэх хүнгүй гэж чамайг магтдаг гэнэ. Одоо үхсэн ч, сэхсэн ч хамаагүй, очиж уулзаарай! Би түүний төлөө ирлээ. Бусад зүйлүүдийн тухай замдаа ярилцъя. Морио түргэн авчруулж хамт яв! гэв. 

	Хоёулаа явахаар шийдэв. Абайн царай хувьсхийж нүдний гал бадран ихэд баярлав. Тэгээд энэ хоёр, үдэш болмогц Бөкеншийн зуслан Жанибек тийш явцгаав.

	Абай цагаан дэлт жороо шаргаа унажээ. Энэ хоёрын малгай дээл нь ч хүртэл саарал өнгөтэй юм. Үнсэн саарал морь унаж цайвар өнгийн хувцас өмссөн хоёр залуу үдшийн сэрүүнээр явахад ногоон өвсний дунд сүүмэлзэн харагдах ба нуугдан явахад аятайхан тохирчээ. Хар жалгын араар явбал замд айл амьтан олон болохоор хүн харах болно. Хоёр залуу гүн шөнийн цагаар явах нь сэжигтэй ажээ. Иймд тэд Тезекийн хар хавцлын өврөөр өнгөрч тал газраар явав. Зам тойрох боловч, түүнийг юманд бодохгүйгээр яаран явцгаана. Удсангүй сар гарч нам гүм саруулхан шөнө эхлэв. Цагаан тал, холын уулс шингэн мананд умбаад шөнийн хоргой дээлээ өмссөн мэт байлаа. Хүн амьтангүй хээр талын байдал нь уй гашуунд тун ч төстэй. Өндөр хөх огторгуйд ганцаар сэлсэн ядрангуй байдалтай хавирган сарны зүг харж Абай санаа алдана. Абай Тогжаныг санахдаа ихээр гашуудан гуньхарна. Нарт ертөнц дээр амьдрал түүнийг хүн болгон өсгөж, залуу насны гэрэл цацруулахад Тогжаныг ертөнцийн хамгийн үзэсгэлэнт сайхан нь гэж сэтгэжээ. Энэ бол ямар ч өө сэвгүй ариун цагаан сэтгэлийн нарийн нандин мөрөөдөл юм. Гэвч тэр хоёрын дунд амьдралын их бэрхшээл хөндөлсөж байна. Айлтгүй хүсэл, алаггүй сэтгэл нь тэмүүлэх боловч нэгний хөл тушаатай нөгөөгийн толгой ногтлуулсан юм шиг болдог тул хөөрхий хоёрыг өөрийн эрхгүй хагацуулахад зөвхөн хайрын халуун сэтгэлээр хоёр биеэ мөрөөдөвч гинжлүүлснээ ухамсарлаж гашуудан гуньхарна.

	Абай Хархараалиас буцаж ирсний дараа Тогжанд мэнд хүргэж нүүр учран золгохыг хүсжээ. 

	Тогжан:

	— Нүүр учрах хэрэг юу бил ээ? Юуг хүсэж нүүр учрах вэ? Учрыг өөрөө ухамсарлахгүй байна гэж үү? гэж сэтгэлийнхээ гунигт байдлыг илчлэн зөвшөөрөөгүй ажээ. 

	Абай ямар ч арга зам олсонгүй. Үнэндээ Абай Дилдад дурласангүй. Гэвч амьдралын эрхийг аргагүй дагажээ. Тогжаныг ч гэсэн Мамбетейд хадамлахаар аль эрт хэлэлцэн тохирчээ. Тогжан ирээдүйн нөхөртөө өчүүхэн төдий ч сэтгэлтэй болж чадсангүй. Харин Абайд дурлаж, хадмынхаа тухай бодохгүй байхыг хичээдэг байжээ.

	Тэгээд Абай хадмуудад очиж горьдлого тасарсан тэр нэгэн цагт Тогжан хүнгүй газар очиж олон удаа уйлж ихэд ядарчээ.

	Яаран явсан хоёр залуу улс амьтан унтах үеэр Жанибекд ойртов. Айл амьтан бүгд унтсан болохоор уулзаж чадахгүй болов уу гэж сэтгэл гонсойж байлаа. Жанибекийн өтгөн их өвстэй өргөн хөндийн хоёр тал нь өндөр шар эрэгтэй юм. Түүний баруун талын хөтөл дээр гарч ирэнгүүт Абай холоос салхинд замхран бүдгэрч буй чимээг сонсов. Ербол бас сонсжээ. Хоёр залуу дөрөлж дээр гарч бага зэрэг зогсоход нөгөө дуу улам тодхон сонстоно. Энэ нь хот манаж буй эмэгтэйчүүд хэд хэдээрээ хоршин дуулж байгаа бололтой. Абай, Ербол хоёр даваан дээр удаан зогссонгүй уулын бэл рүү уруудвал өргөн их хөндий дүүрэн айл харагдах бөгөөд хот бүхэнд бөөн бөөн хоньд хэвтэнэ. Гэрийн гал нь цөм унтарчээ. Эзэнгүй тайван аралд олноор зэрэгцсэн галуу нугасны үүрт цайран харагддаг өндөг адил, сарны дор нам гүм, өрх нь татаастай цагаан гэрүүд харагдана. Зургаа, долоо, арав таваар бөөгнөрөн буусан айлууд олон байв. Нойрсон буй энэ орчмын хот айлын тэртээгээс дууны аялгуу сонстон цэлмэг тэнгэрээр түгэн цуурайтна. Залуучууд урагшлах тутам дуу улам тодхон сонстож урьж буй мэт байлаа. Энэ хөндийг яг дундуур огтолж гарсан жижиг гол байдаг. Түүний хоёр талын эргээр архай тархай ургасан шугуй бий. Абай, Ербол хоёр шугуй дундуур хөндий уруудан явав. Дуу Сүйндегийн хот хавиас гарч байгааг Ербол мэдлээ. Тэр хотын цаад талд Ерболын гэр байдаг тул тэр хоёр Сүйндегийн хотыг зайлшгүй дайрч гарах ажээ. Тэд аажуухан явах боловч одоо ч гэсэн цагаан дэлт морины гүйн хар алхаагаар явж байв. Ганц нарийхан жим даган явсаар гармаар гарч модны цаад талын нэлээд өргөн талд хүрвэл Сүйндегийнхэн харагдаж дуу улам ойр, улам тод болов. Сонсвол «Унаган бор» гэдэг дуу байлаа.

	Абай, Ербол хоёрын Бошанаас сурч ирсэн энэ шинэ дуу энэ орчимд бас тархсан байжээ. Нарийхан боловч сайхан хоолойтой эмэгтэйчүүд «Унаган борын» зарим аялгууг хазгай дуулна. Ербол модноос цааш гармагц энэ бүх байдлыг түргэн ажиглаж:

	— Ээ харла аа! Энэ чинь яасан сонин юм бэ? Энэ хотынхон дүүжингээр тоглож байна! гэж хэсэг чимээгүй болоод, — Сайн болжээ. Шууд очъё гэхэд Абай морины амыг татан зогсож:

	— Хүлээж байгаарай! гэв. Урьд төдий л их танилцаж чадаагүй энэ хотод тоглоом эрж ирсэн юм шиг шууд очихыг Абай зохисгүй хэрэг гэж үзсэн тул:

	— Очсон ч гэсэн явган очъё, азнаж байгаад очъё. Урьдаар танайханд очиж бууя гэв.

	Ербол зөвшөөрсөнгүй.

	— Зориуд ирсэн мэтээр очихгүй, эв зүйг би олно. Явъя гэж хэлээд шууд урагш явав. 

	Абайн сэтгэл хэдий хоёрдовч Ерболд итгэж даган явлаа. Дүүжин Сүйндегийн хотоос нэлээд зайтай, өргөн талд байжээ. Тоглохоор олон залуучууд цугларсан байв. Бас минжин малгай, торго хоргой, мяндас, даавуу дээл өмссөн эмэгтэйчүүд олон бөгөөд тэдний дотор биед нь эвтэйхэн тохирсон дан дээл өмссөн охид ч харагдана. Ээмэг нь тасралтгүй шаржигнан олон янзын чимээг үүсгэнэ. Толгойгоо цагаан даавуугаар гоёж ороосон наргиантай бэрүүд ч олон байв. Хүүхдүүд ч олон цугларчээ. Эрэгтэйчүүд цөөвтөр байлаа. Бат бэх зоосон өндөр өндөр дүүжинд өндөрхөн биетэй хоёр охин урагш хойш савж түрүүчийн «Унаган борыг» аялсаар байлаа.

	Абай, Ербол хоёр модон дотроос гарч морьдоо ширүүхэн алхуулсаар яг тулж очиход тоглож буй олны нэг нь ч анзаарсангүй. 

	Хоёр залуу дүүжингийн дэргэд ирмэгц:

	— Тоглоом улам наргиантай болох болтугай!

	— Баяр цэнгэл олширтугай гэцгээв. Охид бүгдээр чив чимээгүй болоход залуу авгай нар хоёр залууд ойртов. Тэдний дунд Асылбекийн эхнэр ба Сүгирийн бэр, хоёр байжээ. Тэд бүгдээр Ерболыг таньж:

	— Ербол, Ербол байна шүү!

	— Хаанаас явж байна?.. гэж түүнтэй ярилцах зуур Асылбекийн эхнэр Абайг таньж:

	— Абай! гэж хэлээд дотноор мэндлэв. 

	Абайн нэр гарахад дүүжин ч зогсож, дуу ч намдав. Хол газраас хайрт хүн Абайг ирэхэд цугларсан олны тоглоом түр намдав. Дүүжиндэж байгаа хоёр нь Тогжан Сүгирийн охин Керимбала нар байжээ. Энэ хоёр ч хүрээд ирлээ. Абайн нүд Тогжаныг аль хэзээний харсан боловч олны дунд ичиж зовсноос болж товчхон мэндлэв. Керимбала энэ олны дотор бусдаас чөлөөтэй байдаг бөгөөд нуруу нь Тогжанаас арай намхан, чихэндээ том ээмэг зүүсэн, хурц үгтэй, инээмтгий Керимбала Абайтай дөнгөж мэндэлмэгц:

	— За нэгэнт бидний тоглоом дээр тохиолдсон болохоор ичиж зовох юм ер алга. Харин мориноос бууж дүүжиндэцгээ! гэв.

	Асылбекийн эхнэр эхлээд ийм яриа үүсгэхээс зовж байсан учир Керимбалагийн үгийг түргэн дэмжиж:

	— За бууцгаа! гэж хэлээд инээмсэглэв.

	Абай тэдний үг ярианд төдий л оролцсонгүй, зөвхөн өөрсдийн тухай товч танилцуулав. Ийм үед хардаач залуучууд олон байдаг тул Ербол тэдэнд дуулдахуйцаар:

	— Бид энэ Баханас дахь Көкшед очихоор яваа юм сан, зам зуур бага зэрэг саатаж манайханд хоноод явахаар шийдлээ гэв.

	— Тэгээд хоноод явахаар бол маргаад байх хэрэг байна уу? Тоглоомд оролцоцгоо!

	— Мориноос бууцгаа!

	— Бид Бастан5 хийж байна.

	— Тогжаныхны ахмад хүмүүс гадагшаа явсан учир, үеийн нөхөд нь цугларч Бастан хийлгэж байна. Адылбекийнх бас үүнтэй хамт хийгдэж байна. Бидний тоглоомд оролцогтун гэж хэд хэдэн эмэгтэйчүүд, охид чин сэтгэлээс урив.

	— Буугаад, морьдоо уяж түргэн ирцгээгээрэй гэж Тогжаны бэргэн нь сүүлчийн үгийг хэлэв.

	Ербол энэ үгийг зөвшөөрч:

	— За тэгье гэж хэлмэгц бэргэнийхээ дэргэд зогсож байсан Керимбала чанга дуугаар:

	— За бидний тоглоомд саад хийхгүйгээр түргэн эргэж ирцгээгээрэй, хадмынхаас саяхан ирсэн залуучууд шүү. Шинэ дуу суръя! Харин та нар хоолойгоо засаад ирээрэй гэж ёжлон хэлэхэд хүн бүхэн түүний хэлснийг зөвшөөрч инээлдэв. Керимбалагийн цайлган цагаан санаатай, эрхэмсэг байдлыг үеийн залуучууд нь бүгд хүндэтгэдэг ажээ.

	Тогжан Абайг харснаас хойш нэг ч үг дуугарахгүй гүн бодолд автагдаад, инээсэн ч үгүй, зөвхөн Абайг нүд салгалгүй ширтсээр байлаа. Абайн саарал дээлийн цаанаас дотуур цагаан цамцны гадуур өмссөн хар өнгийн цээживч нь цухуйн харагдана. Хөх саарал өнгийн мяндсан даавуугаар өнгөлсөн нимгэвтэр хар хурган малгай өмсжээ. Сарны туяанд тодрон буй цайвар царайд нь ядрал зүдрэлийн тэмдэг илхэн ажээ. Биедээ эвтэйхэн тохирсон хувцас өмсөж, мөнгөн тоног бүхий эмээлтэй сайхан морь унаад санаандгүй цагаар хүрч ирсэн энэ залуу Тогжаны нүдэнд одоо улам тод, улам дулаан харагдана. Абай, Ербол хоёр түргэн эргэж ирэхээр хөдлөв. Энэ үе хүртэл цагаан дэлт морь байж ядан баруун хөлөөр газар цавчлан заримдаа амгайгаа шаржигнуулан хазалсаар байсан ажээ. Одоо агшин зуур эргэж гүйн алхахад эмээлийн мөнгөн хэрэглэл нь сарны гэрэлд гялсхийгээд алга болов. Цагаан дэлт морины өтгөн сүүл нь ч сарны мөнгөн урсгал шиг гялалзаж холдсоор байлаа. Тогжан дүүжингийн нэг талын баганыг түшиж дуугүй зогссон хэвээр байлаа. Тогжаны байдал онц хувирсныг бусдаас өмнө бэргэн нь ажиглажээ. Тэр нь энэ байдлыг бусдад үл мэдэгдэхийг хичээн Тогжаныг чангаар тэвэрч, зочдын хоолны тухай аар саар зүйлийг ярьж ойртож ирсэн хүүхнүүдэд хоол ундны тухай ярьж байна гэж хэлээд Тогжаны чихэнд шивнэж:

	— Дүү минь, дуу дуул! Чингэхгүй бол энэ бүх хүмүүсийн хэлэх үг, харах харц нь гагцхүү чам дээр тусах нь зайлшгүй! Үнэхээр тийм байна гэв. 

	Энэ үед Керимбала гүйж ирээд Тогжаныг дүүжин тийш чирч:

	— Абай энэ мөн шүү! Би анх удаа бүр сайн ажиглалаа. Ирсэн нь сайн болжээ. Хадмынхаасаа сурч ирсэн дууг нь өөрөөр нь дуулуулж, харин нэг сайн сурч авъя, тэгэх үү? гэхэд Тогжан дуугарсангүй. 

	Керимбала түүнийг ширтэн, шүдээ гялалзуулан инээж:

	— Чи яагаа вэ? Ичих гэж үү? Тэр чинь ямар танихгүй хүн биш дээ, ичихгүй хүн хувь үгүй зүйлийг хүртэнэ гэгчээр тэр чинь хаана байна? Би одоохон түүнийг дуулуулна гэж хэлээд, дүүжинд Тогжаныг суулгаад өөрөө нөгөө талд нь суугаад «Унаган борыг» дахин аялав. 

	Тогжан түүнийг дагаж дуулсангүй. Керимбалагийн том ногоон нүд, цэвэрхэн улаан царай, эрхэмсэг инээд нь ямар ч зүйлээс халтирсангүй. Ээмэг нь шаржигнаж, чангаар инээн баясаж дуугаа ганцаараа дуулав. 

	Удалгүй Абай, Ербол хоёр буцаж ирээд Ербол тоглоомыг шууд гардан удирдав. Керимбалагийн эгч Капа, мөн Тогжаны эгч ба Ербол гурав дүүжин дээр айлчнаа тоглуулах нь зүйн хэрэг гэж хэлэлцэн дүүжингийн нэг талд Абайг суулгав.

	Эмэгтэйчүүд, хүүхнүүд дүүжинг урагш хойш савахад эрэгтэй хүн дуу дуулах үүрэгтэй байжээ. Абай дүүжингийн нэг талд гармагц хүнээр шаардуулахгүйгээр дуу эхлэв. Дүүжингийн нөгөө талд Керимбала гарсан бөгөөд тэр нь түрүүчийн дуулсан «Унаган борыг» дуулъя гэж өөрөө хүссэн боловч Абайг дагаж дуулж чадсангүй харин буруу дуулав. Ганц дахилтыг нь биш бадгийн дунд үеийн аялгууг ч буруу дуулдаг байжээ. 

	Дуу чагнаж байсан эмс охид:

	— Абай арай ондоогоор дуулж байна.

	— Керимбала буруу дуулж байна.

	— Керимбала аа, чи буруу дуулж байна шүү!

	— Сайн чагнаж, дагаж дуулаач! гэцгээж Керимбалыг зэмлэцгээнэ. 

	Керимбала ичиж зовсон ч үгүй, инээмсэглэн, дуулахаа больж

	— За тэгвэл өөр нэг нь дуул! Тогжан чи дагаж дуул! гэж Тогжаныг албаар хөтөлж ирээд өөрийн суудал дээр суулгав. Керимбала оосрын нэг үзүүрийг барьж Абай, Тогжан хоёрыг их л дээр гарган савж эхлэв. Тогжаныг Абайтай хамт дүүжин дээр суухыг бусад хүмүүс ч зөвшөөрсөн байжээ. Өндөрт гарч урагш хойш савсан Абай Тогжан хоёр ээлжлэн нэгээс нөгөө нь өндөрт гарч хоёулаа дуу аялав. Тогжан Абайн дуулсан эхний нэг хоёр бадгийг чагнаж гурав дахь бадгаас эхлэн чөлөөтэйгөөр даган дуулж урьд хазгай дуулж байсан бадгийг Керимбалаг бодвол амархнаар засаж чадав. 

	Ербол ба бусад сонсогчид:

	— Харин одоо л аятайхан дуулж байна.

	— Тогжан амархан сурлаа шүү!

	— Ёстой л сайхан дуулж байна. Дуулцгаа!.. Болж! гэж бүгдээрээ бахдан сайшаав.

	Сайн эр, залуу хүүхэн хоёр бусдын анхаарлыг ихээр татаж хоорондоо онцгойгоор зохицов. Тогжаны царай нь сарны гэрэлд гялбахад Абай түүнийг ажиглах нь бага зэрэг улсхийж зүрхний гүнээс янаг амрагийн халуун сэтгэлээ илчлэх нь янаг хайртынхаа дэргэд ирж түүнтэй үүрд хамт байхыг хүсэх мэт. Сайхан дуу хоолой нийлүүлэн хоршиж дуулах нь чанга тэврэлцэн үнсэлцэхээс илүү сайхан санагдана. Сайхан аятай дууг хоёул чин сэтгэлээс шимтэн дуулж сэтгэлтэй хоёр залуу нэг нэгийгээ хэрхэн эрж олсноо ярилцаж байгаа мэт байв. Бүх хүмүүс, ертөнц, од мичид нь гялалзсан тэнгэр, гэрэлт саранд: «Биднийг хар л даа, биднийг зэмлэж чадах уу?» гэж хэлэх мэт. Тогжан чин сэтгэлээсээ цааш нь дуулсаар байлаа. Энэ үед Абай тунгалаг сайхан царайтай үзэсгэлэнт охины баяр баясгалантай царайг ажиглав. Түүний чин сэтгэлийн баяр бахдалаа илчлэн Абай тийш урьхнаар инээмсэглэн ирсэнд нь баярлан бахархаж хараацайн жигүүр мэт нарийхан хөмсгөө хөдөлгөж, Абай сэтгэлийнхээ нандин үгсийг ярьж байгаа мэт байв. Абай түрүүнээс хойш дууныхаа үгээр дамжуулан Тогжаны мэндийг нь асууж байснаа одоо дууны үгийг өөрчилж өөрөөр дуулах нь:

	... Сэтгэлийнхээ гүнд амрагаа мөрөөдөн хүлээсэн янаг бүсгүй хайртыгаа зэмлэхгүй байх уу? Хорвоо ертөнц, бүх сэтгэл, бүх хувь заяа, хүсэл мөрөөдлөө гагцхүү янагийнхаа төлөө зориулбал юу гэх бол, тийм үед амрагийнхаа үгийг хүлээж авахгүй бол үнэнч, шударга хүн болох уу? Тэр цагт амраг нь тийм хүнд бэрхийг үзэхээр гэм хийсэн гэж үү» гэсэн бодлоо илчлэв. 

	Тогжан эхний хэдэн үгийг сонсмогц дуулахаа больж дууны үгийг нь энэ орчмын хүмүүсийн дуулдаг мэдээжийн дууны үг бус, түүний утга учрыг зөвхөн Тогжан ухамсарлаж гал бадарсан хар нүдээрээ газрыг ширтэн чив чимээгүй зогсон чагнана. Абай дөрвөн бадаг дууг гүнзгий утга агуулсан «Цагаан хусны» аялгуугаар дуулсаар аажуухан дуусгав. Абай сэтгэл бодлоо энэ аялгуугаар дамжуулан илтгэв. Энэ дууг дуулж байхад Абай нь Ерболын нүдэнд өдөр бүр үзэж харсан нөхөр нь бус их л дээгүүр тэмүүлсэн онцгой хүн болж харагдав. Абай дуулахаа больж дүүжингээс буугаад нэлээд хол очин зогсоход дэргэд нь Асылбекийн эхнэр ирж сайн дуучин байна шүү гэх мэтээр шагшин магтахад Абай зөвхөн ёсыг дагаж инээмсэглэх боловч түүний үгийг анхаарсангүй. Дүүжингийн дэргэд болсон тоглоом дуу хуур нэлээд үргэлжилсний дараа Ербол шинэ тоглоом эхлэв. Тэр нь «Цагаан мод» хаях, дараа нь «Дэлдэн чоно» байлаа. Залуучууд бүгдээрээ эдгээр тоглоомд дуртайяа оролцож их л хөгжилдөн наадав. «Дэлдэн чоно» гэдэг тоглоомд Ербол өөрөө чоно болов. Тэр нь «хонь» авч зугтах ёстой. Абай олон эмэгтэйчүүд охидын дунд элдвийн инээдэмт зүйлийг хүүрнэн зогсох зуур:

	— Би хонь болъё гэсэн билээ. Ербол олон зүйлийг бодож төлөвлөсөн байжээ. Ербол их зальтай чоно болж эхлээд ганц хоёр эмэгтэйчүүд охидыг авч зугтан далд аваачиж үлдээгээд дараа нэг ирэхдээ Абайг аваад зугтаж явахдаа:

	— Чи тэр нэг бөөн бургасны ёроолд очоод намайг сайн ажиглаж бай! Би удахгүй Тогжаныг авч зугтана гэж хэлээд буцаад гүйв. Абай бургасны дэргэд очиж Тогжаныг хүлээн зогсов. Гэвч удаан хүлээлгэсэнгүй. Ербол түүнийг авч зугтжээ. Үнэндээ энэ удаа «хонь» авах тийм ч хялбар бүтсэнгүй. Олны дундаас Керимбала чангаар хашхиран хөөжээ.

	Ербол Тогжаныг Абайн зогсож байгаа газраас зайтай өөр нэг модны дэргэд аваачиж түүнд бас нэг юм хэлээд өөрөө буцаад гүйв.

	Абай энэ үед Тогжаны дэргэд яахан очсоноо өөрөө ч анзаарсангүй. Хоёр том модны хооронд сарны гэрэл тусч байгаа чөлөөнд уулзаж Тогжан нулимс асгаруулан Абайг тэвэрлээ. Нулимсаар бүрхсэн нүдээ буруулан янагийнхаа энгэрт нүүрээ наагаад хөдлөлгүй зогсоход хоёр мөр нь айж цочсондоо чичирсээр байлаа. 

	Абай:

	— Тогжан минь битгий уйлаач дээ гээд зөөлхөн үсийг нь үнсэн чангаар тэврэхэд Тогжан толгойгоо өндийлгөн:

	— Аль тэврэлдэн мэндлэлцье! Чамайг мөн ч их саналаа! гэв. 

	Яг энэ үед:

	— Тогжан, чи хаана байна? Энд чононд өгөх Тогжан алга, явъя! гэж хашхиран инээмсэглэсээр ирж яваа Керимбалагийн дуу сонстоно. 

	Абай сандран тэвдсэнээс болж Тогжаныг дахин дахин тэврэн жижигхэн улаан хацрыг нь ганцхан удаа үнссэн ажээ. Керимбалын ойртож ирсэн чимээг сонсмогц Тогжаны малгайг засаж өмсгөөд:

	— Маргааш арга олдох байх. Би ирнэ! гэв. 

	Модны ой түмэн навчны завсраар туссан сарны гэрэл өчүүхэн туяагаа Тогжаны баруун нүдэнд тусгахад сормуусанд нь нэг том дусал нулимс тогтнон байгаа нь илхэн харагдана. Керимбала тэдний дэргэд гүйж ирэхэд энэ хоёр энгийн байдлаар зэрэгцэн зогсож байгаа Керамбала цэвэрхэн цагаан шүдээ яралзуулан инээж тоорцог малгайгаа хазгай өмсөж маягланхан гишгэж:

	— Ээ та нар энд байсан юм уу? Хургыг минь чоно идэх гэсэн байх гэсэн чинь, харин хонь хурга идэх санаатай байсан байх нь ээ! Яасан сонин юм бэ? гэж улам чангаар инээж Тогжаны мөрөнд нүүрээ наав. 

	Энэ бол ямар ч гэмгүй эрхэмсэг охины баяр хөөр мэт байлаа. Гэвч бодсон санаснаа далдалж нуудаггүй Керимбала түрүүчийн ярьсан зүйлээ олны өмнө ярьж ч магадгүй юм.

	Абай энэ байдлыг анхаарч:

	— Керимбала, чи биднийг битгий зэмлээрэй! Арга буюу чонын аманд ороод хоёул энд ирчихлээ. Одоо хэдийд ирж идэх бол л гэж хүлээж байна гэв. 

	Керимбала инээхээ больсонгүй.

	— Ээ дээ! Яаж мэдэх вэ? Абай чи хэний ч өмнө очсон би гэмгүй цэвэр хүн гэж хэлж чадах уу? гэв. 

	Энэ яриа урьдахаас улам аюултай тул Тогжан түүнийг загнаж болиулахыг бодон:

	— Керимбала, чи болиоч! Инээхэд учиртай байдаг юм шүү! Чи юу гээд байна вэ? гэж их л ууртайгаар зэмлэж хэлэхэд Керимбала, Тогжан тийш гомдсон байдлаар харна.

	Абай энэ охины яриаг уураар биш, эв зүйг олж болиулах гэж бодсон учир:

	— Керимбала! Олны дунд задгай амтай улс олон бий шүү! Хэтрүүлж тогловол гэмгүй найзад чинь хэцүүгээр тусаж үл бүтэх үг ярианд оруулж юун магад! Тийм юманд олны өмнө хянамжтай байх нь зүйтэй биш үү? гэв.

	Керимбала энэ үгийн утгыг сайн ойлгож дахин инээмсэглэвч одоо ичсэндээ ийнхүү инээж байгаа нь илэрхий байв. Сайхан ааш зантай, цагаан сэтгэлтэй сайх бүсгүй «Тогжаныг гомдоочхов уу?» гэсэн юм шиг түүнийг тэврэн авч дагуулан явахдаа:

	— За, одоо битгий уурла! Үүнээс хойш огт хэлэхгүй гэв. 

	Гурвуулаа олны зүг чиглэв. Үүний дараа тоглоом үргэлжилсэн боловч Абай, Ербол хоёр тоглоомын эцсийг хүлээсэнгүй, маргааш эрт явна гэж хүмүүстэй салахын ёсыг гүйцэтгээд хоол хүлээлгүй яваад өгөв.

	Абай, Ербол хоёр маргааш хэлсэн үгэндээ хүрэх гэж Баханасд очиж Хараатайнд бууж хооллоод орой болтол тэнд байснаа үдшийн харанхуй болж хөл тасарсны дараа Жанибекд буцав. Тэгээд аяархан чимээгүй явж ирэхэд газрын өнгөтэй адил ягаан өнгийн хувцас өмссөн залуучуудыг ноход ч ажигласангүй. Хотын хамгийн захад байгаа Ерболын гэрт сэмээрхэн ирж буув. Абай, Ербол хоёр энэ шөнө, хүмүүс унтсаны дараа айл амьтныг тонодог хулгайч шиг нуугдан ирж Асылбекийнхны хаалганд ойртов. Тэгээд хоёулхнаа эсгий үүдийг нөмрөн зогсож доторх модон хаалганы уяаг тайлахаар оролдох үед гэрийн дотор ээмэгний шаржигнасан дуу сонстоно. Тэр нь настай хүн байх ёсгүй. Харин энэ гэрт ээмэг зүүдэг хоёрхон хүн бий. Түүний нэг нь Тогжан, нөгөө нь бэргэн нь юм. 

	Гэтэл нөгөө хүн:

	— Аяархан! гэж шивнээд хаалгыг өөрөө тайлав. 

	Гэрийн дотор хав харанхуй байлаа. Залуучууд гэрт орж ирэхэд нөгөө хүн бас л түрүүчийн адил:

	— Абай... гэж шивнэв.

	Абай гараа сунгавал Тогжаны бэргэн байжээ. Тэр нь Абайг гараас чангаан гэрийн хоймор тийш хөтөлж ар тийш эргэж Ерболд:

	— Чи явж бай. Өөрөө очно биз гэв. 

	Тэгэх нь зүйтэй байжээ. Ербол аяархан гишгэж гараад явав.

	Абайн урагш сунгасан гар нь мяндсан хөшгөнд хүрсэн үед урдаас нь тосон угтаж байгаа Тогжаны халуун хуруу Абайн хацрыг илэхэд тэр хоёр нь бие бие тийш ухасхийн чангаар тэврэлдэж дахин дахин үнсэлцэн, чив чимээгүй наалдан зогсоход уруулууд нь одоо салшгүйгээр наалдсан ажээ... 

	 

	 

	Зуны тунгалаг өдрийн гэгээ тэртээ холоос дөнгөж цайж эхлэх үеэр Абай, Ербол хоёр Жанибекаас хөдлөв. Удсан ч үгүй хөндлөн эргээр гарах үед огторгуйд од мичид улам цөөрч, ганц нэгээр алга болсоор байв. Дэрсэн дотроос үргэн ниссэн болжморууд өндөрт нисэн гараад жиргэж байв.

	Абай ихэд баярлан бахдаж дуу дуулмаар санагдав. Малгайныхаа нэг чихийг нугалан өмсөж Ботакан тийш жороолуулж явахдаа дуу аялав.

	Абай хотоос нэлээд холдсоны дараа цээл сайхан хоолойгоор удтал дуулав. Зүрхийг догдлуулсан баяр бахдал, сэтгэлийг зовоосон гунигт явдал, халуун сэтгэлийг дууны аянд оруулан дуулжээ. Үг нь ч өөр, хаанаас гарсан, хэзээ хэн зохиосон, ямар хүн ийнхүү бүх сэтгэлээрээ дурласан нь тодорхойгүй. Гагцхүү дуулсаар байлаа. Нэг удаа түгдэрч зогсолгүй хамгийн сайхан үгс холбон дуулна.

	Ямар замаар яаж явснаа мэдсэнгүй гагцхүү Ботаканы хөндийд байгаа олон хот айл үзэгдэхэд дуулахаа больж Ербол тийш харав. Ербол Абайн байдлыг ухамсарласан юм шиг үл мэдэг инээмсэглэж амтархан чагнаж яваа ажээ. Абай морины амыг татаж зогссоноо морин дээрээс Ерболыг тэврэн үнсэж:

	— Ербол, чи намайг битгий шоолоорой! Энэ насандаа зөвхөн нэрийг дуулснаас өөр баяр, цэнгэл гэж юу вэ, үнэнч дурлал гэж юу болохыг өнөөдрийг хүртэл таньж мэдээ ч үгүй, амсаж үзээ ч үгүй юм сан. Хэлээд яах вэ! Чи харж байна шүү дээ гэв. 

	Абай энэ өдрөөс хойш удсангүй Жанибек тийш дахин очиход түргэн зуурын баяр баясгалангийн эцэс болжээ... Асылбек, Адилбек нар гэртээ буцаж ирсэн байв.

	Адилбек гэртээ ирмэгц хүйтэн мэдээ сонсож хардсанаас уу, юутай ч гэсэн их л уурлаж, бэргэн нар ба малч хүмүүсийг тун сүрхий зандарчээ. Бас хотод харуул манаа гаргаж, хэн нэгэн хүнд өшсөн тухай хэлэхдээ:

	— Одоо Жанибек тийш нэг алхам гишгэж үзэг! Амьд буцаахгүй гэж тангараглажээ. Одоо зам бэрхшээлтэй болж, саруул сарыг үүл бүрхжээ.

	Тэртэй тэргүй өс хонзон ихтэй хүмүүсийг одоо ийм замаар улам хонзогнуулах нь тусгүй хэрэг, аргагүй дахин нэг гай дайрчээ.

	Энэ үед ардууд зуслангаас буцаж хот айлууд улам холджээ. Абай өөрийгөө ямар байдалтай, эрүүл өвчтэй хоёрын алин болохыг мэдэхээ болилоо. Энэ ертөнц дээр шим шүүс нь хатаж шарласан мод шиг зүс царайгаа алдсан байлаа.

	Гэтэл эцэг эх нь өөрсдөө шийдвэрлээд Абайг дахин хадмынд явуулах болжээ. Урам зориг, хүсэл санал ч үгүй, санаа сэтгэлээр унасан Абай юу хэлсэн бүхнийг дагаж цөлөгдсөн хүний адил Хархараали руу явав.

	Абай энэ удаа хагас сар явж Дилдаг авчирчээ. Энэ үед ардууд өвөлжөөнд буух цаг болжээ. Абай бие сэтгэл шаналахын дээр бас хадмынд очих гэж яваад нутгийн ардуудын дотор болж өнгөрсөн хэрэг явдлыг мэдээгүй ажээ.

	Хунаанбай энэ намар хэсэг хүмүүст өөрийн хэрцгий бодлогоо чиглүүлжээ. Одоогийн ээлж нь Хулыншак болжээ. Тэр нэг жил хэрэг үүсгэж дайсан этгээдийн талд орсон гэж тэднийг аль хэдийнээс эхлэн хонзогнон занаж явдаг байжээ.

	Хулыншак намар өөрийн өвөлжөө тийш нүүхэд нутаг усны байдлаас шалтгаалж Хунаанбайнхны дэргэд буусан байжээ. Тэгэхдээ өнгөрсөн онд хамт нүүсэн хүмүүсээс тасарч ганц хот иржээ.

	Абайг буцаж ирэхэд Хунаанбай тэрхүү Хулыншахын Садырбай, Наданбай гэгч хоёр хүүг Жетисуд цөлж Мунсызбайг гэрч болгохоор Жакайн хотын захад аваачиж буулгасан байлаа. Тэгээд Хулыншахыг Манастай хамт ганц гэр үлдээжээ. Хунаанбай «Хүүг минь зодон жанчиж, дүүг минь доромжилсон» гэж өдий төдий малыг авч торгууль зэмлэлийг ч нэмэгдүүлжээ.

	Садан төрөл нарт нь сэхээ авах зав өгөлгүй, өмөөрөх хүн бүхэнд мэдэгдэлгүйгээр ганц өдрийн дотор эдгээр ажлыг гүйцэтгээд урьдын адил юу ч болоогүй мэтээр «Хун цагаан», «Шар халзан» хоньдоо алж отгийн ахлагч нарыг цуглуулан зочилсоор байжээ.

	Абайг буцаж ирэхэд илэрхий болсон хэрүүл зодоон алга боловч айл амьтан, төрөл садан бүхний хооронд өс хонзон яршиж бугшсан байлаа.

	Абай гэрлэсээр хэдэн жил өнгөрөв. Хойтон хавар нь тэдний ууган хүү Ахылбай төржээ. Хоёр жил өнгөрөхөд Күлбадан гэдэг охинтой болжээ. Тэр нь одоо нэг настай юм. Абай мөд гурав дахь хүүхдийн эцэг болох юм.

	Дилда жирэмсэн байхдаа хэдэн сарын турш өвчтэй хүн шиг хоол идэхгүй, толгой нь эргэж царай нь цонхийж ядрах, ямагт хэвтэх нь заншил болжээ.

	Абай цөөн жилийн дотор хүүхдийн эцэг болсон боловч энэ байдалдаа одоо хүртэл дассангүй. Түүнд өөрийн эхчүүдийн нь ч шалтаг биз. Ахылбайг Улжан өөрийн асрамжид авч өөрийн хүү болгож авлаа. Ахылбай хэлд орж эхлэх үед Абайг эцэг гэж таних ч үгүй зөвхөн хааяа нэг орж ярьдаг танил хүмүүстэй нь адил үздэг байв. Абай ч түүнийг миний хүү гэж энхрийлж байгаагүй. Учир нь Ахылбай бол Абайн залуу насыг хүчээр хөгшрүүлэх гэсэн юм шиг дэндүү эрт төрсөн юм.

	Абай 17 настайдаа эцэг болов. Өөрийн эрхгүй албаар гэрлэж түүний дараа удалгүй хүүхдүүд цувж эцэг болсон явдал нь бүр ч доромжлол мэт санагдана.

	Анх Ахылбайг төрөхөд Халыха мэтийн мэргэд:

	— Одоо чи хүүхэдтэй боллоо

	— Одоо чи эцэг хүн боллоо.

	— Хүүхэд чинь урт удаан наслах болтугай! гэж дооглосон юм. Тэгэхэд Абай нэг талаар ичиж, нөгөө талаар зовж яахаа мэдэхгүй мордож явчхаад гурав, дөрөв хоног өнгөрсний дараа сая буцаж ирдэг байлаа. Бяцхан Күлбаданг ч Абай одоо хүртэл өөрийн охин гэж үздэггүй байлаа. Тэр ч өдрийн турш эх нарынх нь гар дээр тэдний гэрт байдаг байв.

	Дилдаг дуурайсан царайтай, дүрсгүй цагаан шар охин орой болсон хойно сая гэртээ ирнэ. Күлбадан, Абайг хүчээр эцэг болгоно гэсэн юм шиг шөнөжин уйлдаг байв. Энэ нь залуу эцгийг улам холдуулна. «Тайван нойрсож байхад хүмүүсийг хатгаж сэрээдэг» гэж Абай түүнийг «Шар хавчаахай» гэж нэрлэдэг ажээ. Одоо тэр хавчаахай бас уйлж сууна. Орой болж гэрийн дотор харанхуй болсон боловч Дилда гал түлээгүй байна. Тэр, орны урд талд хөнжил дэвсэж дэр тавиад орны хөшгийг буулган хэвтэж байв. Күлбадан эх нарын гэрээс сая ирж орондоо хэвтэж өгөхгүй уйлж сууна.

	Абай хэсэг хүмүүсийн хамт гэрт орж ирэв. Гадаа шуурга шуурч байв. Орж ирсэн хүмүүсийн хувцас нь цантжээ. Тэднийг гэрт цувран ороход тэдний хамт их хэмжээний жавар гэрт дагаж оров.

	Гаднаас хүйтэн жавар ба олон хүмүүсийн дуу чимээнээс Дилда толгой өндийлгөв.

	Абай малгайгаа авч цасыг гөвж байгаад:

	— Дилда, гэрэл асаа! Энэ дүрсгүй охиныг болиулаач, эсвэл тэр гэрт аваачаач! гэв.

	Дилда босоод гэрэл асааж, орны хөшгийг шууж зочдод хөнжил дэвсээд Күлбаданг гартаа авлаа. Улаан царайтай үйлчлэгч эхнэр орж ирээд Дилдатай шивнэн ярилцаж зочдын хоол бэлтгэх ажилд оров.

	Эдгээр зочид нь Абайн үеийн нөхөд: Ербол, Жиренше, Асылбек, Базаралы нар байлаа. Тэдний ахмад нь Базаралы бөгөөд тэр гэрийн хойморт гарч хувцсаа тайлаад:

	— За, энэ бурхны өдөр яах нь вэ? Бас л шуурга! Зуд боллоо! Ардуудыг яс болтол нь шавхуурдана байх! гэж санаа зовж урт хар сахлаа илбээд бодол болон дуугүй боллоо.

	Лут том биетэй боловч гоолиг сайхан царайтай Базаралы сая гучин нас хүрчээ. Базаралы цагаан хурган дотортой дээлээ нөмөрч царай нь улам хувхайрч шагшран суулаа.

	Дилда дуугүй, ширээн дээр лаа асааж тавихад зочид түүнийг тойрон сууцгаав.

	Энэ үед Абай бие бялдар томорч, өргөн цээжтэй, дунд зэргийн нуруутай, булчин шөрмөс нь чангаран ер нь сүрхий эр болжээ. Нүүр царай нь ч биеийн байдалд тохирч махлагдуу болоод урт хамар нь өндөр бөгөөд том юм. Магнай нь тэнэгэр бөгөөд өргөн.

	Өвлийн хүйтэнд осгортож барайсан боловч өргөн магнай нь Абайн царайг амгалан дүртэй болгож байв. Галтай нүдний нь хар цагаан ялгаран талимаарна. Зурайсан урт хөмсөг, гялалзсан тунгалаг нүд нь түүний бусдаас ялгарах онцгой тэмдэг ажээ. Хараахан урт ургаж амжаагүй боловч жигд сахалтай, бүх бие махбод нь төв шулуун, бор царайтай энэ залуу хэдийгээр гойд гоолиг биш ч гэсэн бүхний хайрыг татна.

	Цөөн хүнтэй гэрт цугларсан залуучууд энэ оройг онцгой хөгжилтэй өнгөрүүлэх ёстой байв. Гэвч Базаралын саяын үг цөмийг нь бодолд оруулав. Базаралыгаас бусад нь гурван өдрийн турш хамт явсан бөгөөд Базаралы энэ өдөр орой уулнаас ирж яваад нийлсэн билээ. Айлуудын ихэнх нь ууланд өвөлжөөнд байгаа учир тэр айлын аж байдлыг мэдэх гэж:

	— Их зуд болох нь уу? Ямар байдалтай байна вэ? гэж асуув. 

	Асылбек, Жиренше, Ербол нар ч Базаралын зүг ширтэж хариу хүлээв.

	— Жинхэнэ зуд бол нийтийг хамардаг юм. Энэ бол чухам тийм зуд байна. Нийтийг гэдэг минь олон түмэн шүү дээ... Тэр олон түмэн одоо хэцүү байдалд орж байна! Шуурга гурван өдөр дараалан шуурч байна. «Мөд «хавар болох байх» гэж горьдож байсан юм сан, одоо тэр горьдлого тасарлаа. Хаврын эхэн сар өнгөрч, дунд сар нь эхэлж байна. Гэтэл өвлийн тэсгэм хүйтэн шиг шуурга шуурсаар байна. Одоо юу үлдэх вэ? гэж Базаралы горьдлого тасарсан бололтой ярина.

	— Хонь л олон үхэж байгаа биз дээ! Чингист бусад бод мал ямар байгаа бол? гэж Жеренше бусад малын мэнд үлдэх горьдлого буй эсэхийг асуув.

	— Тобыктын гол мал нь хонь, адуу шүү дээ. Бод мал гэхэд үхэр зудад хониноос ч муу байдаг юм байна... Тэмээ ч яах вэ зудад өлчир мал шүү... Ер нь гарт байгаа малаас мэнд үлдэх нь ховор байх гэж Базаралы хэлэв. Энэ орой залуучууд зудаас болж хэцүүдсэн олны тухай ярилцав.

	Мал үхэж байгаа төдийгүй, ядуу ардуудын дотор өлсгөлөн гарч эхэлсэн байжээ. Малтай баян, өвлийн идэш ихтэй Чингисийн айлуудад юм гуйсан ядуучууд хэсүүчилж явааг Базаралы үзжээ. Тийм хүмүүсийн түрүүч нь Жидебайд Абайн эхчүүдийн гэрт ч ирж байв. Нэг хоёр өдөр идэх мах, хоёр гурван шанага будаа гуйсан өвгөд хөгшид ирдэг байв. «Энэ зудаас мэнд үлдэх отог байна уу? Одоо сайн байгаа отог хаана байна?» гэсэн асуултад Базаралы хариулахдаа:

	— Цөөн айлууд мэнд байна. Иргызбай, Көтивах, Жигитек, Бекенши отгуудын дотор сайн өвөлжөө авч их хэмжээний газрыг эзэмшсэн айлууд хэцүүдээгүй байна гэв.

	— Ялангуяа өвөлжөө нь сайн, намар хадаж авсан бордоо ихтэй болохоор Иргызбайнхан мэнд байна гэж Ербол үзсэн зүйлээ ярьж эхлэв.

	Абай түрүүнээс хойш бодол болон сууснаа:

	— Ганцхан Иргызбайн мэнд байх нь хэнд хэрэгтэй юм бэ? Хэний түшиг тулгуур болж чадах юм бэ? гэв.

	Базаралы, Абайн энэ үгийг талархаж:

	— Ер нь хүчтэй хүн л чинээлэг амьдардаг юм шив дээ. Хунаанбайн авч өгсөн газар нь Иргызбайнхныг хамгаалах бололтой! гэв.

	Абай хөмсгөө зангидаж Базаралын зүг цочмог эргэж:

	— Тэр ч дээ, булааж авснаар чинээлэг сайн байх нь хэнд хэрэгтэй юм бэ? Иргызбайн эзэмшиж байгаа нь чухамдаа газар биш, үнэндээ зовсон түмний нулимс шүү дээ гэв.

	Асылбек, Жиренше хоёр Абайн энэ хурц шүүмжлэлийг үнэхээр талархаж инээмсэглэв.

	— Чухамдаа чухам, Абай минь! Чи олны санаанд олон жил хуримталсан боловч хэн ч хэлж зүрхлээгүй үгийг хэллээ дээ! гэж түрүүнээс хойш гуньхарсан байдалтай байсан Базаралы ч баясаж талархав.

	Эд нар аливаад зөвлөж ярилцдаг Абайн итгэлтэй нөхөд нь юм. Ялангуяа Ербол бол тав зургаан жил тасралтгүй нөхөрлөсөн дотно нөхөр нь билээ. Түүгээр дамжуулж Асылбек, Жиренше нар ч Абайтай танилцаж ойр танил нөхөд болжээ.

	Хунаанбай, Абайг эдгээр залуучуудтай нөхөрлөж буй гэдгийг сонсоод зэвүүцэн уурладаг байлаа. Абайг хэд хэдэн удаа загнаж:

	— Дандаа дайсан байсан айлуудын зулзагуудыг цуглуулан авчээ. Нөхрөө олж дээ! гэж урвайж зэвүүцдэг байлаа. 

	Харин Абай эцгийнхээ зан авирыг шүүмжлэн үздэг болсноос хойш эцэгтээ дарлагдан зовсон ардуудын тэргүүний хүмүүстэй тодорхой ярьж зөвлөдөг болжээ. Эд нартай ярилцаж зөвлөсний үр дүнд олон түмний хүсэл эрмэлзэл, зовлон зүдүүрийг ба эцгийнхээ зан авирыг улам тодорхой мэддэг болжээ. Ербол, Жиренше, Асылбек нар хэдийгээр Абайгаас хоёр гурван ах боловч энэ үед Абайн хамгийн дотнын нөхөд нь болж ойр хавийн настай өвгөд эмгэдийн гунигийг Абайд нууж хаалгүй шууд хэлдэг байв. Тэгж тодорхой ярилцах үед Базаралы байгаагүйн дээр тэр энэ хавийн ардууд зудад нэрвэгдэж байгаагийн нэг шалтгаан нь Хунаанбайд буй гэж үздэг байв. Базаралы явсан газар бүрдээ Хунаанбайн хамгаалалтад буй олон малтай баян айлууд Иргызбайн дотор орж газар бууц авч байгаа ба ядуу алдар цолгүй олон мянган жирийн хүмүүс малаа яахыгаа ч мэдэхгүй өөрсдөө ч яаж амьдрахаа мэдэхгүй гачигдаж байгааг үзжээ. Базаралы хэдийгээр энэ талаар их зэвүүцэн уур хилэн нь бадрах боловч эдүгээ хүртэл нэг ч хүнд үг цухуйлгасангүй. Зөвхөн энэ өдөр сая Абайн хэлсэн үгийг сонсоод ярихаар шийдэв. Олон төрлийн зовлон зүдүүрийн уг шалтгаануудыг уудлан ярилцаж эцэст:

	— Олон түмэн хөөрхий байна! Тоонд орох боловч тоогдохгүй юм. Тулалдаанд болохоор хамгийн түрүүнд орж, хувь хүртэх болохоор сүүлдэнэ. Нэр нь гарахгүй хайрлан хамгаалах хүнгүй өнгөрсөн тэд, энэ өдөр туйлдан хоосрох гэж байна. Өчигдөр олонд алдаршсан «сайчууд», «удирдагчид»-ын аль нь олны төлөө санаа зовохыг та нар маргааш харна биз дээ гэв.

	Базаралы олон түмэнд бусдаас онцгой санаа зовж байгааг нь Абай их гайхав. Базаралы ганцаар явдаг боловч олон түмний хүсэл гомдлыг хурцаар илэрхийлж түүний шалтгааныг олохоор бодож явдаг юм байна. Баатар чийрэг биетэй, дуучин, цэцэн Базаралы томчуудын ярианд ширүүн зантай, танхай хүн гэж яригддаг байсан, түүнийг олноос тасархай, хэлсэн үг нь утгагүй, хэрүүлч хүн гэж нэрлэгддэг байжээ. Гэтэл одоо Абай ажиглавал Базаралы тийм хүн биш ажээ.

	Олон түмний байдлыг бодож, санаа зовсон залуучуудад хандаж Базаралы өгүүлрүүн:

	— Та нар чухал хүн юм бол, олны төлөө санаа зовдог юм бол, энэ гачигдсан олонд тус хүргэх хэрэгтэй. Хунаанбай энгийн цагт олны төлөө санаа зовохгүй ч гэсэн ядахдаа ийм гачигдсан үед илүү зүйлээ хувааж, газраасаа бэлчээр өгч, бууцнуудаасаа олонд өгөх хэрэгтэй! Олон жил хуримтлуулсан зүйлээ олны төлөө хуваах хэрэгтэй, олноос онцгой өчүүхэн Хунаанбай, Байсал, Байдалы, Сүйндег нар, ер нь нийт Иргызбай мэнд үлдсэн ч хэнд түшиг тулгуур болох юм бэ?

	Хэрэв нийт олны мал үхэж хоосроод хазаар эмээлээ үүрч явган хоцроход хүрвэл тэднийг ч зүгээр байлгахгүй. Тэд өөр газар амьдрал эрж явна гэхэд юуны урьд эдний гарт байгааг булааж идээд явна шүү дээ. Эднийг зүгээр үлдээгээд өөрсдөө амьдрал эрж туулай шиг айж явбал тэднийг олон түмэн гэж нэрлэсний ч хэрэггүй. Ер нь олон түмэн эх нутгаас явахгүй, явбал зүгээр явахгүй! гэв.

	Базаралын эдгээр үгс нь залуучуудыг их бодолд оруулав. Зөвхөн Асылбек, Базаралын хэлсэн үгийн заримыг буруу гэж үзжээ. 

	Тэгээд:

	— Зуд гэдэг бол эсгий гэртэй хасгуудад хэзээний тохиолдож ирсэн аюул биш үү? Зөвхөн хэдэн хүмүүсээс болж олон хүн зутарч байна гэж үү? Та зөвхөн нэг талыг баримтлаад өрөөсгөл талтай юм хэлээд байна... Энэ чинь арай дэндэж байна гэв.

	Базаралы булаацалдаж маргах гэж бодсонгүй, бас өөрийн санасан бодсоноос ч буцсангүй. Асылбекийн үгийг сонсоод «Эцэг Сүйндегийгээ дуурайж гуйвж дайвж байгаа биз дээ» гэж бодоод хариу дуугарсангүй зүгээр толгойгоо дохив.

	Залуучуудын яриа төгсөх тийш хандаж байхад гаднаас гурван хүн орж ирэв. Хувцас нь цас болж, сахалд нь мөс хөлдсөн, түрүүлж орсон сэгсүүргэн малгайтай хуучин дээлтэй өндөр хүний хөмсөг хүртэл цантжээ. Энэ бол Бөкенш отгийн Даркембай ба түүний ядуу хоёр хөрш нь ажээ. Абай, Даркембайг таниад хувцсыг нь тайлахаар завдтал Даркембай яарч яваа учир тайлсангүй.

	Даркембай бол тэр жил Тохпамбетэд Бөжейг зодоход Хунаанбайг буудна гэж буу шагайсан хүн юм. Үүнийг бүх Тобыкты түүний дотор Хунаанбайнхан цөм сонсжээ. Тэр үеэс эхлэн бүх Иргызбай түүнийг элдвээр хавчин гадуурхаж ганцаардуулдаг байсан. Абай түүний ажил явдлын тухай асуухад Даркембай түгдэрсэнгүй:

	— Абай минь чамайг олонд тустай хүү гэж сонссон юм. Тэгээд чамд ирээд байна. Хэрэв Такежантай адил гэж үзвэл ирэх ч үгүй байсан. Хэцүүдээд байна, бид гурвын дунд 20—30 бог мал байдаг сан, тэр хэдэн малтайгаа хамт орох орон, зогсох халхавч нөмрөггүй шуурганд хөөгдөөд ирлээ. Манай газарт ганц ширхэг ч өвсгүй учраас хоньд өл алдаад өнөө орой Мусахулд ирэхэд 5 хонь осгож үхлээ! гэв.

	— Чингис рүү яагаад нүүсэнгүй вэ?.. Ядахдаа уулын нөмөр дулаан биш үү? гэж Асылбекийн асуухад:

	— Яалаа гэж, Чингисээс салхилж байна, эцэж ядарсан мал салхи хэрхэн сөрж чадах вэ? Чингист очоод ч амь хоргодох газар олдохгүй. Харин Мусахул, Жидебай бол нэг талаар ойрхон, нөгөө талаар салхины уруу юм. Хэрэв эзэд нь зөвшөөрвөл Мусахул, Жидебай, Барах зэрэг гурван том цөөрөм бол олон мянган хонийг аварч чадна. Цас ухаж өвс олж өгсөн ч хонио хамгаалж чадна. Өндөр дэрс салхинд халхавч болно гэж горьдоод ирсэн юм сан гэв. 

	Абай Даркембайн байдлыг бүрэн ухаарав.

	— Ирсэн чинь зөв байна! Малаа бэлчээж байхгүй юу, одоо юу ярьж байгаа юм бэ? гэв.

	— Хонгор минь, тэр чинь зөв л дөө. Гэтэл дөнгөж сая орой болж байхад арай чамай Мусахулд хүрэхэд бидний урдаас Такежан гараад буцааж хөөлөө, дэргэд нь нөгөө Жумагул гэдэг харгис буй. Тэр бидний толгой дээр ташуураар ороолгов. Яв гэж хөөж байна. Би одоо яах вэ? Амьдралаа залгаж байсан хэдэн малаа алдах уу? Хэрэв алдвал ядахдаа чамайг мэдэг, ядуу хоосон ардууд аж төрөх бололцоогоо алдаж хүнд байдалд хүрснийг ядахдаа чамайг үзэг гэж ирлээ! гэв.

	Абай Даркембайн үгийг үүгээр зогсоож, түргэн шийдвэрлэж Ерболын зүг хараад:

	— Ербол, чи дулаан хувцаслаж түргэн морд! Даркембай та нар Ерболтой хамт яв! Эндээс хүрэлцэх хэмжээний хоол унд аваад явцгаа! Бос Дилда! гэж Абай эхнэртээ тушааж:

	— Эд нарт хүрэлцэх хэмжээний хоол хүнс бэлтгэж өг! гэв. 

	Дилда түргэн босож гараад явлаа.

	Абай Ерболоор Такежанд захих нь: «Битгий хөө, хөрөнгийг чинь идэхгүй! Үүний цөөн мал бэлчих газар өг, бас Жумагулд арга хэмжээ авч зогсоо» гэж хэлээрэй! гэв. 

	Ербол түргэн хувцаслаж Даркембайг дагуулж явлаа.

	Энэ үед Такежан, Мусахулд өвөлждөг байв. Тэр Абайгаас түрүүн гэрлэж энэ жил өөртөө хувь хөрөнгө тасалж аваад тусдаа айл болсон юм. Такежан маш харамч бөгөөд газар дээрээ хэний ч малыг хавьтуулдаггүй хөөдөг байв. «Хэрэв хүн амьтан харахгүй газар бол эхчүүдийн айлын малыг ч хөөдөг» гэж малчид хүртэл гайхан ярилцдаг байсан. Абай, Такежаны энэ зан авирыг энэ жил сонсож зэвүүцдэг байсан ба түүнтэй дайралдахад товчоор хүйтэн мэндлэлцдэг байв.

	Ербол шөнө шуурган дунд яваад удалгүй ууртай буцаад ирлээ. Түүний сэрвэгэр сахалд нь цас тогтож, нүүр царай нь хөгшин хүнтэй адил болжээ. Том хамар нь хүйтэнд улайж, жижиг хурц нүднээс зэвүүрхэл ба хилэгнэлийн тэмдэг ил харагдана. Малгайныхаа бүчийг тайлалгүй галын дэргэд сөгдөн суугаад сахалдаа тогтсон цасыг арчих зуураа:

	— Такежанаас горьдохын оронд бурхнаас горьдох нь дээр байж дээ. Мусахул Жидебай, Барахд нэг ч мал оруулахгүй, Даркембайг зодож малыг нь хөөгөөд явуул гэж намайг харсаар байхад Жумагулыг дахин явуулав. Жумагул сая надтай хамт ирээд Даркембайн хонийг модоор зодож хөөж явна гэв.

	— Даркембай яасан? Тэр одоо яах юм бэ?

	— Шөнө энэ шуурган дунд хаана очих вэ?

	— Хөөгөөд үхэхийн оронд Жумагултай үзэлцээд үхдэг болоосой!.. гэж сууж байсан залуучууд цөм хатуурав. 

	Ербол бас нэг үзсэн юмаа дамжуулах нь:

	— Жумагул шиг цустай нохой байхгүй байх! Төрөхөөсөө ард түмнийг зодон жанчиж явдаг зарлага болж заяасан золиг байлгүй. Ядахдаа үүр цайтал энд байлга л даа гэхэд минь харин надтай хэрэлдээд хамаг бузар хараалыг цөмийг хэллээ гэж үгээ таслав.

	Ербол сонсож, үзсэн бүхнээ хэлсэнгүй, Такежан Абайн тухайд ч хатуу үг хэлсэн юм. Жумагул бүр Ерболыг өөрийн нь ч зодохоор завдсан, чингэхэд Даркембай их уурлаж: «Гараа тат! Татахгүй бол одоо бид хоёрын нэгний маань цус урсана!» гэж тэр хоёрын хооронд ороход Ерболоос гараа зайлуулсан юм. Хэрэв энэ тухай Абайд хэлбэл «Ах дүү хоёрын дунд хов зөөсөн»-д тооцогдох билээ. Ербол ийм хов маргаанд дургүй учир Абайг ямар нэгэн үл ялих ярианаас болж хэрэгт оруулахаас их болгоомжилдог байсан. Хэрэв ийм явдлуудыг Абай сүүлд мэдэж тэр цагтаа яагаад хэлсэнгүй вэ? гэж асуухад түүнд хариу хэлдэггүй байжээ. Ербол үүгээрээ өөрийн Абай шиг сайн итгэлтэй нөхрөө «хамгаалсан» гэж ойлгодог байлаа.

	Гэвч Абай Ерболын занг анддаггүй учир түүний дотроо нуусан хилэгнэлийг тодорхой мэдэж байгаа боловч заавал хэлүүлэхийг шаардсангүй. Абай энэ байдлыг ойлгоод уурласнаас нүүр царай нь нэг хэсэг хувхайрч нэг үе бараантаж бодол болон Ерболын зүг нүдээ цавчилгүй ширтэн сууснаа гэнэт ухасхийи босов. Базаралы, Асылбек нар Абайн энэ хөдөлгөөнийг ойлгохгүй гайхна. Абайн бие нь чичирч шүдээ зуугаад:

	— Ербол бос! Надтай хамт яв! гэж хэлээд өөрөө түргэн хувцаслаж эхлэв. Хөнгөн үстэй дээл өмсөж чанга бүслээд гартаа ташуур авч үүдийг чанга онгойлгон гараад явлаа. Ербол дагаж гарлаа. Абай ташуур авсныг бодоод гэрт үлдсэн хүмүүс мордоно гэдгийг ойлгов. Гадаа хоёр бор морь эмээлтэйгээ хашааны нөмөрт шуурганаас хоргодож байв. Абай түүний нэгийг тайлж байгаад нөхөртөө:

	— Чи ч морд гэж хэлээд өөрөө мориндоо үсрэн мордов. Бор морийг чанга ташуурдаад цасан шуурган дунд орж алга болов.

	Энэ үед Жумагул, Даркембайн 50—60 хонийг мориор хөөж модоор зодож явлаа. Хэдэн өдрийн турш өл алдсан туранхай хоньд зугтахыг хэчнээн оролдовч явж чадахгүй бие биеэ түшиж бөөгнөрөн зогсоно. Жумагул хонь түргэн явахгүй байгаад уурлаж, эзнийг нь элдэв муухайгаар харааж загнана. Сүүлээс нь явган дагаж яваа Даркембайн хэлснийг өчүүхэн ч хайхарч сонссонгүй.

	Өл алдсан хонь хүйтэн шуурган дунд хөөгдөж бүр хүч тамираа алдаад дөрөв, таван төлөг явж чадалгүй унаад замд үлдэв. Даркембай Жумагултай үхэх сэхэхээ үзэлцэхээр шийдэвч тарган морьтой, түргэн хөдөлгөөнтэй Жумагул түүнийг хавьтуулахгүй зугтан давхина. Хонины нэг талаас нөгөө тал руу морины хурдаар давхихад хээлтэй хоньд дайруулан унана. Гэмгүй атал хамаг зовлонг үзсэн хөөрхий мал хэрэв сэтгэж чаддаг сан бол энэ шөнө эргэн тойрон хүрээлж байгаа эдгээр харгислалыг үзэхийн оронд үхэхийг хүсэхээс өөр зүйлийг лав хүсэхгүй байсан биз.

	Жумагул ирснээс хойш Даркембай нарыг харааж загнасаар байв. Майбасарыг ахлагчаас буухад Жумагул зарлагаас буусан юм. Тэгээд засуулсан азарга шиг аргаа барж явдаг байлаа.

	— Жумагул хэрүүл зодооныг бурхнаас хэчнээн гуйвч олдохгүй аргаа бараад явна гэж Жумабай элэглэдэг байлаа.

	Гэвч Жумагул сүүлийн хоёр жил байр сууриа олжээ. Түүнийг Такежан нөхрөө болгож авчээ. Такежаны гарт ямар ч эрх ямба байхгүй, хэдий тийм боловч өвөл, намар болоход газар харамлана. Тэгэхэд мал цөөн, хүчин чадалгүй, хүн нь номхон айлуудад халдахад малчдыг ахлагч нь зарлагаас дутуугүй зодно.

	Малыг нь хөөж, морьдыг нь барьж аваад чадал хүчгүй энгийн номхон ардуудыг өөрсдөдөө сөгтгөдөг байв.

	Тэртэй тэргүй хэрүүл зодоон эрж явдаг Такежан, Жумагул хоёрт Даркембайг бурхан заяасан юм шиг болов. Даркембайг тэд угаас үзэн яддаг байсан. Такежан, Жумагулыг явуулахдаа:

	— Хэзээний дайсан Даркембай миний гарт орох цаг нь болж л дээ гэж занасан юм. 

	Жумагул Такежаны тэр үгийг санах бүрдээ туранхай хоньдыг хайр гамгүй дайрч унагаана. Хоньдыг шуурганаас ч ширүүн зовоож явахад шуурган дундаас бор морьтой хоёр хүн давхин гарч ирлээ. Бор морьтой хүмүүс зориуд шуурган дунд халхлагдаж ирсэн юм шиг байв. Энэ үед Жумагул туранхай хоньд ба Даркембай нарыг харааж загнасандаа ханасангүй. Даркембайн өвөг эцэг болох Бокеншийг харааж байв. Бор морьтой хүмүүс ирэхэд улам ширүүлхэн бас нэг туранхай хонийг дайруулан унагав.

	Яаралтай ирсэн хүмүүс чив чимээгүй явж шууд тулж ирлээ. Учир явдлаа ч хэлсэнгүй, загнаж хараасан ч үгүй зөвхөн түрүүчийн хүн давхиж ирээд Жумагул ба хонь хоёрын хооронд ороод морины жолооноос шүүрэн барихад Жумагул уурсаж, ухасхийн ташууртай гараа далайхад, Абай хашхирч:

	— Нүдээ нээж хараарай гэв.

	Жумагул Абайг танилаа. Гэтэл танил нь дайснаас ч хэцүү болов. Учир явдлаа асуухыг завдсангүй, Абай баруун гартаа барьсан ташуураа нугалан Жумагулын яг толгой руу чанга ороолгов. Жумагул мултарч зайлахыг оролдсон боловч Абай түүний жолоог зүүн гартаа чанга барьж тавьсангүй, хоёулаа юу ч дуугарсангүй, Абай дахин зодож эхлэв. Абайн гар хатуу учир бороохойгоор цохисонтой адил байв. Жумагул ингэж зовсны оронд үхье гэсэн юм шиг Абай руу ухасхийв. Гэтэл яг энэ үед Ербол бэлэн хүлээж байсан учир морио ташуурдан ухасхийн ирээд Жумагулын араас шүүрэн барьж авлаа. 

	Энэ үед:

	— Та нарыг бурхан өршөөх болтугай! Харин ийм нэг хүний хүү байх ёстой! Хүн бүхэн чоно биш байх ёстой! Бурхан минь аль нааш өгөөдөх гэж Даркембай ч гүйж иржээ. 

	Хүрч ирэхтэйгээ зэрэг Жумагулыг заамдаж аваад морин дээрээс саяхан орсон зөөлөн цасан дээр татаж буулгав. Абай: «Хонийг гэдрэг буцаа» гэж тушаав. Эздээр нь тушаалган дахин буцааж ирлээ. Ойрхон том нуруу өвс харагдана. Абай тийшээ туу гэж тушаав. Хонь нуруу өвс рүү ойртоход цуварч гүйлээ. Даркембай, Хунаанбайн дэрстэй тойромд ороод зогсоогүй хураасан өвсөнд орохоос айж:

	— Буцаа, зогсоо! гэж өөрийн талын хүмүүст хашхирна.

	Абай түүнд:

	— Тавь! Идэг! Хураасан өвсөнд оруул! Юундаа бялдуучилсан юм гэж загнав. 

	Өлссөн хоньд нуруулсан өвсөнд хүрч эргэн тойрон толгойгоо таталгүй идэж эхлэв.

	— Үүр цайтал энэ хураасан өвснөөс битгий хөдөлгө! Шуурга зогсох хүртэл эндээс битгий хөдөл! Такежан энэ газар ба өвсний эзэн нь юм бол би ч эзэн нь юм гэж хэлээд Абай Даркембайг дэргэдээ дуудаж:

	— Даркембай чиний хоёр нөхөр чинь энд хонины дэргэд үлдэг! Тэд алдахгүй. Чи өөрөө энэ газар хорьдог Такежаны моринд мордоод түргэн явж энэ хавьд буй өөртэйгөө адил айлуудад цөмд нь зарла, намайг явууллаа гэж хэл! Чингист хүрч чадалгүй хонь мал нь идэх өвсгүй өлбөрч үхэж байгаа энэ хавийн бүх айлууд цөм явж чадах хонио ялгаж аваад хүмүүсийнхээ хамт даруй энэ Хунаанбайн гурван тойромд туугаад ирэг! Хүрз зээтүү, сүх зэрэг багажаа аваад ирэг! Цас цэвэрлэх болно. Энэ мэдээг эндхийн Торгой, Жигитек, Харабатыр, Бөкенш цөмд нь хэл! Одоо зудын аюулыг цөмөөрөө хамт эдэлье. За яв! Бушуул! Цөмд нь хэлж цуглуулаад ир гэв. 

	Энэ ёсоор Даркембай мордох гэж байхад Абай мориныхоо толгойг Жумагулын яг цээжинд тулгаж байгаад:

	— Муу нохой зангийн чинь сүүлч нь энэ болог! Мэдэв үү? Такежанд очоод хэл! Тэсэхгүй бол үх! Чадалтай бол зудаас үхэж байгаа туранхай хонинд биш над үзүүлэг! Яв!.. Явган яв! гэж тушаав.

	Үг дуугүй зогсож байсан Жумагул явган Такежаны айл руу явахад Абай нар Даркембайг явуулаад гэртээ харилаа. 

	Шуурга намдсангүй, харин ч эгц урьдаас улам ч хүчтэй шуурч байв. Зөөлөн цас салхинд хийсэж наалдаад нүд нээлгэхгүй юм. Хоёр залуу салхиар зүг чигээ олоод Жидебай очих замд орж давхин явлаа.

	Үүр цайхад салхи намдаж, тэнгэр онгойжээ. Алсаас харагдах цастай цагаан давааны цаанаас сая гарсан өглөөний нар ал улаан харагдана. Хоёр талын үүлийг улаан шаравтар өнгөөр гийгүүлж хиртэн харагдана. Эргэн тойрон бүрхэг бөгөөд хэдэн өдрийн турш тасралтгүй шуурсан салхи намдахад хааяа явган шуурга шуурч хүйтэн жавар үлээнэ.

	Даркембай, Абайн хэлснийг зөв ухаарчээ. Шөнийн турш үүр цайтал амраагүй «өөртэйгөө адил хүмүүст хэл» гэсэн үгийг нь их талархан хүлээн авч... «Малтай хүмүүс хохирохгүй, тэдний гар нь урт, бэлчээр нь өргөн, танил талаараа ч гэсэн эсхүл хөлс өгөөд ч Иргызбайн Хунаанбай, Байдалы нарын өвөрт орчихно. Хатуу зовлонг гагцхүү олон түмэн л эдэлнэ. Амьдрал залгаж байдаг өчүүхэн хөрөнгөнөөсөө салбал хоосорч тэнүүчлэн гуйланч болдог нь тэд л юм гэж Даркембай нэлээд чадалтай ярьдаг байлаа. Үүнийг Базаралыд ч хэлсэн юм.

	Базаралы эдний амьдралын тухай Абайд ярихдаа ийм хүмүүсийн үгнээс олны байдлыг тодорхой ойлгосон юм. Даркембай, Абайн үгийг Торгай, Борсак, Жуантаях мэтийн газаргүй ядуу айлуудад хэлэв. Тэгэхдээ 15—20 буюу 30—40 хоньтой ядуучуудад л хэлжээ.

	Мусахул, Жидебай, Барах гэдэг гурван том тойрмын эргэн тойрон сууж байгаа тоо нь олон боловч чадалгүй айлуудыг зүүнээс баруун талд нь хүртэл нэгд нэгэнгүй хэлэв.

	Жавартай хүйтэн шуургатай шөнө яаралтай ирж цонх цохисон хүн урьдахын адил хүйтэн мэдээ авчирсангүй, горьдлоготой мэдээ авчирчээ. Хүмүүс гурван өдрийн шуурганы тухай «Гарт байгааг аваад явлаа» гэлцэн горьдлого тасарч байлаа. Шуугин исгэрч цонх балбасан ширүүн шуурга хүн бүхний нойрыг хол хөөжээ. Хөгшид эмгэд үргэлж мөргөж залбирч байдаг болжээ. Өрхийн тэргүүлэгчид санаа алдан гуньхарч эрэгтэй, эмэгтэй бүх хүмүүс хувцсаа тайлж оронд унтахаа больсон юм. Тэд өдөр шөнөгүй малынхаа хашааг засацгаана.

	Ойр хавийн дов толгодын харгана дэрсний толгойг цавчиж авчирдаг байв. Бүр эцэст тэртэй тэргүй эвдэрч хуучирсан муу хашааны дээвэрт хийсэн сүрэл, хулсыг авч малдаа өгнө. Тэр нь ямар ч хоол болохгүй ажээ. Түүнийг эрт төллөсөн хониндоо өгөх үү? Нэг хоёр саалийн үнээндээ өгөх үү? Эсхүл ганцхан тэмээндээ өгөх үү? Алинд нь ч өгсөн олигтой тэжээл болохгүй. Сүүлчийнхээ тэжээлийг «Бусад нь үхсэн ч энэ үлдэг» гэсэн аж ахуйн түшиг болох гол малдаа өгнө. Зэргэлдээ байгаа малтай баян, бэлчээр газраар уудам хөрш айлуудаас горьдох горьдлого алга байв. Даркембай энэ шөнө тэр сөнөсөн горьдлогыг сэргээж ирлээ.

	Тэгээд өглөө үүр цайхын хамт Хунаанбайн гурван тойрмын зүг тал бүрээс мал цуварч эхлэв. Энэ үед Абай, Ербол хоёр үргэлж гадуур явж байв. Тэд тойром руу ирж яваа айлуудын малыг урдаас нь угтаж авна. Цөөхөн хонь 4—5 бод малыг дагаж эхнэр хүүхэд, эмгэд хөгшид олноор иржээ.

	Өлбөрч хатсан хоньд сүр жавхлангаа алдаж үс нь үрчийж наалдчихжээ. Тэсвэргүй ямаанууд хааяа муухай бархиран зогсож байгаад ойчиж байв. Өвөлжөөнөөс энд ирэх замдаа үхүүлсэн мал энд тэнд барайн харагдана. Цагаан цасаар хучигдсан өргөн тал дээр энд тэндгүй үхсэн мал торойн харагдана. Хонь зургаан өдрийн өлсгөлөнг тэсвэрлэнэ гэдэг сэн. Одоогийн байдлаас үзэхэд энэ амьдралынхаа эцсийн минутад хүрсэн бололтой. Одоо хоёр гурван өдөр өнгөрвөл цөм үхэх ажээ.

	Зузаан цасыг туулан урагш явах чадал ч үгүй тиймээс нэг хоёр туранхай морь буюу ганц нэг үнээгээ урд нь оруулж зам гаргуулна. Өлбөрч туйлдсан хонь, ямаа арай чамай хөдөлж яваа морь, үнээний сүүлийг долооно.

	Иймэрхүүгээр турж эцсэн, өвчин эмгэгтэй малыг дагаж яваа хүмүүс ч ядран доройтжээ. Настай хүмүүсийн нүүрний атираа нь улам гүнзгийрчээ. Бүх хүмүүсийн нүүр царай нь хувхайрч, гэдэс нь хонхойн нарийхан болжээ.

	Хувцас нь уранхай муу, зөвхөн эмэгтэйчүүд биш, сахалтай эрэгтэйчүүд ч гэсэн толгойгоо муу сайн хуучин юмнуудаар ороожээ. Олонх нь хөлдөө эсгий ороосон байна. Тойромд хүрч ирэхийн хамт бүгдээрээ цас арилган хүрз сүхээ хөдөлгөж эхлэв. Абай хэсэг бүхнийг тус тусад нь зайтай буулгаж хүрэлцэх хэмжээний газар зааж өгч явав. Гурван тойрмын нэг онцлог нь их дэрстэй байдаг ажээ. Түүнчлэн нохойн хошуу зэрэг бутнууд ч олон бий.

	Тойрмын эргийн цас зузаан, хатуу боловч дэрсний дотор тийм ч хатуугүй зөөлөн байлаа. Нөгөө талаар цасыг нь арилгасан газраас сахлаг сайхан өвс гарч байв. Ийм газар хүрч чадсан мал цөм өл залгаж эхлэв. Абай, Ербол хоёр ирсэн малын олонхыг байрлуулж дуусахад үд болов. Тойромд ирсэн айлуудын нь нийт тоо нь тавь гаруй болж Такежан ганц үнээ орохоос хармалдаг тойрмуудад одоо мянга гаруй хонь оров. Бод мал цөөн байв. Морьд хэдэн өдрийн турш хөлөөрөө цас цавчлах боловч дороос огт өвс олж чадахгүй болохоор одоо амьдралын төлөө сүүлчийн хүч чадлаа дайчилж байгаа бололтой.

	Доройтсон мал, зовж ядарсан хүмүүсийн байдал Абайн сэтгэлийг их л зовоов. Зөвхөн зуны дэлгэр дулаан цагт л ардын амьдрал сайн түшиг тулгуур нь бат мэт санагдана. Гэтэл энэ зуд олон түмэн түшиг тулгуур, хамгаалалтгүйг харуулав. Ард түмний олонх нь хорь гучин хоньтой, гурав дөрвөн бодтой юм. Жилийн дөрвөн улиралд идэж өмсөх нь ганц тэр мал бөгөөд худалдах, толгой хоргодох, унах, ачих цөм тэдгээр малаар бүтнэ. Зудгүй байсан ч хүрэлцдэггүй гачигдалтай амьдрал, одоо зутарсан аюултай хүнд цаг тохиолдоход тэр нь хэчнээн найдваргүй сул дорой юм бэ. Амьдрал залгаж байгаа энэ хэдэн малаа алдвал юу болох вэ? «Айл гэр, ард түмэн» гэдэг нь үүгээр төгсөх нь үү? Зуд, хоосрол, аюултай хүнд цаг тулгарч ирэхэд Абай олон түмний амьдралыг дорой гунигтай зовлонтой болсныг үзэв. Энэ бүгд нь ийм амьдрал хэчнээн зовлон зүдүүртэй болохыг Абайд үзүүлэв.

	Эцэж турсан малаа, арилгаж овоолсон цасны нөмөрт оруулж хоргодон суугаа хүмүүсийг хараад Абай өрөвдөнө. Абай айл бүрийн ахмад хүмүүстэй дахин нэг удаа уулзаж:

	— Даарсан хүмүүс энэ хавийн айлуудад очиж дулаацаад халуун юм уух хэрэгтэй. Энэ тойрмуудад байгаа айлууд цөм та нарын төрөл садан шүү дээ. Хөөхгүй, эмээх явдалгүй... гэв.

	Тэртэй тэргүй малаа зудаас аварсны төлөө Абайд баяр хүргэж талархсан настайчууд одоо зудаас бүрмөсөн ангижирсан шиг сэргэв.

	Абай тэр хэвээр мориноос буулгүй явж гурван тойромд байгаа айлуудыг цөмийг хэсэж гарлаа. Айл бүрийн Изгутты зэргийн өвгөд юуны урьд гал тогооны эзэн эмэгтэйчүүдийг дуудаж:

	— Аюулд учирч аргагүй болсон ах дүү нартаа тус хүргэгтүн. Гэр бүрд хэчнээн сав суулга тогоо байвал цөмд нь цай чанаж халуун хоол хийж өгөгтүн! гэж тодорхой даалгавар өгч явав.

	Ингэж айл бүрийн асран тэжээх хүмүүсийг тодорхой зааж өгөөд тэд өөр өөрийн очих айлуудаа мэдэж авлаа. Абай, Ербол хоёр хамгийн сүүлд Мусахулд байгаа Такежаныд очлоо. Такежан гэрт байсангүй. Өнгөрсөн шөнө Жумагулаас мэдээ авмагц Абайд очилгүй шууд Харашохт очихоор явжээ. «Хэрүүлч, зодооч» гэж Абайг Хунаанбайд гүтгэхээр явжээ.

	Абай Такежаны хотод ирж мориноос буулгүй зогсоод Ерболыг гэрт оруулав. Хадам дүүгийн дуудлагаар гадагш гарсан Такежаны эхнэр Харажан шүдээ зууж хүйтэн царайтай ирж явна. Өндөр биетэй, том хамартай, бор царайтай тэр эхнэр угаас эелдэг зөөлөн биш, догшин хүйтэн хүн юм. Тэр нөхрийгөө захирч юмаа харамлаж байдаг, залуу хүн боловч харамчаараа нэрд гарсан юм. Түүний зан авир нь нөхрийнхөө зан авиртай тохирч энэ үед тэд нэлээд мал хөрөнгөтэй айл болжээ. Улжаныг юм харамлахгүй өглөгч гэж Улжанд эртнээс дургүйцэж тэднээс салж тусгай айл болжээ.

	Бас Абай Такежанаас дүү байтлаа олонд алдар нэртэй болж байгааг нь үзэн ядна. Абай урагш тэмүүлэн морины хошууг шөнө Жумагулын цээжинд тулгасантай адил тулгаж зогсоод ирсэн ажилдаа шууд орж:

	— Нөхөр чинь миний дээрээс гомдол мэдүүлж явсан юм шив дээ. Тэр тухайн ялыг би өөрөө хүлээнэ биз. Одоо би чамд тодорхой үүрэг өгөхөөр ирлээ. Түүнийг үг дуугүй биелүүлэх хэрэгтэй мэдэв үү? гэв.

	— Ямар үүрэг?

	— Энэ эргэн тойронд байгаа ардууд зутарч үхэж байна. Мэнд сайн байсан цагтаа хадланг чинь хаддаг, худгийг чинь малтдаг, малыг чинь усалж, оч гэсэн газарт чинь очдог улс шүү дээ. Тэр ардууд олоо хэцүүдээд байна. Малд нь бэлчээр өгсөн. Гэвч өөрсдийн нь өвөлжөө алс хол юм. Хүйтэн байна, энэ хавийн айлуудад тэднийг хуваарилж өгөв. Манай айлд 40—50 хүн байх болно. Байр хүрэлцэхгүй байна. Чиний айлын дэргэд дөрвөн айлын 20 хүн бий, сая тэдэнд өөрсдөд нь зааж өгсөн, тэдэнд өдөрт нэг удаа халуун хоол хийж өгч байх болно... 

	— Хонгор минь, тэр чинь юу гэсэн үг вэ? Манайх өөрсдөө идэх юмгүй байна!

	— Битгий худал хэл! Танайд саяхан жинчнээр авхуулсан гурван шуудай гурил чинь бий, таван уут будаа чинь бий, өвлийн идэшний мах дуусах байтугай дунд нь ч ороогүй байгаа, цөмийг нь тоолоод ирлээ... Энэ удаа тоглоомгүй үнэнээ хэлж байна. Байгаагаа энэ өлсгөлөнд учрагсадтай хуваалцах болно. Хэрэв эсэргүүцвэл хэрэггүй болно шүү.

	— Тэгээд бид өөрсдөө өлсгөлөнд учрах гэж үү? гээд Харажан дургүйцэж эхлэхэд Абай түүнд зэвүүцэн ууртай чанга дуугаар:

	— Өлсөх байтугай үх!.. Өгөхгүй байхыг чинь харъя, өдөр бүр орой би өөрөө ирж шалгаж байна, биелүүлэхгүй бол өөртөө гомд! Би лав энэ орчмоос зайлуулагдахгүй бол чамд хүрэх чадал байна. Нэр төрийг чинь гутааж байгаад гүйцэтгүүлнэ мэдэв үү? Такежан чамайг. Миний гараас гарахгүй. Заавал үг дуугүй биелүүл гэж догшин ширтэж дуугүй болов.

	Баруун гартаа урт ташуураа эвхэж барьсныг ажиж Харажан дуугүй болов.

	Өнгөрсөн шөнө энэ айлын дэргэд Даркембай нар ирж байрласан юм. Абай энэ айлд Даркембайг хамт яв гэж дуудсан тул тэр ч хүрэлцэн ирэв. Тэр Абайн ууртай дууг сонссоор ирж явна.

	Дэргэд нь Даркембай ирэхэд Абай Харажан руу дахин догшноор харж:

	— Харав уу? Чиний айлаас хоол идэх хүмүүсийг энэ Даркембай дагуулж ирж байх болно. Гагцхүү чиний гэр биш энэ хотод байгаа бүх гэрүүдээр хоол хийлгэж бай. Бүгдээрээ үйлчил! гэв. 

	Харажан бас л огт дуугарсангүй. 

	Абай морины толгойг эргүүлж Даркембайд:

	— Чи энэ айлын хүргэн биш шүү! Битгий бэмбэгэнээд бай! Ирээд шууд «Хоол өг!» гэж хэл... өгөхгүй бол дор нь шууд надад хэлж бай! Хэрэв хэлэхгүй нуувал чи Даркембай биш авгай бол! Ойлгов уу?! гэж хэлээд явлаа. 

	Өглөөнөөс амраагүй Абай, нар шингэх үеэр гэртээ буцаж ирэв.

	Тэд гэртээ ирэхэд Такежан зарлага Жумабай хоёр хүлээж байв. Такежан шөнөдөө явж шууд Хунаанбайд очоод тэндээс Абайд тодорхой тушаал авчирчээ.

	Абай Улжаны дуудлагаар эхийн гэрт ирэв. Абай ирж яваад энд тэндгүй гал түлж хоол хийхээр бэлтгэцгээж байхыг нь харлаа. Гурван газар модон уур зоож ажилчин эмэгтэйчүүд будаа нүдэж байлаа. Олон тогооноос төмпөн дүүрэн будаатай шөл уудлан бага зэрэг махны хамт ийш тийш зөөж байв. Эх нь өлссөн хүмүүсийг тэжээх ажилд гар биеэр оролцож буйг Абай ажиглав. Хаврын хатуу цаг, хоол унд багассан үед их хэмжээний хоол олно гэдэг амаргүй. Тэднийг асарч тэжээх явдал ч нэг өдрийн хэрэг биш, олон өдөр үргэлжлэх нь магад. Тиймээс будаа нүдүүлж шөл хийж өгөх нь нэлээд хүртээмжтэй санагджээ.

	Урд талын гэрт ирсэн 20—30 эрэгтэй, эмэгтэй хүмүүс саяны халуун хоолыг идэцгээж байна. Абай ичиж зоволгүй хооллог гэж бодоод тэнд очсонгүй, шууд том байшинд оров.

	Абай гэрт орохын хамт зарлага Жумабайтай мэндэлсэн боловч Такежаныг харсан ч үгүй. Ах дүү хоёр хүйтнээр уулзав. Хэсэг чимээгүй суусны дараа Жумабай Абайд эцгийн захисныг хэлэв. Гэтэл Такежан өнгөрсөн шөнө ууртай явж олон явдлыг анхаарсангүй учир гомдлоо бүрэн хүргэж чадаагүй ажээ.

	Тэр зөвхөн Даркембайн тухай хэлснээс биш эдний эргэн тойрон буусан олон айлуудын тухай хэлээгүй байжээ. Такежан ийм болно гэж огт санаагүй бөгөөд энэ айлд ирснээс хойш мэдээд хагарах шахаад байгаа ажээ.

	Жумабайн хэлснээр бол Хунаанбай Даркембайг хамгаалсан нь буруу гэжээ. «Тийм чадалгүй хүнд үзүүлсэн тусламж үр дүн өгөхгүй, Даркембай нэг үед надтай дайсагнасан хүн юм. Түүний мэнд яваа нь ч дээд заяа, хэрэв Абай үнэхээр тус хүргэе гэвэл хань нөхөрт тус хүргэх хэрэгтэй. Үүнд оролцох хэрэггүй. Даркембайг буцаах хэрэгтэй» гэжээ. 

	Абай түүнийг зөвшөөрсөн ч үгүй, олон үг хэлсэн ч үгүй шууд:

	— Эцэг маань өөрийгөө олон түмэнд үлгэр үзүүлдэг муселман гэж хэлдэг сэн. Муселманы ёсонд ядарч зовсон хүмүүст тус хүргэх хэрэгтэй гэж сургадаг. Такежаны үгэнд орсны хэрэггүй. Би энд байгаа хүмүүст нэгэнт ам алдсан, асарч тэжээж байна. Над зөвшөөрлөө өгөхийг хүснэ гээд үгээ таслав. 

	Такежан тэсэж ядан уурлаж суусан учир Абайг загнаж эхлэв.

	— Чи тийм цагаан сэтгэлтэй юм бол бадарчин болж Даркембайд зориулж юм гуйхгүй юу!

	— Хэрэгтэй бол гуйна. Олон түмний төлөө би амиа өгөхөд бэлэн.

	— Тэгвэл яв! Гуйлгачин болж тэнүүчлээд яв!

	— Гуйлгачин болж явахын өмнө юуны урьд өөртөө байгааг ба чамд байгааг гаргаж хуваарилж өгөөд явна.

	— Тэртэй тэргүй хуваарилсан байна даа. Ганц Даркембай биш хамаг ядуучуудыг цуглуулжээ.

	— Чи ганц өөрийгөө биш бид цөмийг хоосруулах гэж боджээ. Түүгээр ч зогсохгүй хэрэв чи ингээд байвал энэ эхүүдээ ч өлсгөж алах байх даа!

	— Чи миний эхийн төлөө битгий санаа зов, мэдэв үү? Миний эхүүд чиний тэр харамч эхнэр Харажантай адил нүхнээс гардаг тарвага биш. Байгаагаа нийтэд зориулж чадна, олон түмэнтэй хамт юу ч үзэхэд бэлэн. Би эхчүүдийнхээ даалгавраар хийж байна. Чи өөрийн харамч хар санаагаа нуух зорилготой байгаа биз дээ. Харажан та хоёр ийм эхчүүдийн сайхан хүмүүжил үлгэрээс хол зайл гээд Абай Такежан тийш догшноор ширтэв. Сүүлийн үг хүүгээ зэмлэсэн аавын үг шиг тийм буурьтай байлаа.

	Такежаны хэлэх гэсэн хариуг ч Улжан хэлүүлсэнгүй: 

	— За боль! Та хоёрын хэрүүл одоо дууслаа гэж тэр хоёрыг зогсоогоод Жумабайд хандаж: — Чи одоо буцаж болно. Абай энд байгаа ядуу зүдүү төрөл садныг нэгэнт дууджээ. Бид байгаагаа тэдэнтэй хувааж иднэ. Одоохондоо тийм гачигдсан юм алга. Тэнд бидний төлөө санаа зовсны хэрэггүй, өгч байгаа зүйл бидний өөрсдийн хувь юм. Хүүгийн нэрийг гутааж олон дахин хэлүүлэхгүйгээр зөвшөөрлөө өгөг гэв.

	Такежан хэрэлдэхээ больсон боловч эхийнхээ үгийг зөвшөөрсөнгүй, буруу харж малгайгаа авч гарахаар завдав. 

	Улжан түүний энэ зан авирыг ажиглаж:

	— Чи тэр Харажанд хэлээрэй! Гэрт нь очсон ядуу зүдүү хүмүүсийг халамжтай сайн хүлээж аваад хүндэтгэг! Битгий галзуураг. Түүний авчирсан мал биш, сайхан мэдээрэй! гэв.

	Такежан, зарлага Жумабай хоёр яваад өглөө. Тэр хоёр гурван тойромд байгаа бүх айл ба малыг тоолж аваад Харашох руу дахин явлаа. Энэ удаагийн гомдол мэдүүлэг бүр ч их болжээ.

	Учиргүй олон туранхай мал ба өлссөн олон түмнийг ийнхүү нүүлгэж ирүүлэх нь эх ба Абай нарын хэрэг биш, тийм зүйлийг зөвхөн бүх газар, эд хөрөнгийн эзэн Хунаанбай хийж болох юм. Гэтэл Абай дур мэдээд тэгж байгаа нь эцгээ тоохгүй «газар эд баялгийн» эзэн би гэж үзсэн явдал мөн. Хунаанбай Жидебайд болж байгаа явдлын тухай Такежан, Жумабай нараас сонсоод одоо Абайд уурлав. Эцгийн уурласан царайг үзээд Такежан баярлаж эхлэв. Ууртаа болж одоо хатуу тушаал өгөх байх гэж горьдож суулаа. Гэтэл Хунаанбай тэр доор нь тодорхой шийдвэр хэлсэнгүй, зөвхөн «Зогсоох хэрэгтэй» гэв. Тэгээд Такежанд буцах хэрэгтэй гэж тушаагаад Жахипыг дуудуулав. Маргааш нь Жахип ирж Зерегийнд буугаад Абайд эцгийн нь захисан зүйлүүдийг хэлэв. Эцэг нь хоёр дахь удаа хүн явуулжээ. Нөгөө талаар нэлээд ноцтой хэргийн үед хатуу тушаалыг биелүүлэхээр явдаг Жахип иржээ. Энэ энгийн явдал биш, ер нь айлуудын хооронд ч гэсэн отог төрлүүдийн хооронд ч гэсэн Хунаанбайн хэлүүлсэн зүйлийг явуулсан хүний нь шинжээр хэмжиж ойлгодог байлаа. Жишээ нь хэрэв «Аваад ир, туугаад ир» гэсэнчлэн тушаал бол тийм хэрэгт Хамысбай, Харабас нарын зэрэг зарлага явна. «Хэлээд ойлгуулаад ир» гэвэл зарга Жумабай явах буюу заримдаа Худайберди, Абай нар ч явна. «Айлгаж, сүрдүүлэн зогсоогоод ир» гэвэл Ызгутты, Майбасар нар ирнэ. «Ойлгуулж захираад ир!» гэвэл энэ Жахип ирдэг юм. Гэвч тэр гол төлөв отгуудын хооронд том явдлуудад явна. Хэрэв хэрэг хүндэрч олон отог ардуудтай харилцах хэрэг гарвал тийм хэрэгт Хараатай очдог юм. Энэ удаа Жахип иржээ. Абай ирэх хүний өөрчлөгдсөнийг үзэж Харашохоос гарах тушаал улам хүндэрч эхэлснийг ухаарч хариу бэлтгэж сууна. Абай царай нь хүйтэн, дуу чимээгүй ууртайгаар Жахипыг шууд харахгүй хажуу тийш харж суугаад түүний хэлсэн үгийг тоомсоргүй сонсоно. Жахип Хунаанбайн хэлсэн үгийг хэлэхийн өмнө өөрийн үгээр хэд хэдэн нотолгоонуудыг хэлэв. Хэдий өөрийн үг болгон хэлсэн боловч Абай түүний уг санааг ойлгож байлаа. Эцгийн сэтгэл санаа ба үгийн шинж тэмдгийг Абай энэ үед сайн ялгаж мэддэг болсон юм. Жахипын үгээр бол: ямар нэгэн хэргийг эцэг нь эхэлж, хүү нь тусалж дэмждэг, энэ хоёрыг ялгаж мэдэх хэрэгтэй. Эцгийн үйл ажиллагаа хүүд алдар гавьяа авчирч өгнө. Эцгийн заалтаас гарч өөрийн дураар хазгай явах явдал хүүхдэд алдар гавьяа өгөхгүй юм гэв.

	Абай үүнийг ч тоомсорлосонгүй, хүүхдийнхээ нэр хүндийг бодож алдар нөлөөтэй болохыг нь хүсдэг эцэг байдаг юм. «Өөрийнхөө тушаалыг хүүхдийн хүзүүнд дөнгө шиг зүүлгэж суудаггүй эцэг ч байдаг юм» гэв.

	Жахипын хоёр дахь хэлсэн нь:

	— Хэцүү байдалд орж байгаа хөрөнгөтэй айлууд байна. Тус хүргэе гэвэл тэдэнд тус хүргэх хэрэгтэй, тэд хэзээ нэг цагт хэрэг болно. Харин эд нар хэн бэ? гэвэл эд цөмөөрөө нийлж ядахдаа нэг тарган морины хөлс, нэг тэмээний хүчийг ч өгч чадахгүй хүмүүс юм гэв. Ийм утгатай үгийг Жумабай ч хэлсэн юм.

	Абай түүнийг ч зөвшөөрсөнгүй, Жахипын хэлсэн энэ санааг нь «Авалцах, өгөлцөх худалдааны арга» гэж үнэлэв. Энэ бол тус дэмжлэг, сайн сайхныг хүссэн зүйл биш, харин нийтэд мэдээжийн худалдаа гэж ойлгов.

	Абайг маргаад байхаар нь Жахип нэлээд хатуурч:

	— Чи ер нь мал хөрөнгийн эзэн биш шүү дээ. Чи энэ хэргээрээ эцгийнхээ хураасан бага зэрэг хөрөнгө хогшлыг сүйтгэх санаатай байна уу? Та нарын ба Такежаны гарт байгаа мал зудтаж үхнэ. Ядахдаа чи энэ эхүүдээ хайрлах юм биш үү? гэв.

	Энэ ч гэсэн шинэ үг биш, гэвч өчигдөр Такежанд хэлсэн үгийг Жахипт хэлж болохгүй.

	— Та зөв хэлж байна, би эх нарын мал хөрөнгийг сүйтгэж байгаа буруутай хүн юм шив дээ гэж ёжлоод Зере тийш харснаа: — За тэгвэл энэ хүн ганц миний эх биш, эцгийн минь ч эх нь юм. Мал хөрөнгийн жинхэнэ эзэн нь энэ хүн шүү дээ. Тэгвэл эмэг эхийн шийдвэрээр болъё. Юу гэж хэлэх бол? Одоо өөрийн нь амнаас сонсоорой гэж Абай эмэг эхийн дэргэд ойртож суулаа.

	Энэ үед эмэг эхийн зүс царай нь хувхайрч маш ядраад нүүрийн атираа улам нэмэгджээ. Абай ойртож суухад тэр чихээ тосов. Ач нь чанга дуугаар бүх явдлыг тодорхой ярьж өгөв. Товч боловч тодорхой ойлгомжтой хэлэв. Эцсийн шийдвэр хүлээж байгаагаа ярилаа.

	Зере санаа алдаж хөмсгөө зангидаж Жахипын зүг хандан:

	— Хүүд минь хэлээрэй! Одоо би удаан амьд явахгүй үлдсэн насандаа ядарч зовсон хүмүүсийн гашуудалтай үхлийг үзэхийг хүсэхгүй байна. Өнчин ядуу хүмүүсийн асгаруулсан нүдний нь нулимсыг үзэхийг хүсэхгүй байна. Одоо би бурхнаас «Намайг ав!» гэж хүсэж сууна. Үхсэн хүний мөргөлд цугларсан хүмүүсийг ч хоол өгч тэжээдэг ёс бий шүү дээ. Битгий хөөг, битгий халдаг! гэв. Жахип үүнийг сонсоод дуугүй болов.

	Хөгшин эхээ ийм гунигтай байдалд хүргэсэнд Абай уурлаж:

	— Та нар үнэхээр эхийн төлөө санаа зовдог юм бол түүнийг битгий уйлуул! Би л тэднийг хөөхгүй! гэж шийдвэртэй хэлэв.

	Жахип Зерегийн үгийг сонсоод зөөлөрсөн боловч Абайг сүрдүүлэн явахыг бодож:

	— Чи ер нь юу гээд байна? Эцэгтэйгээ зөрөх санаатай байна уу? Би чиний санааг сайн гэж үзэхгүй. Амандаа эзэн болоорой! гэв. 

	Абай тэгэхэд нь ч уурласан хэвээр байв.

	— Юу гэж хэлснийг ойлгосон биз дээ. Энд сууж байгаа хүмүүс балчир хүүхэд биш, үхэхээ мэднэ. Эцэг минь бидэнд өөрсдийнхөө хувь заяаг өөрсдөө шийдвэрлэх бололцоо өгч өөрөө тэр жаргалаа эдэлж сууг гэж хэлэв.

	Жахип энэ өдөр хүртэл Иргызбайн дотроос Хунаанбайн эсрэг ийм уг хэлсэн хүнийг үзээгүй юм. Абайн хэлсэн үгийн утгыг ойлгосон боловч түүнийг танхай залуу байна даа гэж бодов.

	— Боль! Одоо болиорой! Энэ үгийг би хэлэхгүй, гэвч бүх Иргызбайн зүрхийг догдлуулсан үгийг чамаас сонслоо гэж буцна! Одоо хангалттай боллоо гэж босоод явлаа.

	Абайн саяны үг нэлээд учиртай юм. Тэр нь энэ өвөл Хунаанбайн хийсэн нэг явдалтай холбоотой байсан юм.

	Жахипыг явснаас хойш Жидебайд дахин хүн ирсэнгүй. Өөр цаг байсан бол хэрэг ингэж төгсөхгүй байх сан. Хэргийн эцэс чив чимээгүй үлдэхэд нь Хунаанбайн үйлдсэн нөгөө явдал шалтгаан болов.

	Сүүлийн хоёр сард Абай, Улжан нар Хунаанбайд гомдолтой явдаг байлаа. Учир нь энэ өвөл Хунаанбай жар гарсныгаа бодолцохгүйгээр бас нэг залуу эхнэр авсан юм. Жидебайд байгаа хоёр эхнэр Улжан, Ангыз, Харашохад байгаа дунд эхнэр Күнке эдгээр гурвын дээр дөрөвдүгээр эхнэр болгон Нурганым гэдэг залуу хүүхнийг авлаа.

	Нурганым Хунаанбай байтугай Абайгаас ч залуу юм. Тийм залуу хүүхнийг авах тухайгаа Хунаанбай өөрийн гэрийнхэнтэйгээ ч ярилцаж зөвлөөгүй юм. Энэ тухай асуудлыг зөвхөн Хараатай ярилцаж шийдвэрлэсэн юм. Энэ явдал эхлэхдээ ч гэнэт эхэлсэн бөгөөд уг шалтгаан нь Хараатайгаас болсон билээ.

	Өнгөрсөн жил Хараатайн эхнэр нас барж хөгшин зөвлөгч эхнэргүй үлдэв. Хунаанбай түүнтэй нэг удаа уулзахдаа:

	— Эхнэр авахыг бодохгүй юу, яагаад авахгүй байна гэв. 

	Хараатай энэ тухай өөрөөр бодож шийдвэрлэсэн байжээ.

	— Хунаанбай гуай, би өөрөө өтөлж үхэх шахаад байж эхнэрээр яах юм бэ? гэхэд Хунаанбай түүний үгийг зөвшөөрөөгүй юм.

	— Тийм биш Хараатай, залуу байхад аль тохиолдсон бүхэн чинь эхнэр байдаг. Эхнэр чухам одоо үед хэрэгтэй, хөгширсөн цагт хүндэтгэж байдаг эхнэр хэрэгтэй гэсэн юм. Тэгээд Хараатайд эхнэр авхуулсан юм.

	Хараатай эхнэр авсан өдөр Хунаанбайг ч өдөөж «Хэлдэг чинь үнэн юм бол, чи өөрөө ч эхнэр ав, чамд ч одоо тэр хэлсэн чинь хэрэгтэй, эхнэрүүд чинь цөм өөр өөрийн байдлаар хүүхдүүдтэй ноцолдож явна. Чамд одоо «Ганц чамайг» гэж суудаг нэг залуу эхнэр хэрэгтэй гэсэн юм. Тэгээд хоёулаа зөвлөж Хунаанбай Нурганым гэдэг хүүхнийг эхнэр болгон авахаар болжээ. Нурганым бол Бердхожа гэдэг хүний охин юм. Бердхожа Тобыкты отгийн биш, Сыбаны дотор Архалаг гэдэг уулаар нутагладаг байжээ.

	Бердхожа энд нэлээд сүүлд ирсэн юм. Уг гарал нь Туркестан бөгөөд анх олуулаа иржээ. Тэр үед Нурганым тав - зургаан настай байсан.

	Сүүлд Бердхожаны олон төрөл саднууд нь Туркестандаа буцаад явлаа. Тэд Архалагт нутаглаж дасахгүй, нөгөө талаар «Цагаан хаанд захирагдсан улсын дотор байж чадахгүй» гэж буцаад явжээ. Бердхожа өөрөө хөгширсөн ба олон хүүхэдтэй учир арга буюу үлджээ. Сыбан, Тобыктын дотор нөлөөтэй хүн болов.

	Хунаанбай Хараатайтай их дотно байдаг бөгөөд Хараатай бол шулуун хэлснээс буцдаггүй гүжирмэг, бодсоноо нуудаггүй шууд хэлдэг хатуу зан авиртай хүн юм. Их зүйлийг үзэж, их зүйлийг мэддэг, нөгөө талаар шашныг сайн мэддэг хүн юм. Хунаанбай түүний энэ зан авирыг талархаж ямагт зөвлөж ярилцдаг байсан. Бердхожагийн хүү Бураханыг гэртээ урьж хэд хэдэн өдөр зочилж явуулдаг байв. Хархараалид очихдоо нөхдийн хамт дагуулж ч явсан, Хунаанбай өндөр сайхан биетэй хүнийг талархдаг юм.

	Бурахан ч гоолиг биетэй гоё залуу байжээ. Түүний биеийн байдлыг гайхахдаа: «Хэрэв дутуу тахир зуун хүнийг цуглуулж тэдний дунд Бураханыг суулгавал нөгөөдүүлийн дутуу тахир нь харагдахгүй байх» гэж хэлсэн юм. Биеийн нь байдлыг магтаж талархдаг хүний нэг нь Базаралы юм. Жигитектэй түр зуур найрамдалтай байхдаа Базаралыг ч магтдаг байсан.

	Тэр Бураханы бага дүү Нурганым хүнтэй болзоо тавиагүй сул байжээ. Хэдий Нурганым залуу боловч чийрэг сайхан биетэй гоолиг сайхан царайтай охин ажээ. Урт хар үс ба нүүр царай нь онцгой дур татам юм. Том хар нүдэнд хатуужил тэсвэртэй, ухаантай хүний шинж тодорч байдаг юм.

	Харатайн зөвлөгөөнөөр Хунаанбай Нурганымыг авахаар зөвшөөрч Бердхожад хүн явуулав. Олон эхнэр авах явдал өөрийн төрөл садны дотор хараахан заншил болоогүй Бердхожа эхлээд дургүйцэв. Бас Нурганым түүний хамгийн хайртай охин юм, хэдийгээр тэр дүрсгүй боловч түүнийг дураар нь тавьдаг байсан.

	Хунаанбайн хэлүүлснийг анх сонсоод зэвүүцэж:

	— Юу гэнэ ээ, би охиноо хөгшин Хунаанбайд өгөх гэж үү? гэв. Гэвч түүний хүүхдүүд нь түүнийг дураар нь тавьсангүй, Бураханаас эхэлж бүгдээр оролцоод хоёр гурав хоногийн дотор зөвшөөрүүлэв. 

	Бурахан Хунаанбайнд олон удаа очиж, морь унаад наргин наадаж явдаг учраас дүүгээ өгч бүр дотно төрөл болохыг их хүсжээ. Бердхожагийн зөвшөөрсөн хариуг авмагц Хунаанбай өгөх мал эд юмсыг нэгмөсөн явуулан тэр өвөлдөө Нурганымыг авч амжив.

	Улжан, Айгыз хоёр шинэ эхнэрийн тухай мэдээг Күнкегийн явуулсан хүнээс сонсов. Улжаны хувьд атаархах сэтгэлгүй байжээ. Улжан насанд хүрсэн дөрвөн хүүтэй бөгөөд ач нартай болж тогтворжсон эх юм. Иймээс энэ үед Хунаанбайг нөхөр гэж ч үздэггүй байсан, тэр бол зөвхөн олон хүүхдийн эцэг бөгөөд түүний амьдралын олон зовлон зүдүүрийн дундуур нийлсэн энгийн нэг төрөл садан шиг боддог байв.

	Гэвч Улжан тийм атал Хунаанбайн эхнэр авахын эсрэг байв. Зарга Жумабайг дуудаж: «Хэрэв бидний хэлснийг энэ насандаа нэг удаа зөвшөөрдөг юм бол битгий аваг, муудалцах, хүүхдүүдээс ичих хэрэгтэй, тэд гомдоно» гэж хэлүүлсэн билээ.

	Улжан энэ тухай Абайд хэлсэн юм. Абай түүнийг сонсоод маш их зэвүүцэн дургүйцсэн билээ. Абай эцгийн тухай их хатуу шүүмжлэн: «Одоо эцэг гэж хүндэтгэх явдалгүй, энэ нь нэгмөсөн салахын шинж шив дээ! Ийм олон хүмүүсийг хүн гэж тоож үзээгүй хэрэг биз. Эхтэйгээ яагаад зөвлөдөггүй юм бэ! Бүх насны нь нөхөр нь болсон та нартай яагаад зөвлөдөггүй юм, биднээс бага хүүхдийг авахдаа биднийг ичиж зовох байх гэж яагаад боддоггүй юм, би зөвшөөрөхгүй! Харин зэмлэнэ. Та ч битгий дэмж, ямар ч гэсэн биднийг хүн гэж үзээгүй юм шив дээ. Галд орж үхсэн ч ганцаараа явж үхэг, биднийг гомдоосныгоо мэдэг! Тэгж хэлээд явуул!» гэж Жумабайг өөрөө дуудаж эхдээ хэлүүлсэн юм.

	Хунаанбай Улжаны саналыг сонсоод Күнкетэй ярилцсан юм. Түүнтэй нэлээд дотно царай үзүүлж: «Бусад нь тэнэг боллоо гэж чи битгий сагсуур, чи миний талд бай!» гэсэн билээ. Күнке ямагт хувиа бодож байдаг хүн юм. Улжан бол олон хүүхэдтэй, бас тэднийг дэмжиж байдаг Зере бий. Тиймээс Хунаанбайн тэдэнтэй муу байх явдлыг өөртөө ашигтай гэж үздэг байсан, ялангуяа Улжаны хүүхдүүд ба мал хөрөнгөнд нь атаархдаг байсан. «Эцэстээ тэд олноороо чамайг ганцаардуулах байх! Илүү хувь хүртэх байх! гэж үргэлж муу санадаг байсан. Иймээс түрүүчийн явдлыг зөв ашиглавал нөхрийн төлөө ба өөрийн төлөө ч хэрэгтэй юм. Күнке эхлээд зөвшөөрөхгүй байсан боловч Улжаныг харж суужээ. Хэрэв өөрөө гомдож нөхөртөө муудалцаж явахад Улжан зөвшөөрвөл ашиггүй болно. Тэгвэл нөхрийн дэмжлэгээс бүрмөсөн хагацах болно. Тиймээс арга баахан хэрэглэж юуны урьд Улжаныг өдөөж үзсэн, тэр талаас санасан ёсоор шууд татгалзсан хариу ирэв. Одоо Улжаны талаас аюулгүй болсон. Тэгээд чухам хэрэг дээрээ Хунаанбайтай хамтарч Улжаныг муучлах болов. Өөрөө сайхан зантай ухаантай хүн болж зөвшөөрөв. Түүгээр барахгүй «Нурганымыг миний гарт ирүүл! Надтай хамт байг! Улжан зовоож магад гэж халамжит дүр ч үзүүлэв. Күнкегийн зөвшөөрлөөр Хунаанбай Нурганымыг Харашоход ирүүлэв. Түүнээс хойш Хунаанбай хоёр сарын турш Жидебайд огт очсонгүй.

	Чингэж Жидебайд Жахип, Жумабай нарыг явуулах үед Хунаанбай ба их гэрийн хооронд зөрчилтэй болсон байв. Жахипад хэлсэн үгийн эцэст Абайн тоймлож хэлсэн үг нь иймэрхүү нэг хуучин шарх байсан юм. Зудаас хүнд байдалд хүрч гачигдсан хөөрхий айлуудын зовлон үүнтэй нийлж гадна дотнын хоёр шарх Абайг ийм үг хэлэхэд хүргэсэн билээ.

	Хэдэн сартай тэнцүү болсон арван таван хоног өнгөрөв. Энэ бол ардын аж ахуйг хоосруулж хүнд байдалд хүргэсэн өвлийн сүүлчийн өдрүүд байлаа. Энэ жил ардууд хамгийн хэцүү зудыг гурван сарын эцэс, дөрвөн сарын эхний цастай шуурганаас үзлээ. Хаврын эхэн сард тийм сүрхий зуд болсон учир ардууд энэ зудыг өнгөрсөн бусад зудаас ялгаж «Хаврын зуд» гэж нэрлэв. Бас «Шар цасны зуд» гэж ч нэрлэдэг байсан ба тэр нь дөрөвдүгээр сард орсон сүүлийн цас билээ. Ядуу ардууд Жидебайд ирж хоргодоод арван тав хоног өнгөрснөөс хойш дулаарч эхлэв. Баруунаас хаврын дулаан салхи үлээж эхлэв. Хэрэв энэ салхи үүнээс нэг сарын өмнө салхилсан бол ардууд «онд орлоо», «Сайн сайхан цаг ирлээ» гэж баярлах сан, энэ жил тэгж баярлуулж чадсангүй. Хэдий тийм боловч үлдсэн малыг зудаас аварлаа.

	Абай, Улжан хоёр Хунаанбайн тушаалаас чөлөөлөгдсөнөөс хойш бүх хүч чадлаа зудад хоргодож ирсэн олон түмнийг үйлчлэхэд зориулсан юм. Энэ хоёр тэдний мал ба өөрсдийг нь өдөр шөнөгүй үргэлж бодож байдаг болов. Абай өдрийн турш мориноос буулгүй удаан явсаар их л ядрав. Нүүр царай нь нэлээд харлажээ. Гэвч Даркембай нарт зориулсан хөдөлмөр сайн санаачилга нь талаар өнгөрсөнгүй. Тавиад айлын мянга таван зуу гаруй хонь ба бүх бод мал нь мэнд сайн онд оров.

	Хаврын салхи салхилахын хамт эргэн тойрны цас түргэн хайлж нэг тойром төдийгүй уудам тал, уулс энд тэндээсээ цоохортож эхлэв. Цаг үе нь өнгөрч газар дэлхийг удтал дарсан цас одоо яаралтай алга болов. Дэлгэр сайхан зуны цаг ойртлоо. Өдөр дулаарч тэнгэрт хөвөн шиг цагаан үүлс нүүдэллэнэ. Жидебанд цугларсан айлууд одоо өөр өөрсдийн өвөлжөөнд очихоор яарцгаав. Бог малын түрүүч нь төллөж эхлэв. Энд байгаад байвал нялх балчир төлөө оруулах байр олдохгүй учир ардууд нэг өдрийн дотор хэлэлцэн тохироод, тал бүр тийш яаралтай хөдлөв. Нүүдэллэхдээ хөгшид хүүхэдгүй цөм ирж Зере, Улжан хоёрт чин зүрхний баяр талархлаа илэрхийллээ.

	Тэд явсны дараа Улжан өвлийн идэшний мах барагдсаныг хэлэв. Хоньчин өвгөн Сатай ч энэ айлын гарз хохирлыг энэ өдөр тоолж 15 хоногийн дотор 200 толгой мал гарзадсаныг хэлэв.

	Абай гадуур явах бүрд өвөлжөөний эргэн тойрон үхсэн хоньд олширч байгааг үздэг боловч хэлдэггүй байв. Жидебай, Мусагулд өвөлжсөн 3 айлын дундаас нэлээд гарзтай онд орсон нь Зерейн их хот билээ. Харин Такежаных ганц ч төлөг гарздаагүй ажээ. Хотонд байгаад үхсэн малын тоогоор зудын хэмжээг барагцаалж болохгүй. Цас хайлж, газар гэсэхэд оторт байсан адуу ч буцаж ирэв. Чухам зудад автагдаж ядарч эцсэн мал адуу байжээ. Хэдэн өдрийн турш дөнгөж хөлөө хөдөлгөх төдий алхаагаар явж Жидебайд хүрсэн Хунаанбайн адуу тоо толгой нэлээд хорогджээ. Хамгийн аймшигтай нь их туржээ. Тарга хүч ихтэй азарга, гүү эцэж тураад удаан өвчилсөн юм шиг нүднээс гарсан байлаа. Үс нь үрзийж үений яс товойгоод хамаг шөрмөс судас нь ил харагдана. Адуун дотор унага үзэгдэхгүй байгаа нь бүр ч эвгүй харагдана. Ер нь нутагтаа л бага гарзтай онд орсон нь Хунаанбайн ихэнх адуу мөн Сүйндег, Байсал, Байдалы нарын зарим сүрэг ажээ. Оторт гарсан адуу уван цуван буцаж ирсээр байв. Хунаанбай, Байсал нар адуугаа мэнд оруулахын тулд бүх хүчээ дайчлан өвөлжингөө ойр орчмын аль сайн газрыг сонгон цас ихтэй газраас цас бага газарт ээлжлэн нүүлгэж байсан билээ. Ингэсний ачаар төлгүй боловч томыг нь мэнд авч үлджээ. Одоо өвөл өнгөрч зун болов. Туранхай ч гэсэн мэнд болохоор хорогдлыг нөхөх бололцоотой юм. Энэ бол бусдыг бодвол бүрэн «мэнд» гэсэн үг билээ.

	Бусад нутгийн отроор явсан адуу ийм байвал зуд үзээгүй бүрэн мэнд гарлаа гэж хэлэх сэн, ер нь ч бусад нутгийн улс амьтан их гарз хохирол үзжээ. Тобыктын нэг суурь адуу тоо толгой бараг мэнд шахам байхад Торгай, Жуантаяк, Топай, Бөкенш зэрэг отгийн нэг суурь адуунаас сайндаа л дөч, тавь дал наян уналгын адуу үлджээ. Энэ байдал олон түмнийг ихэд гайхуулав.

	Хүн бүхэн өөрийн болон садан сүлбээтнийхээ хүнд байдлыг бодоцгооно. Хоорондоо харилцаж ярих нь ч цөөхөн болов.

	Ер нь ширүүн салхинд өртөж гэр бараагаа сүйтгүүлсэн юм шиг байв. Бүх ардууд туранхай малаа тэжээж хаврын хавсаргаас хамгаалах ажлыг хийцгээв. Хунаанбай адуугаа ирэхтэй нь зэрэг Чингист авааччихсан учир Жидебайд байгаа айлууд туранхай адуу тэжээх ажлаас чөлөөлөгдөв. Цаг уярч гүүнүүд унагалж эхлэв. Тэгэхэд Жидебайн эргэн тойрон малын сэг олширсоор л байлаа. Өдөр өнгөрөх тутам тэр олон сэг өмхийрөн улмаар элдэв өвчний хөрөнгө болох төлөвтэй болоход Улжан өвөлжөөнөөс холдож буухаар шийдээд маргааш өглөө гэрийн доторх эд юмыг нүүлгэх тушаалыг өгсөн байв. Гэтэл орой хэрд Зере эмгэн гэнэт өвдлөө.

	Эмгэн улам муудсаар эхний өдөр амьсгал нь давхцаж чангаар ёолон маргааш нь бүр тэнхэл алдраад биеэ даахаа болив. Абай, Улжан хоёр их л айж өдөр шөнөгүй сахиж суулаа. Хоол ундыг тааруулж өгөх, ор дэвсгэрийг нь засах бүх үүрэг тэр хоёрт оногдов. Бусад хүмүүсийг оруулсан ч үгүй. Олон хүн орж гарах нь улам муу болно гээд хүн оруулахгүй байхыг бодов. Улжан, Зерейн өвдсөний маргааш шөнө горьдлогогүй болсон гэдгийг ойлгож Абайд мэдэгдэлгүй Харашох руу хүн явуулав. Зере үүр цайх үеэр сүүлчийн удаа нүдээ нээв. Эмэг эх нь нүдээ нээхэд Абай эдгэрэх нь гэж горьдож суулаа. Эмэг эх нь нэг юм хэлэх гэж байгааг Абай анзаарсангүй. Улжан ойлгож хоёулан аяархан хөдөлж дэргэд нь ойртож суухад Зере шивнэж эхлэв. Тамир нь барагдсан боловч ухаан санаа нь саруул байв.

	— Амьд байхдаа үлгэр жишээ үзүүлж чадав уу, үгүй юу? Хэлтэй чихтэй байхдаа хүмүүжил суртал хэлж чадав уу, үгүй юу? Яая... одоо яах вэ... та хоёр минь энэ өдөр тэнхээ тамир барагдсан цагт надаас юу горьдож байна вэ? Юу хүлээж над руу ширтэнэ вэ?.. гэв.

	Үүнийгээ их л ядарч удаан хэлэв. Үг бүрийг хүчлэн хэлнэ. Түүнд хариу хэлэх ч хэцүү байлаа.

	Абай хоёр гараараа цээжээ даран эмэг эхийн өмнө толгойгоо гудайн чимээгүй ёслов. Энэ нь, эх минь таныг чин сэтгэлээс хүндэтгэнэ гэсэн үг билээ. Тэгээд хэсэг чимээгүй сууж байгаад эмэг эхийн жижиг үрчгэр гарыг атгаж нүүрэндээ наав. Ийнхүү сууж байхдаа тэсгэлгүй хайлсан тул хэдэн дусал халуун нулимс тэр тамиргүй гарын алган дээр дуссан билээ.

	Эмэг эх нь бас шивнэж:

	— Хонгор минь... нүдний цэцгий минь гэж Улжаны зүг харж, — Эхийгээ хүндэл гэв. Тэгээд бас нэг хэсэг чимээгүй болсны дараа: — Миний ганц юм сан... ганц хүү минь миний булшинд өөрийн гараар шороо хийг... гэж хэлээд нүдээ анив. Хунаанбайг хэлж байгааг нь Абай ч түргэн ойлгов. Улжан тэр үгийг сонсмогц толгойгоо дохиж «Битгий санаа зов гүйцэтгэнэ» гэсэн шинж үзүүлэв.

	Эрхэм эх энэ шөнө үүр цайхыг хүлээж чадалгүй нас барав. Абай, Улжан хоёр үүр цайтал Зерейн суут мэргэн царайг чив чимээгүй ширтэн суулаа. Хоёул, дөнгөж сая үүрд салан одсон эхийгээ гашуудан тус тусдаа бодолд дарагдан бүх ертөнцийг мартсан юм шиг байв.

	Абайн ойрхны төрөл саднаас нас барж буй анхны хүн нь эмэг эх нь ажээ. Нүүр царай нь зэвхий даавч нэг л тайван болсон юм шиг харагдаж байв. Удаан хүлээсэн хүсэл мөрөөдөлдөө хүрч санаа амарсан шиг байв.

	Наран гарахын хамт бүх айлуудад сонсгосонд хүүхдүүд хүртэл цөм цугларав.

	Бэр, ач нар нь цөм чимээгүй уйлцгаав. Айл хөрш малчид ч үнэн сэтгэлээсээ гашуудан хүндээр санаа алдав. Энэ өглөө Харашох Чингист байгаа төрөл саднууд нь ч хүрэлцэн ирэв. Хамгийн түрүүнд Хунаанбай, Күнке хоёр ирэв. Иргызбайн бусад хүмүүс цугларч амжив.

	Энэ үхэл олон хүнд хэцүү байсан боловч уйлсангүй ёс төрийг чимээгүй гүйцэтгэв. Маргааш нь нутаглуулах болоход нөгөө тавин ядуучууд ч иржээ. Олон хүн цугларч бүгдээр хүндэтгэн оршуулав.

	Хунаанбай, Күнке нар Зерейн долоон хоног өнгөртөл Жидебайд байлцав. 

	Эмэг эхийн үхлийг хүндэтгэхэд ийм олон хүмүүс цугларсанд Абай дургүй байв. Абай тэр хэдэн өдөр хэнтэй ч ярилцсангүй, Абай эмэг эхээ оршуулсан оройгоос эхлэн эмэг эхийнхээ орон дээр суугаад ном уншиж эхлэв. Эмэг эхийнхээ хойноос ламаар ерөөл уншуулахын оронд өөрөө уншихаар шийджээ. Нэг долоо хоногт тэр номыг хоёр дахин уншив. Хунаанбай нэг удаа хоол идэж суугаад

	— Чи удаан унших юм байна гэсэн билээ. Түүнд Абай хариу дуугарсангүй.

	Хунаанбай ийм хугацаанд хоёр гурав дахин гүйлгэн уншдаг хөнгөмсөг лам нарыг туршиж хэлсэн нь тэр байжээ. Абай удаан уншиж байгаа учраа хэлсэнгүй, тэр ч бусдаас дутуугүй түргэн уншиж чаддаг байсан. Харин Абай эмэг эхдээ тус хүргэхийг бодож номыг яаралгүй удаан тогтуухан, уг үсэг бүрийг тод хэлэн уншина. Номын зарим хэсэгт удтал саатан эмэг эхийн энэрэлт зан чанарыг дурсан боддог байлаа. Эмэг эхдээ өөрийн чин үнэнчээ илэрхийлэх нь уншлага шиг санагддаг байв. Нэг өдөр Абайг ганцаараа үлдээд байхад Улжан ээж нь нүднээс нулимс асгаруулан

	— Эмэг эх чинь хүн шиг хүн байсан юм сан даа. Энэ хүний хүмүүжил сургаалгүй бол би ч дэмий тавьсан дээс, сул тавьсан сур шиг хатуу сэтгэлтэй дураараа аашилдаг хүн болох байсан юм. Бид хоёрт их тус хүргэсэн ачийг нь ачаар хариулъя, ядахдаа сүнс нь бүү гомдог, сайн хүндэтгэе гэв.

	Абай энэ удаа өөрийн эхийн ч хөгширснийг ажиглав. Энэрэлт эхийнх нь тунгалаг царай сэтгэлийн зовлонд нэрвэгдэн жалх жавхаа буурсныг үзээд хэлсэн үгийг нь дуртай хүлээн авч чимээгүй толгойгоо гудайлган номоо цааш нь уншив. Зерейгийн нас барсны долоо хоног өнгөрч уншлага дууссаны дараа Хунаанбай буцав. Удсангүй улс амьтан жил бүрийн заншлаар зусландаа нүүв. Абай эмэг эхийн дөчин хоног өнгөртөл номоос салсангүй... Өглөө орой хааяа гадагш гарвал эмэг эхийгээ үгүйлж дуу дуулна. Уулын оройд гарсан ч, хээр талд явсан ч эмэг эхдээ зориулсан гаслант дуугаа дуулна.

	Ялангуяа Чингисийг давж олны аж байдлыг үзэхэд онцгой нэг шинэ өвчин тохиолдов. Урьд бэлтэй байсан улс өчүүхэн болон ядуурч уудам талд багтахгүй шахам багширч байдаг малын оронд энд тэнд бөөрцөглөн буй тав арван мал үлджээ. Мал цөөрсөн учир олон айл хамтран бууж Чингисийн арын өдий төдий бууц зуслан дэнж эзэнгүй харагдана. Түүний хамт олны дунд гаслан зовлон нэмэгдэн үгүйрч хоосорсон гуйлгачин олширчээ. Абайн эмэг эхийг нас барахад бас эх болсон зон олон нь гачигдахын өвчинд нэрвэгдсэн бололтой. Энэ бүхнийг нүдээр үзээд эргэцүүлэн бодох тусам Абай нэн хэцүү байдалд оров. Сэтгэлийн урхаг хоёр мөрнөөс нь дарж өмсөх хувцас, унах морь, идэх хоолонд ч дургүй болгожээ. Хүн амьтантай уулзаж ярилцах ч үгүй дуугүй явдаг болов. Одоо эмгэн эх Зерейгээ бодохын хамт олон түмэн гэдэг нэг эхээ үргэлж боддог болжээ. Тэгээд хоёр бодол нэгдэж нэг хүсэл бодол болон хувирав. Зере нас барсны дөч хоног болоход олон хүмүүс цугларч Зерег сүүлчийн удаа дурсацгаав. Хүү нь элдэв бодолд даруулан шаналж явааг Улжан ажиглаад эмэг эхийн дөчин хоногийн тараал болж цугларсан олныг тарсны дараа хүүгээ тусдаа авч үлдээд

	— Чи нэг л гүн бодолд шумбасан байна. Ядарч гүйцсэнээ мэдэж байна уу, залуу хүн гаслан зовлонд автагдаад байвал тусгүй болно. Одоо болих хэрэгтэй. Биеэ барьж Ерболтой хамт айл хэс. Тэгээд сэргээд ир гэв.

	Ербол Абайг очиход Асылбекийн урилгыг дамжуулав. Нэлээд эртээс танил Сүйндегийн Асылбек Абайг гэртээ урьжээ.

	— Эмээ нь нас барснаас хойш гэрээс гарсангүй шүү дээ, манайд ирж хоноод яваг гэсэн байв. Тэгээд хоёр залуу Сүйндегийн айлд зочлон очлоо. Мөнөөх Жанибекд мэдээжийн сайхан голын хөвөөнд буусан тэр айлд уриалаар очиход нь Асылбек, Адилбек нар угтаж авлаа. Тэдний дэргэд Даркембай ч байлаа. Зочид юуны өмнө Сүйндегийнд орж тэнд байгаа настантай мэндэлцгээв. Сүйндег эхнэрийн хамт үүнээс арваад хоногийн өмнө Зерейн үхэлд гашуудлаа илэрхийлж байсан юм. Энэ өдөр Улжаны эрүүл мэндийг асууж цөөхөн үгээр мэндлэв. Тэгээд «Залуучууд чөлөөтэй тоглож наргиг» гэж Асыбекийн гэрийг бэлтгүүлэхээр болов. Асыбекийн гэр тэртэй тэргүй бэлэн билээ. Абай нар тэнд очив. Гэрийн гадна дотно Абайтай дайралдсан хүн бүхэн түүнийг дотноор угтаж байв. Түүний нэг нь Асылбекийн эхнэр Харашаш юм. Томчуудын дотроос Даркембай элэгсгээр угтав. Тэр Зерег насан элэгдэхэд гашуудлаа илэрхийлж Улжаныг магтаад Абайн хүүхдүүдийн нэрийг хэлж мэндийг нь асууж халамжтай байдал үзүүлэв. Хаврын зудаас хойш Абайг сайн мэддэг болсон Борсах, Бөкенши нар энэ айлд цөөнгүй иржээ. Тэд цөм Жидебай Мусахулд зочлуулсан хүмүүс бөгөөд цөмөөрөө Абайд талархан хүндэтгэж байв.

	Борсахын нэг өвгөн:

	— Хүү минь, олон түмэн зудаас мэнд гарсныг чиний ач гэж боддог. Би юуны урьд бурханд, дараа нь чамд ач хариулах ёстой гэв.

	— Сүү саальд хэнээс ч дутахгүй. Тэр 15 хоног тойромд хоргодсон таван айлыг одоо ажиглавал бусдаас онд мэнд оржээ гэж Даркембай ч бахархан ярина. Харашаш Абайтай энгийн мэндэлсэн боловч онцгой ойр дотно хүний шинжийг үзүүлэв. Урьд Абайг занаж үзэн яддаг байсан Адилбек ч одоо түүнийгээ мартжээ. Өөрөө явж үүд онгойлголоо. Абайн ташуур, малгайг өөрөө ханын толгойд өлгөв. Энэ айлын ийнхүү талархан хүндэтгэж буй нь Абайд төрөл садандаа ирсэн шиг бодогдоно. Жигитек, Көтибаха зэрэг отгуудыг бодвол Абай Бөкеншийн отгийг ямагт илүү үздэг байсан. Энэ айлын хүмүүс эелдэг зөөлөн зантай, үнэнч шударга номхон юм. Нөгөө талаар итгэж найдсан хүмүүст гарт байгаагаа харамладаггүй шударга заншилтай улс билээ.

	Абай зочдыг дотно элэгсгээр хүндэтгэн буй залуучуудын гэрт гурван өдөр дуулж наргихдаа юуны урьд Асылбек, Харашаш хоёрын зочломтгойг нүдээр үзлээ. Абай Асылбекийг нэлээд урьдаас «Асыл ах» гэж нэрлэдэг байсан. Асылбек одоо Абайд улам ойр дотно ах нь болов. Хэдийгээр Абай дуулж, наргиж байсан боловч нөгөө талаар гуньхран гутарч байв. Энэ байдлаа бусдад мэдэгдсэнгүй.

	Элэгсэг дотно энэ айл Жанибект ирсэн өдрөөс эхлэн Абайд нэгийг бодогдуулсан юм. «Мөрөөдөл» гэдэг нэртэй эдгэршгүй шарх цээжийг нь нэвт хавсан сумны ор шиг үүрд аньшгүй гаслан болон үлджээ. Энэ бүгд бол цөм Тогжаны эрхэм нэр, гоолиг царай, ариун шударга сэтгэлийг нь үгүйлсэн гаслан билээ. Абай анх ирсэн өдрөө Сүйндегийн гэрт орсноос хойш амрагаа үгүйлсээр байв. Бүх юм байрандаа байна. Энэ гэрт энэ орчимд одоогоор Тогжан байхгүйг мэдэх боловч түүнийг нь авчирч үзүүлэх гэж байгаа юм шиг Абайд санагдана. Үүд нээгдэх бүрд Тогжан орж ирж яваа мэт, ээмэгний нь шаржигнах чимээ сонсогдох шиг санагдана. Асылбекийн гэрт анх ороход энэ айлын баруун тал Абайд бас нэг удаа жаргалын хөшгийг нээсэн шиг үзэгдэв. Тэгэхэд байсан цагаан торгон хөшиг, өндөр ясан ор цөм хуучнаараа байна. Тэгэхэд итгэлт нөхөд нь болох Харашаш, Ербол нарын сэмхэн нээж өгсөн үүд нь ч хэв янздаа байна. Элэгсэг дотноор хүлээн авсан Харашаш ч байна. Гэвч эдгээр зүйл Абайд огт хэрэггүй мэт санагдаж Тогжаныг үгүйлж суув. Бүх яваа насанд санаанаас гарамгүй амраг Тогжан нь Абайн сэтгэлийг дахин нэг удаа хөндөв. Одоо тэр тухай зөвхөн санах, харамсахаас өөр юмгүй ажээ. Эмэг эхээ үгүйлсэн Абайн гаслан энд янаг дурлалын гаслантай нийлэв. Абайг гадна талаас нь харахад дуу дуулж наргиантай байдаг боловч сайн ажигласан хүнд үе үе санаа алдаж гунигтай байв. Аяархан санаа алдана.

	Залуугийн энэ байдлыг зөвхөн Харашаш мэдэж байв. Тэр нь Абайг санаа алдахад онцгой гүн гуньхралд автагдаж байгааг таньж мэдсэн юм. Абай хэдийгээр настай хүнтэй адил «ёх» гэж чангаар биш аяархан санаа алдавч амьсгал нь чичрэн давхцах шиг болдог байв. Харашаш заримдаа Абайг хайрлаж өрөвдөнө.

	Гурав дахь өдөр гэрт хоёул үлдэхэд Харашаш Абай тийш хандаж:

	— Абай минь, чи Тогжаныг мартаагүй юм шив дээ? Зуслангаас нүүгээд явсны дараах эзэнгүй хоосон үлдсэн бууцанд ирсэн юм шиг болов уу? Тэр байдлыг чинь би ойлгож байна гэж нүүр нь улайсхийж инээмсэглэв.

	— Та зөв хэлж байна, мэдэж байгаа болохоор би юуг нь нуух вэ? Та ажигламтгай жархай хүн юм даг. Дотно зүрх сэтгэл чинь тэр учрыг тааж байгаа биз. Би тэр үеийн нэг ч минутыг мартаагүй. Бүх үзсэн юм нүдний өмнө илхэн байна. Санаанаас гардаггүй үргэлж бодогдож байдаг нэг зүйл буй... Тогжан орж ирээд надад гомдлоо тоочих байх гэж бодох юм гэв.

	— Та хоёрын зам, амьдрал онцгой байдаг сан. Тогжан надад бодсон санасан бүхнээ хэлдэг сэн. Чамд үнэн зүрхнээсээ хайртай байсан юм шүү. Явахдаа сайн сайхныг хүсэж явсангүй үхлийг хүсэж явлаа. Надад түүнийгээ ч хэлсэн юм шүү гэж Харашашд Тогжаны тухай ярив. Хоёул бодолд дарагдан дуугүй зогсов, Абайгийн нүдний өмнө хамгийн сүүлчийн удаа учирч салах үедээ Тогжаны ямар байдалтай байсан нь тов тодорхой харагдав. Одоо яг дэргэд нь байгаа мэт эсхүл саяхан болж өнгөрсөн юм шиг санагдана. Тогжан тэр нэг цэлмэг нам гүм орой Абайг эрээд өөрөө ирсэн билээ. «Ирээрэй» гэж өөрөө дуудуулсан юм. Энэ бол нөхөр нь сүүлийн удаа ирж аваад явахын өмнөхөн болсон юм. Нөхөр нь болох хүн өнөө маргаашгүй ирнэ гэж байсан үе билээ.

	Тэр үеийг хүртэл нэрэлхүү ичимхий, аймтгай байсан Тогжан тэр нэгэн орой зан авир нь хувиран өөрчлөгдөж шулуун сэтгэлтэй болж, бодсон санаснаа шууд хурцаар хэлэв. Үг хэлэхдээ нүднийхээ нулимсыг асгаруулан бүх бие нь чичирч байв. Тэгэхдээ хуучин эрхэлдэг заншлаараа нүүрээ Абайн элгэнд нааж байгаад хэлсэн билээ. Абайгийн өвөрт орж тэвэрч байгаад сэтгэлийнхээ гүнд байсан бүхнийг хэлээгүй бил үү. Тэр хоёр бие биедээ үнэн дурладаг боловч баярлан цэнгэлдэж явсан хугацаа нь бага байжээ. Иймд Тогжан удаан жаргал эдлээгүйдээ харамсан гашууддагаа хэлсэн юм. Тогжан хүний амьдралыг хүчээр шийдвэрлэдэг зан заншлыг зэвүүцэн үздэг билээ. Абай, Тогжаны санааг засаж чадалгүй буцсан билээ. Одоо нүдэнд нь уйлан буй Тогжан харагдсаар байна. Толгойдоо нөмөрсөн хар дээл, урт цагаан цамцны хормой сэтгэлд нь тодхон байна. Ээмэгний шаржигнасан дуу ч тодхон санагдаж байв. 

	Абай бас нэг санаа алдаж:

	— Эрхэм хайрт Тогжан минь чамайгаа мартахгүй... Үүрд мартахгүй гэв. Харашаш Абайн энгийн нэг танил хүн байлаа. Энэ айлын хамгийн дотнын хүргэн мэт хайрлана. Тиймээс ч Асылбект нэг хүсэлт тавив. Сыбаны Хадырбайнх Харашаш, Асылбек хоёрыг урьжээ. Абайг явуулсны дараа тэд очих ёстой байв. Асылбек Абайтай их үерхдэг гэдгийг Харашаш мэдээд Абайг аваад явъя гэсэн юм. Асылбек энэ үгийг сонсмогц зөвшөөрч Абайд «Очоод ирье. Тэнд ч нэлээд байх болно. Хадырбай ямар хүн болохыг чи өөрөө ч мэднэ шүү дээ, заавал хамт очъё» гэсэн юм.

	Абай, Сүйндегийн айлыг онцгой дотно үздэг тул Асылбек, Харашаш нартай салах ёс гүйцэтгэн буцахыг бодолгүй харин хамт явахыг зөвшөөрөв. Ийнхүү шийдвэрлэсний дараа Ербол Абайд:

	— Ингэж явах нь тохирч байна уу даа? Төрхөмдөө айлчилж буй эхнэрийг дагаж явах нь ямар вэ? Бид хоёрыг шоолохгүй юм уу? гэв.

	Абай түүнийг зөвшөөрсөнгүй. Ербол мөрөн дээр гараа тавиад

	— Яав л гэж дээ, Хадырбайтай уулзаж түүний зөвлөгөөг авбал бас их хэрэг. Дагахдаа харийн нэг хүн биш хамгийн дотно Харашашийг дагана шүү дээ гэв. 

	Тэгээд 4 хоног өнгөрсний дараа Тобыктын эдгээр залуучууд Харашашийг дундаа авч Хадырбайн айлд очиж буув.

	Тобыктоос ирсэн залуу зочдыг энэ айл хамгийн элэгсгээр угтаж авлаа. Хадырбайнд зочдыг дагаж хөгшин залуу олон хүмүүс орлоо. Холоос ирсэн хүндэт зочдыг сонирхож, нутгийн байдлыг мэдэх, мэнд усаа асуулцах нь том багагүй бүх хүмүүсийн үүрэг билээ. Харашашийг олон охид хүрээлж суув. Хадырбай Бөжейн асын дараа Абайг анх удаагаа ойроос үзэж байгаа нь энэ юм. Хадырбай урьдын адил үзэмжтэй махлаг биш, сахал үс нь бууралтжээ. Нүүрийн атираа нь гүнзгийрч зүс царай хувхайрчээ. Зөвхөн тэнэгэр магнай, өндөр хамар нь хуучин махлаг биетэй байсныг нь гэрчилж байна. Хадырбай эхлээд Асылбек Ербол нарын байдал, эрүүл мэндийг асууж танилцав. Абайг таньсангүй. Зөвхөн Хунаанбайн хүү гэсний дараа сая тэр жил очсоноо санав. Бөжейн асад болсон явдлуудыг дөнгөж өчигдөр болсон шиг сэргээн ярьж байгаад Бөжейн ас энэ хавийн нэртэй цуутай асын нэг нь болж өнгөрсөн билээ. Очсон хүмүүс бүхэн талархаж баяр хүргэж буцсан шүү гэв. Хадырбай гол төлөв өөрөө ярьж хааяа нэг нутаг усны байдал, настны бие тэнхээг асууна. Абай чөлөөтэй ярьсангүй. Хадырбайн асуусан зүйлд л товч хариу өгч биеэ барьж даруухан сууна. Гэвч эндэх нутгийн байдал, айл амьтны мэнд усыг асуун гэрийн эзэнтэй ярилцах нь Абайн үүрэг юм. Учир нь Асылбек энэ айлын хүргэн болох тул тийм тодорхой ярилцах учиргүй тиймээс Хадырбай гол төлөв Абайтай ярилцаж сууна. Хөрш нутгийн хүмүүс уулзахдаа төлөв энэ жилийн зуд турхныг ярилцдаг. Одоо ч гэсэн Хадырбай Абайгаас оройжингоо зудын тухай асууж «Мамырын зуд» Тобыкт нарын хэр зэрэг зутруулсан бэ, аль нутаг зудад ихээр нэрвэгдсэн бэ? Хэн гарз хохиролгүй өнгөрсөн бэ? Өлсгөлөн гарсан уу? Цагаан идээ ямар байна? Саалийн малаар сайн уу? гэх зэргээр тодорхой асууна.

	Бүх Тобыктыг сайн мэддэг учраас одоо ч тэр нутгийн хүн шиг түргэн ойлгож сайн мэдэж байна. Асууж байгаа байдал нь өвчтэй хүний судсыг барьж үзээд нойронд ямар вэ? Хоол идэх дуртай юу? Яаж өвдөж байна? гэж буй эмч шиг л байв. Абай Тобыктын доторх хол ойрын олон ардын амьдралыг тус бүрд нь тодорхой үнэн мөнөөр нь ярьж өгөв. Залуу Абай Тобыктынхыг хэчнээн мал үхсэн үрэгдсэнийг хүртэл ярилаа.

	Урьд төчнөөн малтай байсан гэдгийг цээжилсэн юм шиг мэддэг байсныг нь Асылбек, Ербол хоёр сая ажиглав. Абайн хэлсэн тоо баримт нь Тобыктын байдлыг Хадырбайд бүрэн ойлгуулав. Айл зэргэлдээ нутгийн хэцүү байдлыг сонсоод Хадырбай санаа алдав. Хадырбайн өөрийн нь нутаг ч мөн ийм байжээ. Зуд Сыбаныхныг ч хоосруулж Хадырбайн өөрийн нь айлууд ч «мөч тачиг» амь зууж байна.

	Абайнх урьд тийм ч их баян байгаагүй. Гэвч идэх уух юмаар элбэг, алах мал, уух айргаар дутдаггүй байсан бол одоо онд мэнд орсон төрөл саднаас цуглуулсан хэдхэн гүү сааж байна. Хадырбай ч тодорхой ярив. Өөрийн байдлыг ч нуусангүй. Чихэнд сонсогдсон газарт гарзгүй үлдсэн хүнгүй аж. Малчин бүхэн аливаагаар гачигдах болжээ. Хадырбай энэ бүгдийг сэтгэл зовнин сонсож сууснаа:

	— Урьд далай шиг бялхаж байдаг сан. Одоогийн салхи залгиж орхив. Одоо ширүүн шуурганд шалба үлээлгэсэн бут шиг болоод үлдлээ шив дээ гэв.

	Нийт ард түмний тухай яриа болоход Абай энэ ярианд оролцож эхлэв. Энэ үед оройн цай ууж дуусаад зочдын хамт орж ирсэн айлын хүмүүс гараад явлаа. Харшашийн хамт суусан олон охид ч цай ууж дууссаны дараа тархав. Одоо тэр олон охидоос учиртай ганц үлджээ. Энэ нь өндөр нуруутай цагаан шар охин. Энэ бол гоолиг биетэй царайлаг охин юм. Абай эхлээд нарийн хар хөмсгийг нь ажиглав. Түүний хөмсөгний зарим хөдөлгөөн нь Тогжаныг санагдуулна. Том хонин шар нүд нь ухаантай хүний шинжийг илтгэнэ. Хааяа нэг инээмсэглэн эргэж харахад нь олон өнгийн гэрэл цацрах мэт байв.

	Хамар магнай хоёрыг нь харахад Хадырбайн охин гэдэг нь хэлүүлэлгүй мэдэгдэж байв. Хадырбайн «Акыны охин» гэж нэрлэдэг Хуандых энэ ажээ. Зочдыг таран тартал Хуандых гэрийн ажлаар оролдов. Цай чанаж зочдыг өөрөө хүндлэв. Бас гадагш гарч гэдэс дотор янзлахад нь туслалцсанаа төдхөн эргэж ирэв. Эцэг ба зочдын яриа түр намдахад Хуандых Харашаштай ярилцана. Цай ууж байхад нийтэд тодхон хоолойгоор:

	— Ууцгаа, уугтун, идэж уугтун гэж гэрийн эзэн хүний шинжийг илтгэнэ. Эцгийнхээ дэргэд эмээж, ичиж зовоод дуугарч чаддаггүй охин биш юм. Цай ууж дуусахад гадаа мал нядалсан улс ажлаа дуусган махыг нь тогоонд хийв. Гэр доторх яриа хөөрөө намдаад цөм зочдыг хүрээлэн сууцгаав. Одоо Абай голлон яриа үүсгэж сууна. Хуандых урьд Абайн нэрийг сонссон байжээ. Одоо Харашашаас бүр тодорхой лавлаж асуулаа.

	Залуу зочин үг бүрээ нухацтай хурц хэлж байх шиг санагдана. Абай энэ жилийн зудыг өнгөрсөн зудтай жишиж ярив. Эсгий туургатай хасагт аль эртнээс нөлөөлсөөр ирсэн арилшгүй хор, давж чадашгүй саад нь зуд билээ. Гэвч үүнийг хэн бүхэн мэднэ. Элэнц, хуланц нь түүнээс сургамж авсан уу? Энэ аюулаас гарах зам байна уу? Энэ тухай өнгөрсөн ба одоогийн нэрд гарсан хүмүүсийн дотор олон түмний төлөө санаа зовж юм зааж өгсөн хүн бий юу? Хадырбай үүнийг мэдэх үү? Абай тэр тухай асууна. Энэ нь Хадырбайд шинэ зүйл мэт санагдав. Тэгээд хэсэг бодож сууснаа шүлэглэж:

	 

	«Ахиулж сайтар тунгаавал аливаа юм хувирмуй. 

	Анхилуун үнэрт цэцэгс арчаагүй шарлах мэт 

	аагтай залуу насны өнгө жавхаа ч буурмуй» 

	 

	гэж ертөнцийн юм бүхэн мөнх бус үргэлж улиран халалцаж болохыг өгүүлэв. Абай энэ үгийн цэцнийг үнэлсэн боловч хангалттай яруу болсонгүй, хасгууд олон, тэдний амьдралд гол түшиг тулгуур байх ёстой. Цэцгийн амьдрал хүний амьдралтай адил байж чадахгүй гэв. Хадырбай ямар ч үндэстний амьдрал биш гэдгийг хэлээд харин ч хасгийн амьдрал бусдаас илүү гэж үнэлэв. Абай үүнийг зөвшөөрсөнгүй, бусад үндэстэнд соёл бий, эрдэм соёлгүй баялаг бол баялаг биш гээд:

	— Эргэцүүлэн бодвол манай хасаг дэлхий дээр байгаа олон үндэстнийг муу мэднэ. Нэг үндэстнийг нөгөө үндэстэн сайн мэдвэл түүний сайн сайхан үлгэр жишээг авч болох юм. Нэг үндэстний үлгэр жишээ нөгөөд нь нөлөөлсөөр ирсэн түүхтэй, нэгийнхээ олсон ололтыг нөгөө нь хэрэглэж улам сайжруулсаар ирсэн юм. Харин бид тэр олон сайн үлгэр соёлоос хол хоцорчээ. Харанхуй хоцрогдсон учир эрт тэр цагаас эдүгээг зудаас ангижирч чадахгүй байгаа юм. Хадырбай Хуандых хоёр Абайг ярьж байхад бие биеэ харж учрыг нь ойлгон суулаа. Хадырбай бусад эцэгтэй адилгүй хүүхэдтэйгээ зөвлөж ярилцдаг ба бас эмэгтэй гэхгүйгээр Хуандыхд ч түшиглэдэг бололтой юм. Ард түмэн улс үндэстний амьдралын тухай энэ орой удтал ярилцав.

	Тэгэхэд хөгшин Акын залуу Абайгаас шинэ үг сонсож гүнзгий бодолд дарагдан суулаа. Энэ өдрийн яриа энгийн настайчуудтай уулзахад дор нь ойлгож болмоор тодорхой асуудлууд байдаг боловч залуу Абай эдгээр асуудлыг өөрөөр үзэж байна. Абай хариу хэлэхдээ яг онож хэлээд их юм мэддэгээ үзүүлж байв. Маргааш нь айраг ууж суухад ч энэ яриа үргэлжлэв. Хуандых ярианд оролцсонгүй. Гэвч Абайн үгийг олон удаа дэмждэг болов. Эцгийн хэлж байгаа зарим маргааныг хүлээж авахгүйгээр инээмсэглэнэ.

	— Аав аа, зочдын үг давуу байна шүү гэнэ. Заримдаа энэ үгийг хүлээж авах нь зүйтэй байх гэнэ. Энэ үед Абай өчигдөр эхэлсэн ярианд тодорхой дүн шинжилгээ хийж, ард түмний одоогийн амьдрал, ажил хөдөлмөрийг бүх талаас нь шүүмжлэхэд Хадырбай:

	— Тэгвэл чи өөр юу гэж үзэх вэ? Ард түмэн үүнээс хойш яаж аж төрөх ёстой юм бэ? Чи шүүмжилж л байна. Харин үүнээс гарах зам байна уу? Түүнийг зааж өгөөч гэв. 

	Абай үүний хариуд:

	— Олон түмэнд эрдэм соёл хэрэгтэй. Сургаж хүмүүжүүлэх хэрэгтэй. Одоо уудам бэлчээрт түшиглэж зузаан ноёрхолд санаа амарч хэвтэх цаг биш бөгөөд эрдэм соёлтой ард түмнээс сурч үлгэр авах хэрэгтэй гэв. Энэ бол Абайн зөвхөн энэ өдрийн маргаанд олсон зам биш, удаан хугацааны дотор олон удаа бодсоны үр дүн юм. «Энэ бол олон түмний төлөө ч хэрэгтэй. Миний хувьд ч гэсэн энэ бол зөв бөгөөд өргөн дардан зам юм» гэж хатуу итгэжээ. 

	Хадырбай, эрдэм хүмүүжлийг эцэг эх нь зааж өгч хүүхэд нь түүнд сурах хэрэгтэй гэж маргаж хэлэхэд Хуандых үүнийг эсэргүүцсэн юм. Түүнээс хойш Хадырбай чимээгүй хэсэг зуур бодол болон сууснаа:

	— Хүү минь, хэрэв үнэнийг хүлээх юм бол чинь санаа шударга байна. Чиний хүсэл мөрөөдөл, зүг чиг чинь ойлгогдож байна. Одоо үнэхээр тийм цаг. Чи өөрийн үеийнхний ба ирээдүйнхний үгийг хэлж байна. Гэвч тэгэхдээ хэнд очих вэ? Хэнээс үлгэр жишээ авах вэ? Тэр зам руу явж байхдаа амьдралд төөрөлдөхгүй бол тэр шүү дээ гэж үгээ төгсгөв. Хөгшин шүүгч их л маргасан боловч эцэстээ үнэнийг ойлгож зөвшөөрөв. Үүнээс хойш хоёр өдөр, хоёр шөнийн ярианд Абай Хадырбайтай маргасангүй, харин Хадырбайн үзсэн акынуудын тухай асууж их дуртай сонссон юм. Хадырбай энэ ярианд ороход дардан замд орсон шиг чөлөөтэй ярив. Заримдаа дуу дуулна. Өөрөө мартсан байвал Хуандыхыг харна. Эелдэг зөөлөн зантай Хуандых эцгийн мартсан зүйлийг дор нь хэлж өгнө. Хуандых урьд олон удаа сонссон үгээ бас л бүх сэтгэлээрээ бишрэн чагнаж суув. Хуандых бол зөвхөн хэрүүл маргааны холбогдолтой үгс төдийгүй мөрөөдлийг ч тусгасан үгсийг сайн ойлгожээ. Хөгшин Акын Садах гэдэг акыныг олон удаа дурсав. Бага байхад нь Садах бусад акынуудаас онцгой харагджээ. «Хэмжээлшгүй их зүйлийг үзэж мэдсэн хүн, бид тэр хүнийг мэддэгийн мянганы нэгийг ч мэдэхгүй, тэр бол ёстой сэтгэл санаанаас нь саруул туяа цацарч байдаг Акын юм сан» гэж дурслаа. Садах Хадырбайн яриагаар бол энгийн биш, юмыг урьдаас мэдэх чадалтай мэргэн хүн байжээ.

	Тэр Садахтай дуу харилцаж байсныг нь Абай асуув. «Садах ба хүүхдүүдийн харилцаа дуу» гэдэг олонд алдаршсан дуу байдгийг Абай сайн мэднэ. Гэвч Хадырбай энэ талаар тодорхой ярьсангүй. Надад Садах гуайтай дуу харилцах чадал хаана байх вэ дээ? Зөвхөн нэг дууны хариуд энгийн нэг хариу хэлсэн юм. Харилцан дуулж дийлэв гэж хэлэхээр юм биш ээ. Гагцхүү Сыбаны Шүмек тэргүүтэй 16 акыныг дийлэхэд манай хүмүүс цааш нь тийнхүү... гээд өөрөө юм ярилаа. Хадырбай биеэ магтахыг хүсэхгүй, алдар гавьяанд дургүй хүн ажээ. Ийм сайхан зан чанар зөвхөн Хадырбайд биш өвгөн Акыны дурсаж ярьдаг Садах, Барлас, Шүмек зэрэг акынд байсан ажээ. Хадырбайн хэлснээр үзэхэд шилдэг акыны бүтээл бол амьдралыг үнэнээр нь тусгасан байдаг юм байна. Хадырбай үзсэн сонссон бүх зүйлээ эргэцүүлэн бодож эцэст ийм дүгнэлт гаргажээ.

	— Хэрэв тэр дуу аяыг сайн ажиглан сонсвол гаслан зовлонг өгүүлсэн байдаг юм. Абай хүү минь, чи өчигдөр нэг үнэн юмыг хэлсэн. Урьд хожид байсан хүмүүс цөм өөрийн амьдралыг чамлан үздэг байжээ. Баясаж бахархаж чадаагүй олон аялгуу дотор үргэлж түрүүлж давамгайлдаг нэг аялгуу бий. Тэр бол баяр баясгалан, хөгжил цэнгэлийн хүсэл огт биш. Харин гаслан зовлонгийн тусгал юм. Эртний хүмүүсийн хүсэл мөрөөдөл, одоогийн шар цасны зудыг ч бодоод үз. Энэ тухай олон акын өгүүлнэ. Аль аль нь ч дэлгэр сайхан жаргал, баяр баясгалангийн тухай бага ярих болно. Ядуу хоосон амьдралыг харуулна. Эдгээр үгс нь ердийн үзэгдэл биш аргаа барж зовлон зүдүүрт учирсан олон түмэн тэднийг тийнхүү гунигт бүтээл рүү түлхдэг юм гэж Хадырбай бас нэг том дүгнэлт хийв. Үүнээс хойших ярианд Абай, Хадырбай хоёр хөгшин залуу гэхгүйгээр бие биеэ сайн ойлгосон билээ. Абай нэлээд зүйлийг асууж сайн ойлгож Хадырбай хэн болохыг сая сайн мэдэв. Абай бага байхдаа Барласыг сайн акын гэж үздэг байв. Дараа нь Шөжег мэдлээ. Балтаг үзэв. Энэ хэдэн өдрийн ярианы дүнд Абай Хадырбайг тэдэнтэй эн зэрэгцэх хүн гэж үзэв. Юмыг гүйцээн ойлгодог, эелдэг зөөлөн зантай эл өвгөн акын Абайгийн хуучин үзсэн акынуудтай заримдаа адил, заримдаа өөр мэт харагдана. Одоо эцсийн дүнд Хадырбай угаас ариун үйлстнийг залгамжлагч гэдгийг ойлгов. Абай ийнхүү ойлгох тутам тэдгээр хөгшдийг дотночлон ард түмний жинхэнэ түшиг тулгуур мэт үздэг болов. Абай энэ сайхан өвгөнийг төрсөн эцэг шигээ бодож дотроо хүндэтгэн үнэн санаанаасаа мэхийн ёслов. Энэ бол энгийн эцэг биш, «малаа хараад баялгаа нэмэгдүүл, үр хүүхдээ олон болго, бусдад дээрэнхийл» гэдэг эцэг биш, хүмүүжил боловсролын ариун цагаан замд жолооддог эцэг шиг байв. Абай Хадырбайд баяр талархлаа илэрхийллээ. Ийм ярианаас болж өдөр мэдэгдэхгүй өнгөрсөөр байв. Абай энэ хэдэн өдөр Хадырбайгийн дэргэдээс нэг ч алхам зайлсангүй хамт байв. Гэтэл Абайгийн нөхөд болох Асылбек Ербол нар ялангуяа Хуандых, Харашаш нар өөр тоглоом эрж эхэлсэн билээ. Тэд «Бага гэрт очъё, дуу дуулж тоглоё» гэдэг байв. Хадырбай ч өөрийн ярианаас залуучуудыг чөлөөлөхийг хүсэж дөрөв дэх өдрийн орой Хадырбай домбороо авч: Хүүхдүүд та нартай уулзаж миний сэтгэл ч сэргэж баясав. Гэвч бид хэвтэрт орсон хөгшин буур шиг улс шүү дээ, хэчнээн тэмүүлж оролдовч хүүхдийг аргацаасан хөрш эмгэний дуунаас давахгүй юм. Та нар шүтсэний хэрэггүй. Та нарын хүслийн хөлөг жигүүрлэж, бидний туг хумхигдаж байна. Одоо дахиад уулын оройд гарч чадахгүй. Энэ бол та нарын зам биш, та нарын өгсөх уул давах даваа өмнө тань байна. Тийшээ тэмүүлэн урагш яв. Битгий няц, үргэлж гутарч гуньхрах хэрэггүй. Тоглож наргиж яв. Үзээгүй бүхнийг үз. Гагцхүү буцаж няцаж болохгүй гэж хэлээд хэсэг дуугүй сууснаа, — Би та нарыг үдэж гаргаж өгье гэв.

	
Залуучуул ч чимээгүй ширтэн сууж Хадырбай ч домбороо уянгалуулан дуулж эхлэв. Дуулж буй дуу нь залуудаа сайн дуучин байсан гэдгийг нь гэрчилж байлаа. Дуунд өчигдрөөс хойш хэлж ярьсан мөрөөдлийн аялгуу цуурайтна. Энэ нь залуучуудад зориулсан ах хүний итгэл шиг санагдаж байв. «Сайн хүү, хайрт дүү минь сайн хүн болоорой. Хойд үеийнхэндээ үлгэр дуурайл болоорой, зовж зүдэрсэн зон олон эргэн тойрон хүрээлсэн эгч дүү нартаа түшиг тулгуур болоорой» гэж өгүүлнэ. Энэ хүний дуулсан уянгат сайхан дуу онцгой сэтгэгдэл төрүүлэв. Дууны дахилтад «Олон түмэн минь ардууд минь» гэж аялна. Түүний энэ дахилт Абайд онцгойгоор нөлөөлөв. Том биетэй Хадырбайгийн бүх байдал нь тэр дахилтаас тодорхой ойлгогдож байв. Түүгээр өөрийн сэтгэлийг бүрэн тодорхойлно. Абай баярлан талархаж, Хадырбайг нүд цавчилгүй ширтэнэ. Өвгөн акыныг дуулахаа болиход залуугийн нүүр царай хувхайрч сэтгэл нь догдлов. Абайн нүүр царай өөрчлөгдсөнийг ажиглаж суусан Хуандых эцгийн гараас домборыг нь сэмхэн аваад

	— Аав аа, таны үдэлтийн дуу баяр цэнгэлийг биш гашуудал гуньхралыг зөгнөж байх шив дээ. Энэ удаа үүнийг чинь зөвшөөрөхгүй дээ, одоо бид дуулна, наадна гэж инээмсэглэв.

	Хуандыхын энэ үг хүмүүсийн сэтгэлийг сэргээж баясуулав. Абай ч Хуандыхын тийм сэргэлэн тунгалаг инээмсэглэлийг гайхаж харав. Энэ гоолиг охин Абайд баяр цэнгэл, найр наадам, хөндөшгүй эх булаг мэт санагдав. Чухамхүү энэ үдэш Хуандых Абайд нэг их чадал, найдвар өгөх шиг болов. Ийм хүний дэргэд уруу царайтай байж болохгүй. Нэг талаар гоё нөгөө талаар найдвартай бат бэх мөрөөдөл сэтгэлд төрөв. Тэр бол хэнд ч бууж өгөхгүй. Бага гэрт орсны дараа зочдын эргэн тойрон олон охид залуучууд цугларав. Тоглоом наадам их л сонирхолтой эхэлж үүр цайтал наадан янз бүрийн гоё дуу дуулцгаав. Алчуур шидэх, «Гандан сайн уу», «Утас» явуулах зэрэг инээдэмтэй тоглоом тоглов. Тоглоом бүрийн хооронд хүүхнүүд ба залуучуудын хооронд харилцан дуулах явдал ч их байлаа. Сыбанчууд бол хөгжил цэнгэлтэй хүмүүс бөгөөд түүний дотор энэ айл Хадырбайгийн эцэг Актайлахын үеэс эхэлж дуу, тоглоомын гол төв нь болсоор өдий хүрчээ. Бага наснаас тоглоом наргианы дунд өссөн Хуандых ийм тоглоом наргианы амин сүнс нь байв. Түүний үерхдэг охид ч олон байв. Сыбан, Найман хоёр овогтны дээр үеэс дагаж ирсэн нэг заншил нь охидоо насанд хүрээгүй байхад хадамд гаргадаггүй ёс юм. «Сыбаны охин шиг гэрт нь хөгшрүүлэх гэсэн юм уу?» гэж бусад хөрш овгийнхон хэлэлцдэг байжээ.

	Хадырбайн айлд нас сүүдэр бараг гуч шахсан хүүхэн нэг хоёрын зэрэг биш хэд хэд байна. Тэд цөм шулуун зантай дуучин охид юм. Бүх тоглоомыг Хуандых өөрөө эрхэлж байлаа. Хуандыхыг хааяа нэг дун цагаан шүдээ яралзуулан инээхэд бусад нь баясан бахархдаг юм. Хэрэв залуучууд тоглоомын ёс эвдвэл тэднийг Хуандых ер хайрлалгүй инээмсэглэн сууж байгаад хатуу шийтгэнэ. Өөрийгөө шийтгэх хэрэг тохиолдсон ч сандарч эмээхгүй инээмсэглэсээр байгаад бүх шийтгэлийг амархан өнгөрүүлнэ. Энэ орой Абай, Хуандых хоёр нэг дор суугаад шог үгээр ч, харилцаа дуугаар ч уралдаж үзэв. Харилцан дуулахыг анх Хуандых өөрөө эхлээд Абайг урив. Абай үүний урьд олны дунд харилцан дуулж байгаагүй учир эхэндээ нэлээд бодож байгаад дуулдаг байв. Сыбаны дотор тархан дэлгэрээгүй байсан Арахалагийн дууны олон шинэ аялгуунуудыг Абай сайн аялж түүгээрээ Хаундыхын дууны аялгууг давж байв.

	Харилцаа дуу нэг хэсэг ийнхүү яваад завсарт нь тоглоом оруулан дахин дуунд ороход Хуандых урт дуугаа болиод богино дуунд шилжив. Энэ нь харилцан дуулахдаа түүний аялгуугаар биш үгийн утгаар үзэлцье гэсэн байжээ. Абайд үргэлж дуулж явдаг нэг богино дуу байдаг байсан, түүнээ эхэлж Хуандыхын адил түргэн дуулж, дуулах тутам биеэ чөлөөтэй тавьж, үгээ түргэн бөгөөд хурцаар хэлж байв. Абай харилцан дуулалцахад дуртай оролцож бие нь нэг л сэргэж шинэ чадал хүч нэмэгдсэн шиг болов. Энэ хоёр залуу нэг нэгийгээ өдөөж их л шаргуу дуулцгааж байлаа. Хуандыхын хоёр нүд нь инээмсэглэн гоолиг сайхан царай нь галын дөл шиг гэрэлтэнэ. Залуу хүмүүс дуу харилцах нь нэг ёсны баяр бахархал юм гэж ойлгоцгоолоо. Хоёр залуу бие биеэ магтан сайшааж түүний завсарт янаг дурлалын тухай оруулж сэтгэл санаагаа илэрхийлцгээж байв. Охин өөрийн дуундаа, чи бол хүндэт залуу, чамайг би хүндэтгэнэ, би бол сайн хүмүүжилтэй хүн, жирийн олны нэг биш, бид хоёр бие биеэ хүндэтгэх ёстой гэх зэргээр дуулна. Олны өмнө иймэрхүүгээр бие биеэ хүндэтгэж хоёул сууж шивнэн ярилцахдаа бие биеэ сайн ойлголцсон билээ. Үүнийг Хуандых эхэлсэн бөгөөд тоглоом жигдрэн нэг газар дуулж нөгөө газар чангаар хөхрөлдөж байх үеийг ашиглаж Хуандых Абайн зүг тонгойн «Дуу ч гэж дээ хүний санасан бодсоныг тэр хэвээр нь илэрхийлж чадахгүй шүү дээ. Абай чамд олны өмнө юу хэлэх вэ дээ. Бодож санаснаа дуугаар илэрхийлж чадахгүй байна. Чөлөөтэй ярилцвал чамд хэлэх үг их бий» гэв. Үүнийг хэлэхдээ ч олны өмнө инээж байгаад ямар ч сэжиг авхуулалгүй хэлсэн билээ. Хуандых өөрөө санасан бодсоноо тодорхой ярьж Абайд онцгой сэтгэлтэйгээ хэлэв. Сайх залуу хос, зөвхөн энэ орой бус бүр эхний өдрөөс бие биеэ ойлгох болсон юм. Абай Хуандыхын нарийхан цагаан хурууг атган суув. Хоёр зүрх нэг зэрэг цохилж байгааг мэдлээ.

	— Бид хоёрын зүрх нэг зэрэг цохилж байна шүү хараач. Хэлсэнд чинь баярлалаа. Намайг ч өөрийнхөө адил бод гэж хэлэв. 

	Түүнээс хойш тэр хоёр улам ч дотно болж инээхдээ ч дуугарахдаа ч элэгсэг байв. Тоглоомыг далимдуулан нэг удаа үнсүүлэхэд залуу хосын нүүр царайнд үнэхээр янаг дурлалын тэмдэг илэрч нэг нэгэндээ халуунаар хандав. Үүр цайж цугларсан хүмүүс тарж эхлэхэд Хуандых Абайг хотын захад байгаа нэг гэрт оруулав. Хүмүүсийг явуулж бүх юмыг янзалж дуусгаад Хуандых өөрөө эргэж ирэв. Тэр гэрт хүнгүй чөлөөтэй бөгөөд дотор нь ганц ор байна. Гэрийн эзэн ганц бие настайвтар авгай эрт босоод малд явчихсан байв. Хоёр залуу их л дотно элэгсгээр уулзаж үг дуугүй хэсэг байцгаав. Саадгүй ирж шууд тэврэлдсэн гар эднийг тэр анир чимээгүй долгионд татаж оруулав. Үүнээс хойш бас хэдэн өдөр тоглоом найр болов. Абай Хуандых хоёрын харилцааг янагийн гэхээс үерхлийн гэвэл илүү тохирох биз ээ. Түүнээс цааш хэтэрч чадсангүй. Хэдийгээр хоёул сэтгэлтэй бололцсоноо саадгүй шууд ойлговч янагийн гал нэг л бадарч өгсөнгүй. Хуандыхтай тусдаа учирснаас олны дунд учрах нь Абайд илүү аятайхан санагдана. Тусдаа байхдаа Хуандыхын ааш зан Абайд нэг л тохиромжгүй санагдана. Хундыхад Керей нутгаас сүй тавьсан аж. Нөхөр болох хүн нь хэдэн удаа ирээд явжээ. Хуандых түүний хоёрдугаар эхнэр нь болох ёстой юм. Хуандых тэр нөхөртөө дурласангүй ямагт хүйтнээр угтдаг байв. Охин энэ тухай гаслангаа дурдаж яриад Абайд нэг хүсэлт тавьсан билээ. 

	Абай түүнд шийдвэртэй хариу өгч чадсангүй, хэдэн хүүхдийн эх болсон Дилда бий. Хуандых Абайтай үнэхээр тэнцэх юм. Хүмүүжил, оюун ухаанаараа ч онцгой. Абай эдүгээ хүртэл тохиолдсон эмэгтэйчүүдийн дотроос үүн шиг уран ухаантай, зоригтой охиныг ер үзээгүй байв. Гэвч Хадырбайг гомдоож, Дилдагийн олон хүүхдийг мартана гэдэг тийм ч амар зүйл биш. Үүнээс Абай Хуандыхад ухаалгаар хандаж сэтгэлээ тайван байлгав. Бас Абайн санаанд Тогжан байсан хэвээр. Харин ч цэцэн ухаантай акыны охин Хуандыхаас Тогжан дээр санагдаж нүдний нь өмнө үргэлж харагдах шиг болно. Абайд түүний авчирсан дурлал, түүний өгсөн нарийн нандин зүрх сэтгэл энэ насанд дахин эргэж ирэхгүй түүнтэй адил хүүхэн энэ ертөнц дээр дахин төрөхгүй мэт санагдана. Хэрэв Тогжан санаанд орвол Абай хэдийгээр давчуу оронд хэвтэж байсан ч Хуандыхаас тэвэрсэн гараа салгадаг байв. Хуандых нь Абайд тийм их дурлаагүй бөгөөд ихэнхдээ энгийн байдлаар хүндэтгэхийг хичээдэг байв. Гэвч Хуандых хүсэлтээ буцааж авсангүй. Абай биеэ дааж тодорхой хариу өгч чадахгүй байсан тул Хуандыхтай зөвлөв. Хэрэв Хуандых зөвшөөрвөл энэ тухай Харашаш, Асылбек нартай зөвлөлдөж тэд юу гэвэл түүгээр шийдвэрлэе гэсэн юм. Хуандых үүнийг зөвшөөрөв. Абай энэ тухай Харашаш, Асылбек нартай тус тусад нь ярилцсан билээ. Харашаш угаас Абайд сайн сайхныг хүсэж явдаг учир энэ үгийг баяртай хүлээн авч дэмжихээр болов. Гэвч Харашаш хэчнээн зөвшөөрч дэмжсэний адил Асылбек төдий чинээ эсрэг гарч татгалзав.

	— Энэ бол бүтэшгүй хэрэг. Алшинбайн охиныг Хунаанбай гуай гомдоохгүй. Хэрэв Алшинбайтай дахин уулзахгүй гэж хэлэхгүй юм бол чамд зөвшөөрөл өгөхгүй. Хуандыхын нэр алдар гутна. Энэ бүхэн нийлж өвгөн болсон Хадырбайд ужиг өвчин болж тусна. Үүнийг надаас өөр хүнд бүү сонсго, эндээ л орхиё гэв. Асылбек тийм санааг Хуандых өөрт нь ч хэлэв. Тэгээд хоёр залуу анхныхаа санааг орхив. Гэвч салах өдөр сүүлчийн удаа учрахад Абай Хуандых хоёр ирээдүйд найдвар тавьж бас бодож үзэхээ ярьцгаав. Тэр хоёр элэгсэг дотноор салах ёсыг үйлдэв. Хадырбайнхаас гараад Тобыктын зусланд хүртэл хоёр хоног өнгөрөв. Өвгөн акыны зочломтгой ханагар дүрийг Абай удтал мартаж чадсангүй.

	Холдох тутам Хуандыхын бүх зан авир улам дотно хайртай санагдав.

	Энэ жилийн зуслан урьдах жилүүдийнхээс ондоо байв. Зуны цаг ч гэсэн намар шиг уйтгартай байв. Энэ бол цаг агаарын байдлаас тэгсэнгүй харин олны сэтгэл санааны байдлаас тийм болжээ. Хунаанбай шиг ахмадууд урьдахын адил олон хүмүүс цугларуулахаа больсонд хуучин бүх Иргызбайнхны инээдийг бардаг алиа хошин яриа хөөрөө ч бага байлаа. Балчир хүүхдүүдийн тухай маргаж булаацалдах ч хүнгүй Иргызбайнхан болон Байдалы, Байсал, Сүйндег, Харатай нарын зэрэг цөөхөн айлаас бусад олонх хүмүүс мал цөөнтэй билээ. Тэгэхээр хээр талын өвсийг хэнээс харамлах вэ дээ.

	Дээрх томчууд, зодооч хэрүүлчид хэнд сүр бадруулах билээ. Харин олон түмэн энэ жил зудаас болж их ядарч зүдэрсэн тул тэд номхон даруу зантай явах нь зүйтэй гэж бодсон бололтой.

	Олон түмний төлөө санаа зовсон байдал гаргаж бай. Олны өмнө санаа алдан харамсаж энх сайхан цагийг дурсаж ярь. Тэдэнд хоолны шавхруу, гашилсан сүү, тараг айргаараа тусалсан болж яв. «Өлссөн ядарсныг асарч байна» гэж хэлж яв. Ингэж олон түмэн хохирч сэтгэл санаа гонсойсон үед эелдэг зөөлөн байх нь зүйтэй. Ядуу номхон энгийн хүмүүсийг тайван цагт дур мэдэн мөлжөөд хэцүү цаг ирэхэд ингэж аргацаах хэрэгтэй.

	Олны хүзүүн дээр сууж мөлжигсөд иймэрхүү арга баашийг хуурамч ном судраас олж авчээ. Үүнтэй уялдаж олон түмэн ч гутраад хүйтэн царайлан, үг дуугаа хураан, ямагт харамсан гашуудаж явдаг болжээ. Тиймээс энэ жил Тобыктын зусланд нэг ч найр наадам болсонгүй. Урьд, зуны ийм дэлгэр цагт олон удаа морь уралдуулж, бөх барилдуулан найр наадам хийдэг сэн. Энэ жил морь байтугай даага ч уралдуулсангүй. Бэр буулгах, охиноо хадамд гаргах, хүүхдийн найр гэх зэрэг баяр ёслол тун энгийн байдалтай, нэг хоёр мал шүүсэлсэн төдийхнөөр өнгөрч байв. Ийм гунигт үе шувтрах дөхөж байхад дайсан иржээ. Адуу хулгайд алдав гэсэн нэг шинэ цуурхал дэлгэрэв. Энэ үед ардууд зуслангаас намаржаа руугаа нүүж эхэлсэн юм. Тэр үеэр зөвхөн таван хоногийн дотор Майбасар, Жахип нарын адуу. Хунаанбайн өөрийн нь айлуудаас хорь шахам тарган морь алдагдав. Энэ мэдээ нэг айлаас нөгөө айлд дамжиж зусланд байсан ардуудын сонорт хүрэв. Цөөхөн малтай ардууд ч гэсэн малаа алдалгүй манах болов. Гэвч хулгайч нарын өчүүхэн сэжиг тэмдэг ч олдсонгүй. Ийнхүү олны сонорт хүрсэн хулгай удаан нуугдаж чадахгүй, илрэх ёстой сон. Алдсан мал эрж явахад мах цус, хаягдал зэргийн ямар нэгэн сэжиг тэмдэг мэдэгдэх ёстой билээ. Гэтэл энэ алдсан мал усанд живсэн юм шиг ор сураггүй алга болов. Эхний үед Хунаанбай, Жахип нар өөр хоорондоо ярилцахдаа «Энэ хулгайч зэргэлдээ Херей Сыбан, Найманаас ирсэн байх ёстой» гэж таамагласан байв. Ялангуяа зуслангаас нүүсэн цагийг ашиглаж өвөлдөө холдоод явчихна гэж зориуд энэ үед авсан байна гэж бодоцгоосон билээ. Хунаанбай энэ үндсэн дээр нүүхээ азнаж байгаад тэдгээр нутгуудад Майбасар, Изгутты нараар удирдуулсан хэсэг хүмүүсийг явуулав. Тэд зогсолтгүй явж олон газраар эрэл сурал хийсэн боловч ямар ч мэдээ, чимээ, сэжиг тэмдэг олсонгүй. Хүн амьтангүй хээр тал, уул хад, хэцүү хавчлуудыг нарийвчлан нэгжсэн Төлепберди, Бурахан, Хамысбай, Жумагул нарын зэрэг сэргэлэн цовоо залуучууд ч сэжиг тэмдэг олсонгүй.

	Ийнхүү тал тал тийш мордон алдсан малаа эрж байх хооронд Хунаанбайнхнаас таван адуу алдагдав. Бас Байсал, Сүйндегийн дөрвөн гүү алдагджээ. Тэд нар ч алдагдсан малаа эрж эхлэв. Шөнөдөө л нэг шахуу хулгай орж «Аваад явлаа», «Бас алдлаа» гэж шуугилдах боллоо. Хунаанбай уурлаж өөрөө мордсон ч дайсан хэн болохыг олсонгүй. Тэгээд эрүүлчид цөм буцаж ирэв. Харуул өндөр дээр гарч өдөр шөнөгүй сэргийлж байсан харуулынхан ч буцаж ирэв. Тэд цөм юу ч олсонгүй хоосон иржээ. Одоо шөнө манааг хүчтэй чангалах л ганц арга үлджээ. Хунаанбай өөрийн бүх айлуудыг нэг дор буулгаж хамт нүүлгэж эхлэв. Гал түймрээс зугтсан шиг яаралтай нүүв. «Тэгж нүүхэд ядахдаа дайсны нүүр бусад руу хандаж биднийг мөрдөн хөөхөө болино. Ингэснээр хэсэг зуур зав чөлөө олдоно» гэж бодсон юм. Тэгж зугтаж нүүсэн нь үнэхээр нэг хэсэгтээ тус болов. Сүүлийн өдрүүдэд Жигитек, Көтибахынхны алдсан малын тоо олшров. Тэгээд ч Иргызбайнхан зүгээр өнгөрсөнгүй хоёр даага, нэг тарган байдас алга болов. Энэ үед Хунаанбай «Одоо мэдлээ. Ойлголоо» гэв. Хэдийгээр мэдлээ гэсэн боловч чухам ялтан хэн болохыг нэр цохож хэлсэнгүй.; Зөвхөн дайсан бол алсын биш ойр хавийн гэж дүгнэсэн юм. Байсал, Сүйндег нар толгойгоо эргэтэл хардан дэмий гайхаж хоосон уурласаар байв. Хунаанбай тэдэнд «Эрэх хэрэгтэй, бас л эрье» гэж хэлүүлэв. Өөрийнхөө дүгнэлтийг тэдэнд хэлсэнгүй, энэ үед зэргэлдээ нутгуудад хүмүүсийг сэм явуулж байв. Тэдэнд захиж хэлсэн үгийг нь ганц ч хүн мэдсэнгүй, явуулсан хүн нь ч олны нүдэнд онцгой үзэгдэхээргүй энгийн хүмүүс байлаа. Жишээ нь Жигитекийнхэн рүү Харашагийн айлд байдаг нэг чавганцыг явуулав. Көтибахд ч тийм нэг хүн амьтан тоомооргүй өвгөнийг явуулав. Торгойд бас тийм нэг тэмээчин өвгөнийг илгээжээ. Эд нар бол эрэл сурал хийдэггүй, бүр мал алдагдсаныг мэддэггүй, бурхандаа шүтээд замаараа яваа хүмүүсийн дүр үзүүлж байв. Тэд зөвхөн айлуудаар үдэш оройн цагаар орж идэж ууж байгаа зүйлийг нь мэдэх хэрэгтэй. Тэдэнд ийм үүрэг өгчээ. Хунаанбай ийм нарийн арга хэрэглэн богино хугацааны дотор дайснаа олов. Олон адууг ор мөргүй болгож иддэг хулгайчийн үүр уурхайг олов. Тэгээд одоо Жигитек отгийнхон түүний дотроос Хараша Каумен нарыг Хунаанбай харгислан дээрэнхийлэх болов. Гэвч Хунаанбай тэдэнд бүдүүн тоймоор халдсангүй. Энэ удаагийн зэмлэл нь бат бэх нотолгоотой байсан юм. Жигитекийн хэд хэдэн залуучууд үнэхээр хэрэг үйлдсэн байлаа. Хэргийг Балагаз, Абылгаз хоёр үүсгэжээ. Балагаз бол Базаралын ах нь бөгөөд Жигитекийн дотор сэргэлэн цовоо нэртэй залуу юм. Абылгаз Харашагийн хүү бөгөөд Харашагийн холон хүүхдүүд нь эцэгтэйгээ адил гөжүүн зантай гүжирмэг хүмүүс юм. Үүний урьд Хунаанбай Бөжей хоёрын хооронд хагарал гаргасан явдал ч энэ Харашагаас үүссэн юм. Түүнд Каумен ч холбогдолтой байсан. Олонд зартай Тохапамбетийн зодоо бол Каумен Хараша хоёр Хунаанбайн хоёр зарлагыг зодсоноос үүссэн билээ. Түүнээс хойш Мусахулын тулалдаан, Бөжейн ас зэрэг том цуглаан дээр цөмд нь Хараша Каумен хоёрын олон хүүхдүүд олны хэл аманд өртөж хараанд орсон юм. Тэд нэртэй чадалтай залуучууд юм. Тэдний дотроос гарсан Базаралы бол нэг талаас үзэмжтэй гоо, нөгөө талаар цэцэн ухаантай хүн. Базаралы бүх Жигитекийн бахархал болсон лут мундаг биетэй залуу билээ. Эрэлхэг зоригтоо эрдэм ухаан нь зохицож байдаг юм. Гэтэл энэ оны шар цасны зудаас хойш энэ хэдэн залуучууд бусдаас онцгой гуньхран гутарч явах болжээ. Жигитекийнхэн газаргүй учраас олны адил зүдэрсэн юм, тэр олны дотроос туйлдаа хүртэл хоосрогсдын нэг нь Каумений айлууд юм. Базаралы, Балагаз, Абылгазы, Адилхаан нарт нэг нэг морь олдов. Эд нар зудын турш гэрээсээ гарсангүй, өлсгөлөн дутагдал гачигдлыг их үзэв. Хүнд очиж юм гуйхаас нэрэлхжээ. Байдалы зэрэг ойрхны төрлийнхөнд ч очсонгүй, ажил хөдөлмөр хийе гэхэд ийм зутарсан газар ажил ч олдсонгүй. Энэ бэрхшээлээс гарахын ганц арга нь зарцлагдах явдал байв. Гэтэл зарцлагдах нь ганц өөрсдийн биеийг аргацааж тэжээхээс өөр эхнэр хүүхдэд тусламж болж чадахгүй байв. Бүх насаараа зарцлагдсан ч гэдэс нь цадаж, нойр нь ханаж жаргал эдэлсэн хоньчин, адуучин гэж ер байхгүй билээ. Авдаг хөлс нь зөвхөн идэх уухаас хэтэрдэггүй учир олон хүн үеийн үед айлын гэрийн үүдийг сөхөж зарцлагдсаар иржээ. Дээрх залуучууд зуны турш өлссөн хүүхэд, хатаж турсан эхнэрээсээ өөр юмгүй байв. Эргэн тойрон санаа алдаж гаслахаас өөр огтхон ч баяр баясгалангүй бөгөөд тэд энэ байдлыг өөрчлөх арга олохгүй мухардахдаа хараал тавьсан байлаа. Тэдний уур хилэн нь буцалж энэ зовлонт амьдралаас гарах аргыг олж ядна. Базаралы амьдралын энэ хүнд байдал ба түүний шалтгааныг залуучуудад тайлбарлаж ойлгуулдаг байв. Нэг өдөр орой айлын дэргэд нэг жижиг толгой дээр сууж байгаад Базаралы залуучуудад хандан ёжтойхон шиг:

	— Эв түнжин муу байвал өлсгөлөн гуйланчлалаас ангижрахгүй. Одоо нүүх гээд л үз л дээ! Эцэг эх, эхнэр хүүхэд маань явган таваргахаас өөр аргагүй байна. Одоо ганц үнээндээ юмаа ачих маань дутаад байх шиг вэ дээ. Биднийг үүнээс илүүгээр гэсгээн цээрлүүлж болно гэж үү? гэсэн юм. Базаралы энэ зуны турш ийм яриаг олон удаа ярьсан, тэгэхдээ онд мэнд орсон айлууд юунд түшиглэсэн бэ? Зутарч хоосрогчдын шалтгаан юу вэ? Шударга ёс хаана байна. Шударга ёс гэдэг чинь ямар янзын юм байдаг юм бэ? гэх зэргээр санасан бодсоноо хэлдэг байв.

	Ийм яриа үүсэх бүрд Балагаз, Абылгазы хоёр тэсэж ядан уурлаж Базаралын зүг ширтэн: «Арга зам олж өгөөч. Зүг чиг заагаад аль. Хийх ажил байна уу? Тэр тухай зааж өгөөч» гэдэг байсан. Гэтэл Базаралы хариу өгч чаддаггүй байв. Тэд эцэстээ амьдрах аргаа өөрчлөв. Балагаз, Абылгазы хоёр шөнө мордоод явдаг болсон ба түүнийг Базаралы эхэндээ мэдсэнгүй, эхлээд Майбасарын адуу алдагдав. Дараа нь Жахипын адуу алдагдсан зэрэг мэдээг Базаралы сонссон боловч хэрэгсэж тоосонгүй. Гурав дахь удаад Ирсалайн адуу алдагдсан үеэр Базаралы шөнөжин унтаж чадалгүй хэвтээд үүр цайж байхад гадаа гарав. Тэр хэвээр гэртээ оролгүй удав. Тэгээд гэрийн гаднах ногоон зүлгэн дээр сууж өглөөний сэрүүн агаараар амьсгалж ганцаараа удаан суусан юм. Эднийтэй ойрхон Харашагийн дөрөв таван айл байдаг бөгөөд тэр айлд цагаан цээж гэдэг сэргэлэн нохой байдаг юм. Үүр цайх үеэр тэр нохойн хуцахыг сонсоод Базаралы чих тавин чагнав. Нохой чухам хүн үзэхдээ хуцдаг шигээ хуцав.

	Юун хүн бол, учрыг мэдье гэж Базаралы тэндээ хүлээж суув. Удалгүй Харашагийн хотын хойд захад байсан нэг гэрт хоёр морьтой хүн ирэв. Тэр Абылгазын гэр бөгөөд морьтой хүний нэг нь тэнд бууж нөгөө нь нааш явлаа. Базаралы хамгийн түрүүнд цагаан сүүлтэй морийг танив. Энэ бол Балагазын ганц морь нь юм. Мэдээжийн хурдан, цагаан сүүлтэй тэр морь нэлээд ширүүн явсан шинжтэй байв. Базаралы анхандаа эд залуурч яваа юм болов уу гэж бодов. Гэвч өөрөө суусан газраасаа хөдлөхгүй нуугдан суугаад сайн ажиглавал тийм биш байлаа. Балагазы гартаа бороохой барьжээ. Базаралы түүнийг үзмэгц зүрх нь шимшрэн нүүр царай нь хувирав. Тэгээд өвсөн дотор нуугдаж нууцаар ажиглав. Балагаз айлд ойртоод мориныхоо жолоог татаж аяархан алхуулснаа бүр ойртож ирээд мориноосоо буугаад хөтөлж явлаа. Тэдгээр гэрийн гадаа ирж гартаа барьсан бороохойгоо гэрийнхээ бүсэнд хавчуулав. Тэр нь ямагт тэнд байдаг байлаа. Ингээд цагаан сүүлт морио хөтөлж айлын ойролцоо байсан чулуун хавцалд ойртов. Морь нь их л сульдаж эцсэн бололтой. Сэжигтэй цагаар явсан залуу өөрийн явдлыг айлаасаа нуух санаатай байгаа бололтой харагдана. Тэгээд морио хавцлын завсарт бэхэлж уяад буцаж гэртээ оров. Базаралы айл босох хүртэл дахин хэвтэж унтсангүй. Харашагийн айлын хойд талд ч чулуун хавцал байдаг бөгөөд түүнд орсон Абылгазын морийг ч үзэж ирэв. Тэгээд Базаралы тайван байдлаа алдаад маш ихээр зэвүүцэн уурлав. Гэрийн доторх хүмүүстэй ярилцахгүй бие нь чичирч үг хэлж чадахгүй түгдэрнэ. Өдөр дунд өнгөрөх үеэр зэргэлдээ нэг айлд очсон Хаумен Ирсайгийн адуу алдагджээ гэдэг шинэ мэдээ авчрав. Энэ мэдээг Базаралын сонсож байхад Балагаз нойрноос сая сэрээд гадаагаа зогсож байлаа.

	Базаралы бүсээ бүсэлж нэг юманд явах хүн шиг эцэгтээ ирэв.

	— Ярилцах зүйл байна. Гадаа гаръя гэж эцгээ дагуулаад толгой руу явж байгаад Балагазыг ч дуудлаа. Өндөр лут биетэй бор царайтай Балагазы ч ирэв. Базаралы хөмсгөө зангидаж эцгийн зүг хүйтнээр ширтэн ямагт гялалзаж байдаг сайхан царай нь хувхайрч хувьсжээ. Том хурц нүд нь цус дүүрч час улаан болжээ. Хоолой нь зангирч чанга дуугаар,

	— Аав аа. Уранхай овоохойд ч тэсвэр хатуужил байх ёстой. Гар хоосон байлаа ч хар санаат ажил үйлдэхгүй гэж боддог сон. Та муу явдалд хавьтдаггүй байсан. Тэр бол сайн шинж чанар чинь байдаг билээ. Гэтэл одоо та өтлөөд ирэхэд биднийг гай дайрч байна уу даа? гэж хэлээд чимээгүй болов.

	— Юу гэнэ вэ? Чи юу хэлээд байна? гэж Каумен цочиж Балагазын зүг харав. Балагаз огт дуугүй сууна. Базаралы үгээ үргэлжлүүлж:

	— Түүнийг бүү хар, над руу хар, надаас асуу... Эртүүд алдагдсан Майбасарын адуу ба өнгөрдөг шөнө алдагдсан Ирсайн адууг хулгайлсан хулгайч олдлоо. Хулгайч нь яг энэ сууж байгаа таны хүү Балагаз байна гэв. 

	Каумен цочиж:

	— Юу гэнэ ээ, юу ярьж байна? гэхэд нь

	— Тийм ээ, би мэдэж байна. Амь мултарч үзээрэй гэж Базаралы ахынхаа зүг харав. Балагазы бол ууртай бөгөөд аймтгай хүн биш юм. Энд хэдий ичиж зовсон ч сандарсангүй.

	— Үзсэн мэдсэнээ хэлэхгүй юу? Юу гээд дэмийрээд байгаа юм бэ? Ярих юм бол тодорхой ярь л даа гэв.

	— Өглөө Абылгазы та хоёрын нуугдаж ирэхийг би үзсэн, унаж явсан морьд чинь тэр хавцалд одоо хүртэл уяатай байна. Үхсэн ч үнэнээ хэлээд үх. Нэгэнт хулгайлснаас хойш эр юм бол үнэнээ хэл гэхэд Балагаз мултарч гарахыг оролдсонгүй.

	— Үнэн... цөм үнэн гэв.

	Каумен энэ насандаа сонсож байгаагүй муу ёрын юмыг үзсэн шиг зэвүүцэж:

	— Балагаз чамайг бурхан харааг, бурхан чамайг бүү өршөөх болтугай гэж Каумен гасалж хараав. 

	Базаралы дэргэдээ сууж байгаа ахыгаа хүйтнээр ширтэж уур нь буцалж бүх бие нь чичрээд үг дуугүй довтолж гарав. Каумений хоёр хүү арслан шиг зоригтой заан шиг биетэй юм. Хоёул барилцаж аваад ноцолдоход гар хөл нь мод шиг тас няс гэж дуугарч байв.

	Балагаз эхэндээ босож амжилгүй сандарсан боловч түргэн зуур мэх хэрэглэж Базаралыг хөлөөс нь дэгээдэв. Цаадах нь ойчих дөхсөн боловч ахаасаа илүү арга мэх олж гараас нь мултарч гарав. Тэгээд тун шаламгайгаар хөдөлж ахыгаа бариад авлаа, дор нь дарж аваад зүүн гараараа багалзуурдаж байгаад баруун гараараа хурц хутгаа гялсхийлгэн сугалав. Цээжин дээр нь өвдөглөн:

	— Хоолойг чинь огтолно. Ах байтугай эцэг мnyь болсон ч ална гэж хутгаа Балагазын хоолой дээр тавив. Тэгээд хоолойг нь тас огтлох гэхэд нь Балагазын гар хөлийн хөдөлгөөн саад болж байлаа. Базаралы ахыгаа хүчээр давамгайлан багалзуурдсанаар барахгүй хоолойг нь огтлох болсон үед нь тун ойрхон эцэг нь түүний баруун гарыг хоёр гараараа шүүрэн барьж:

	— Боль муу ноход, яах нь вэ? Бос! гэж Базаралыг татаж явлаа. 

	Балагаз дүүгийн савраас чөлөөлөгдөж толгойгоо өндийлгөн босов. Дахин ноцолдохыг зүрхэлсэнгүй зөвхөн Базаралын зүг ширтэж,

	— Муу тэнэг, бид хоёр нохой ч гэсэн нэг эхийн зулзага шүү дээ. Ахынхаа цээжин дээр гарсныг чинь яая даа хэдий доромжлогдсон ч чамайг хайрлана. Илүү ухаантай чинь тэр үү? гэж чангаар хэлэв. 

	Базаралы нь газар ширтэн дуугүй сууна. Балагаз одоо биеэ хурааж байгаад, түргэнээр үг цувруулж:

	— Асуухад чинь нуусангүй үнэнээ хэллээ. Хэрэв би нуусан бол яаж надад хүлээлгэж чадах байсан бэ? Хулгайчид мал олдохгүй юм биш. Энэхэн байгаа Керейд очоод ирлээ гэвэл юу гэх байсан бэ? Хунаанбай байтугай бурхан ч миний мөрийг шиншиж чадахгүй. Олдохооргүй арга хэрэглэсэн. Гэтэл миний энэ хийж байгааг хулгай гэх үү? Урьдаар учир ялгааг нь асууж мэдэхгүй юу? Би өөрийнхөө төлөө хийж байгаа юм уу? Өлсөгчдийг үхлээс аврахын тулд хийсэн юм. Бузарт дуртайгаасаа хийсэн хэрэг биш. Тэд баян, тэд биднийг хоосруулж баяжсан юм. Миний газар яасан бэ? Миний хөрөнгө яасан бил ээ? Тэд үүгээр хоосрохгүй, баялгийнхаа өчүүхэн хэсгийг алдана. Би аваад ч хувьдаа өмчилж хөрөнгө болгон хураахгүй. Үхэх олныг өлсгөлөнгөөс аварна. Намайг алсан ч би хийхдээ л хийнэ. Би энэ замаасаа буцахгүй... Баянаас авч хоосонд өгнө. Чи муу өмхий хулгайчийг оллоо гэж бод оо юу? Би хулгайч биш өшөөгөө авагч юм. Хоосон ядуу энгийн номхон ардуудад халдсан бол хэлэх чинь зөв гэв.

	Каумен Балагазтай хэрэлдсэнгүй. Хэлсэн үгийг нь зөвшөөрсөн ч үгүй. Хүү нь юу гэж хэлсэн ч Каумен тогоондоо ганц хэрчим бузар мах хийхгүй юм. Тиймээс Балагазыг даруй өөрийн хотоос хөөх хэрэгтэй болов. Тэгээд:

	— Нүү, одоо даруй нүү. Одоо чамайг харахгүй, одоохон нүү гэж тушаав. 

	Базаралы дуугүй хэвээр байв. Эцэг хүү гурав эндээс босоход гурван өөр бодолтой гурван тийш явлаа. Балагазы Каумений тушаалыг биелүүлж тэр оройгоо Харашагийн айлтай нийлэв. Тэнд очоод дөрөв хоносны дараа Хунаанбайн яг өөрийн нь айлаас таван адуу алдагдлаа. Балагазын нөхөр нь олон биш, зөвхөн Абылгазы, Адилхаан хоёр юм. Энэ гурав өөрсдийн хэрэг явдлыг маш нарийн аргаар эхэлжээ. Энд юуны урьд хол байгаа Найманы төрлөөс өөрсдийн адил гурав дөрвөн нөхөр олов. Тэд нар ч зудын гай гамшгаас болж иймэрхүү ажилд орсон хүмүүс юм. Цөмөөрөө цэцэн үгтэй, эр зоригтой залуучууд байжээ. Зуны дунд сард Абылгазы Аягазаар аялан явахдаа тэдэнтэй уулзаж тохирсон байв. Нутаг нутгийнхаа баячуудын малыг хулгайлах, ядуучуудад халдахгүй байхаар шийдвэрлэжээ. Тэгээд нөгөө тал нь Семиз, Найман, Садыр, Матайгийн Худайсугир. Хавтгай, Жумахаан нарын адууг авч наадуул нь Хунаанбай, Иргызбайнхан, Харатай, Сүйндег нарын адууг авч харилцан сэлгүүлэхээр тохирчээ.

	Эд хэзээд цөмөөрөө бөөгнөрч явахгүй, ганц нэгээр явуулын хүмүүс мэт явна. Бас нэг арга нь: Тобыктынхан Найманд очихдоо өөрсдийн гараар мал авахгүй, хэнээс хэрхэн хэчнээнийг авахыг тэнд байгаа нөхөд нь шийдвэрлэж тэд гаргаж өгнө. Тобыктын дотор Балагаз нар ч тэгнэ. Хоёр тал газар нутаг, зам харгуйг сайн мэднэ. Замд ямар ус гол мөрөн байдгийг, ямар замаар хүмүүс цөөхөн явдгийг, ямар ажиглагдамгүй эрэг жалга, гуу ганга байдгийг нэгд нэгэнгүй судалж авсан юм. Хоёр талын гол арга нь эрэлчин мөрдөгсдийг төөрөлдүүлэх явдал юм. Энэ талаар хамгийн аргатай нь Балагаз байсан бөгөөд өөрийн олсон бүх арга мэхээ нөхдөдөө зааж сургана. Тэгээд тав зургаан залуу хоёр нутгийн хамгийн баян чадалтныг хуй салхи шиг дайрав. Бүгдээр чадамгай, зоригтой эдгээр хүмүүс, сүрэг чоно шиг довтлов. Мал авсан хулгайч нар хүний нүдэнд харагдахгүй нуугдмал байсан нь Хунаанбай, Байсал нарыг их л гайхуулсан байлаа. Үүр цайж, адуу алдагдсан тухай мэдээ авмагц эрэлчид мөрдөнө. Хоёр гурваараа хуваагдаж эргэн тойрны бүх газрыг шүүрддэг байв. Хэрэв хулгайч нар Херей, Найман, Харахас руу явбал заавал харагдахуйц шовх өндөр ууланд нуугдаж өдрийн турш харуулдавч хоосон буцдаг байсан билээ. «Ядаж ялаа ч нисэхгүй, цох хорхой ч мөлхөхгүй байна шүү» гэсээр буцаж ирнэ «Холдоогүй. Чингист л нуугдаж магад» гэж тааварлан бут сөөг бүрийг нэгживч бас л олсонгүй. Гэтэл Балагаз нар бодсон газраас авах гэсэн малаа аваад тэр дороо зугтдаггүй байв. Авахтайгаа зэрэг Найманд ч явуулахгүй, харин эрэл сурал намдтал Тобыкт дотор нь 5—6 хоног байлгана. Алс хол аваачилгүй бүр тэр мал алдсан айлын дэргэд хонины бэлчээрийн зайтай байлгана. Хүн сэжиглэмээр уул хад, хавцалд хавьтахгүй нэг удаа авахдаа тав зургаагаас хэрхэвч хэтрүүлэхгүй, адуу авахын хамт тэр дор нь өөрийн хүмүүст нэг нэгээр нь унуулж тавина. Хазаар, тохмоос өөр юу ч үгүй нөхдийгөө бүрэнхий болоход хээр жалганд аваачиж орхиод Балагаз, Абылгаз, Адилхаан нар өөрсдөө явж адуу хулгайлж ирнэ.

	Хулгайлсан адууг нөхдөдөө унуулсны дараа Балагаз өөрөө өндөр ууланд гарч харуул хийнэ. Бусад нь түр үлдэж түүний дохио тэмдгийг харна. Айлаас эрэлд гарсан хүмүүс буюу энгийн хүмүүстэй дайралдахад хүрвэл нь Балагаз айж сандралгүй дохио өгч хүмүүсээ өөр газар луу зайлуулна. Тэд ямар ч үед зугтаахгүй бөгөөд зөвхөн нэг хамар, нэг хөндийгөөс нөхөд нь шилжинэ. Заримдаа эрэлчдийн хамар доогуур сугаран үлдэнэ.

	Амарч хэвтэх хэрэгтэй болоход саяхан шүүрдэж үзсэн газарт очиж амарна. Ингээд хэдэн өдрийг өнгөрүүлсний дараа нэг шөнийн дотор хүнээ Найман руу явуулна. Харашийн айлд очсон эмгэн эдгээр арга залийн нэгийг ч мэдсэнгүй, мэдэх ч аргагүй байсан билээ. Учир нь Балагаз нар өөрсдийн гэрт хэзээ ч мал алддаггүй байжээ. Хулгайлж авсан малаа өөрсдийн айлын хавьд огт ойртуулдаггүй байв. Зөвхөн нэг удаа Балагаз өлсөхдөө тэсэлгүй нэг удаагийн авсан адууг Найманы талын хүмүүс эрэлчдээс холдуулсны дараа хээр газар нэг тарган даага алж түүний махнаас Абылгазы өөрийн гэрт хэсэг мах авчирсан юм. Энэ махыг шөнө айлууд унтсаны дараа чанасан байлаа. Гэтэл эмгэний хамарт адууны махны үнэр хүрчээ. Тэр мах болтол гэрийн гадна хүлээж байгаад яг гаргаж Абылгазын өмнө тавихтай зэрэг гэнэт орж ирлээ.

	Хунаанбай энэ явдлыг мэдээд тэр дор нь Байдалыд хүн явуулж: Төрөл садан Харашагаа өөрөө шүү. Хулгайчийн сургийг дуулав. Гэрч этгээд бий. Одоо зөвхөн хэргээ шударга хүлээх хэрэгтэй. Хэрэв Харашаг хүлээхгүй зайлахыг оролдвол Каумен, бурхны нэрээр тангараг өргөг. Каумен энэ явдлыг мэддэг байна. Каумен үзээгүй хараагүй гэж бурхны нэрээр тангараглах юм бол сая итгэж болно. Байдалы Харашатай ярьсангүй шууд Каументэй ярилцав. Каумен Хараша, Балагаз хоёроос аль хэдийн тусгаарласан гэдгийг хэлэвч Байдалы түүнийг зөвшөөрсөнгүй «Нэг бол цагаатгаж ав. Эсвэл буруу гэж хэл. Хунаанбай зөвхөн чамайг гэрч болж бурхны нэрээр тангараг өргөвөл зохино гэж байна. Үнэхээр гэм хийгээгүй бол бурхны нэрээр тангараглах явдал нүгэл биш. Харин гэм буруу хийгээгүй төрөл саднаа ял зэмлэлээс чөлөөлөх болно» гэв. Тэгж хэлэхэд Каумен «Би хүний мөсгүй хүн биш. Тэгэхээр буруугүй цагаан гэж гэрчилж ч чадахгүй» гэж хэлэв. Харашагийнхан гэм буруутай болж гэдэг яриа Иргызбайн дотор дэлгэрчээ. Ах дүү, төрөл садан гэж байх, тэгээд харийн дайсан шиг довтолдог байна шүү. Бид ямар гэм хийсэн юм бэ? Үүнийг хэрхэвч зүгээр өнгөрөөхгүй, хайрлахгүй, цөмийг дээрэмдэж хүйс тэмтэрнэ гэж Майбасар, Жахип нар бүр ч хөөрөв: «Битгий хайрла, чангахан шиг атгаад өг» гэж Хунаанбайг ч өдөөж байв. Хунаанбай эднээс өөрөөр боджээ. Тэр энэ өнгөрсөн өвлийн хэцүү хүнд зудыг санаж байв. Нөгөө талаар одоохондоо Байдалытай нэлээд сайн байгаа. Бас хулгайч зөвхөн Иргызбайгаар зогсоогүй Көтибах, Бөкеншийг дайрсан, Байдалыг зүгээр өнгөрөөсөнгүй. Тэгвэл тэр Байдалын нөхөдтэй хамтарч энэ асуудлыг шийдвэрлэх нь зүйтэй. Чадвал тэднийг өөрөөр нь дээрэмдүүлэх нь зүйтэй гэж үзжээ. Тэгээд Майбасар нарын хөөрүү занг дарж

	— Хөөрч сагсуурахгүйгээр хүлээх хэрэгтэй. Хараша хаа мултарч чадах юм бэ? Юуны урьд учрыг нь олж авъя гэж дахин нэг хүн явуулав.

	Энэ удаа Жумабайг явуулж тэр хамгийн түрүүнд Байдалыд очив. Түрүүчийн захиалгыг сайн гүйцэтгэж Кауменийг буулгаж өгсөнд Хунаанбай талархлаа илэрхийлээд энэ удаа Хараша Абылгаз хоёрыг Хунаанбай өөрийн айлд дуудуулав. Байдалы үүнийг зөвшөөрөв.

	Ямар ч гэсэн төрөл саднаа өөрөө мэдэг. Өөрөө биеэрээ шийдвэрлэг. Харашад хэлүүлэх зүйлийг нь би хүргэе гэв. Хэдий дуудлага очсон боловч Хараша Абылгазы Хунаанбайгийнд очсонгүй. Байдалы ямар ч арга хэрэглээд ч тэднийг очуулж чадсангүй. Тэгээд Хараша нэг талаар мал хулгайлсан, нөгөө талаар хариу өгсөнгүй гэдэг давхар ялд оров. Иргызбайнхан одоо өдөр шөнөгүй Харашагийн айлыг эргэн тойрч манадаг болов. Абылгазы, Адилхаан, Балагаз цөм гэртээ байхгүй зайлаад явжээ гэдэг мэдээ ирэв. Тэгэх тусам сэжиглэх явдал хүчтэй болов. Хараша, Каумений айлуудын гэртээ байгаагүй залуучууд цөм хулгайч гэдэг нэр авлаа. Нөгөө талаар Абылгазы ганцаар биш олуул юм. Тэднийг эрж мөрдөх хэрэгтэй гэж ярилцах болжээ. Ийм үг Иргызбайнхнаас гарч бусдад дэлгэрч байлаа. Тэртэй тэргүй хулгайчид тооцогдсон учраас Балагаз Адилхаан хоёр Абылгазытай нийлэв. Хунаабайгийн дуудлагад Абылгазы очоогүй болохоор дахин хүн явуулж Абылгаз, Адилхаан хоёрыг дууджээ. Хараша, Каумен хоёр Балагазад хүн явуулж Хунаанбайнд очихыг шаардахад Балагаз очихгүй гэжээ. Балагаз очихгүй гэдгийн учрыг хэлэхдээ:

	— Хунаанбайнд намайг хайрлах сэтгэл өчүүхэн ч байхгүй, тэр зөвхөн ямар аргаар намайг гэртээ оруулж цус нөж болгохыгоо л бодож байна. Тэгвэл би юунд номхон боол болж түүний өмнө очих юм бэ? Одоо би юунаас эмээж айх вэ? Харин одоо намайг гартаа оруулж аваг. Уургалж унаад тэгээд боолын ногтын хийг. Ямар ч гэсэн одоо би хулгайч гэдэг нэр авсан. Нэгэнт тийм болсноос хойш «номхон хулгайч, ухаантай хулгайч, нийлэмжтэй хулгайч» гэдэг нэр авахыг хүсэхгүй байна. Одоо би үхэхэд ч бэлэн байна. Гэвч бууж өгөхийг хүсэхгүй гэжээ. Балагаз Абылгаз хоёрын энэ явдал Хунаанбайг бодолд оруулав. Хуучин аргаа хэрэглэж дээрэмдэж авах гэвэл ийм ядран доройтож байгаа ард түмний дотроос гал гарахаас болгоомжлон айв. Бас нэг арга ноёдод мэдэгдэх явдал байв. Хамгийн амархан нь цэрэг ирүүлж харгис цагдаа нараар бариулж зогсоох явдал юм. Гэтэл энэ үед хууль өөрчлөгдөж хуучин отгийн ахлах захирагч гэж байсныг одоо хошуу ноён болгон өөрчлөх гэж байна. Тобыктын дуан ч өөрчлөгдөв. Зудаас эхлэн эд Семейд харьяалагдах болжээ. Нөгөө талаар хуучин бүх Тобыкт ганц Сарамы байсан бол одоо гурван хошуу болон хуваагдах болжээ. Шинэ ноёнтой Хунаанбай уулзаж танилцаагүй байна. Удахгүй сонгууль явагдах гэж байна. Ийм байдлын дунд өөрийн харьяа ардуудтай зөрчилдөж хэрүүл гаргах нь Хунаанбайд ашиггүй байв. Ядахдаа сонгууль өнгөртөл энэ хэргийг хойшлуулах хэрэгтэй. Гэтэл тэгж хүлээх гэхэд Балагаз нар хэдэрлэж байна. Хоёр удаагийн тушаалыг биелүүлсэнгүй. «Тэгээд огт тоодоггүй дураар болчих болов уу?» гэж Хунаанбай бас эргэлзэнэ. Тэрээр олон талаас нь удтал эргүүлж бодсоны эцэст хэсэг найдвартай залуучуудыг ууланд нуугдаж байсан газраас нь барьж аваад ир гэж явуулав.

	Тэр аргаараа Балагаз нарыг барьж чадсангүй, тал нутаг алслан тал тал тийш таржээ. Мөрдөн хөөсөн хүмүүс хэдэн өдөр ашиггүй яваад буцаж ирэх үед нөгөөдүүл нь урьтаж ирээд Хунаанбайн адуунаас бас хулгайлав. Энэ удаа олныг авсангүй, даага байдас зэргээс цөөхөн авлаа. Энэ үед ардууд өвөлжөөнд бууж, зуны цагаан идээ барагдсан байв. Тиймээс тэдгээр хулгайлагчид ядуу хоосон айлын идшинд зориулж нэг хоёроор хулгайлж байжээ.

	Хунаанбай удахгүй Тобыктын дотор болох гэж буй сонгуулийг хүлээж байгаад Базаралыг дуудуулав. Жигитекийн бусад залуучуудтай адилгүй Базаралы түргэн хүрэлцэн ирэв. Хунаанбай залуу эхнэрийн гэрт байгаа ажээ. Байшиндаа саяхан орсон бөгөөд дулаан, байшингийн доторх чимэглэл, эд юмс нь их л тохилог харагдав. Махлаг биетэй дугариг царайтай Нурганым гэдэг гоолиг хүүхний нь мойл шиг том хар нүднээс гал бадарч эрүүл сайхан бие цогцос нь их л үзэмжтэй харагдана. Хамрын баруун самсаанд товойсон хар мэнгэтэй бөгөөд тэр нь улаа бутарсан хацарт нь тун аятайхан зохижээ. Ганц Нурганымд байдаг онцлог мэт санагдана. Хунаанбайг үг хэлэх хүртэл Базаралы Нурганымыг бүх талаас нь ажиглаж харлаа. Тэгээд «Хэрхэн яаж ийм хүүхнийг олж авсан юм бол?» гэж гайхаж суулаа. Нурганым буурьтай ер нь зоримог харагдана. Хунаанбай Базаралы хоёрт зориулан цай чануулж аягачин эмэгтэйгээр аягалуулах зуур нөхрийгөө ч, зочдыг ч ичиж эмээхгүйгээр ээлжлэн харна. Зарим нэг жижиг зүйлийг Хунаанбайд шууд ярина. Нөхөр нь түүнийг Халимагхан гэж нэрлэдэг байжээ. Цай ууж дууссаны дараа Хунаанбай

	— Халимагхан, чи аяга тавгаа хураа. Базаралытай яриа байна гэв. 

	Нурганым яаралгүй нөхрийнхөө тушаалыг биелүүлж ажилчин эмэгтэйд:

	— Чи одоо явж бай гээд Хунаанбайн доод талд завилан суув.

	Хунаанбай эхлээд Базаралыд хатуу үг хэлсэнгүй. Харин Балагаз, Абылгаз хоёрын хэргийн талаар Базаралыд гомдол мэдүүлсэн маягаар

	— Тэдний бузар хэрэг чиний алдар нэрд чинь хор хүргээд байна. Чамд жинхэнэ хүний шинж байдаг сан. Тэд тэр сайн чанарыг чинь гутааж байна. Чи тэдний хэргийг цагаатгахгүй биз гэж итгэнэ. Чи юу гэж бодож байна? гэв. 

	Базаралы Хунаанбайн өөд ширтэн товч тодорхой хариу өгөв. Үгээ яарч сандралгүй тогтуухан бөгөөд няхуур ярив.

	— Би тэднийг цагаатгах гэж ирээгүй. Цагаатгах ч үгүй. Харин зэмлэж буруушаадаг учраас тэдэнтэй би муудаад байгаа юм. Бид нэг гаралтай боловч, аж амьдралын зам өөр байна. Бид бие биеийгээ үзээгүй удаж байна. Гэвч би юу хэлэх вэ. Миний гарт эрх тушаал байхгүй, би юу гэж хэлэх билээ гэв. 

	Дулаан байшинд орж цай ууснаас хойш Базаралын царай үзэмжтэй болж зориг шийдвэртэй баатар эрийн шинжтэй эл залуугийн ухаантай нүд, цагаан царай нь өөрийн эрхгүй хүний сонирхлыг татна. Хацраас нь улаан туяа цацарч буй мэт байв. Ханхгар өргөн цээж, тэвхийсэн мөр нь хүний өмнө сөгдөж бишрэх шинж огт алга. Урт цагаан хуруунууд нь ч бусдаас онцгой харагдана. Хунаанбай энэ өдөр хүртэл Тобыктын залуучуудын дотроос өөрт нь чөлөөтэй үг хэлсэн хүнийг үзээгүй байжээ. Иймд Хунаанбай Базаралыг ихэд талархаж суув. Гэвч удсангүй Базаралытай маргаж эхлэв. Хунаанбай «Хэрэв чи тэднийг зэмлэх юм бол арга хэмжээ авч зогсоохоор туслалц» гэхэд Базаралы зэмлэж буруушаана гэдгээ хэлээд

	— Гэвч тэднийг ийм байдалд оруулсан шалтгаан юу вэ? Уг шалтгаан нь хаана байна вэ? Чухам шалтгаан нь өчигдрийн зуд, өнөөдрийн гуйланчлал юм. Нөгөө талаар нийтэд мэдээжийн шударга бус явдлаас болж нэг нь түрүүлэн хамгийг авч, нөгөө нь сүүлдэж хоосон үлдлээ. Хувьгүй үлдэгсэд олон бий. Тэгээд эцэст юү болов гэвэл түрүүлсэн нь амар мэнд үлдлээ. Түлхүүлж ард үлдсэн нь өнчин хүүхэд шиг үгүйрч хоцорлоо. Энэ тухай санаа зовж боддог олон түмний тэргүүн хүн бий юу? Би танд ирэхдээ өөрөөс чинь асууж мэдэх гэсэн зүйл энэ байна гэв. Ийнхүү хүссэн зүйлд нь хариу өгөлгүй харин ч эсрэг чиглэсэн үг хэлсэнд нь Базаралыд гэрийн эзэн дургүйцэн, зэвүүнээр харж хэрүүл маргааны чанартай үг хэлж

	— Бурхнаас заяасан хэрэг юм. Зудыг хэн ч гуйж авчраагүй. Хэн буруутай вэ? Малтай хүмүүс хайрлаж туслахгүй байна уу? Гэвч энэ олны алинд нь хүртээх вэ? Эр хүн хатуужил тэсвэртэй байх хэрэгтэй юм. Бурхны шийдвэр хүлээх ёстой гэв.

	Базаралы тэр бурхны шийдвэр гэдгийг ч хүлээсэнгүй. «Тэгвэл бурхан олон хүнийг гаслуулав гэхэд олон түмний төлөө гэж хашхирагчид санаа зовоход яасан юм бэ? Энэ зөвлөгөө чинь зовлон бүхнийг тэсэж тэвч гэсэн үг шив дээ. Бурхны шийдвэр гээд л амьдаараа булшинд ороод байх үг байх нь ээ» гэж Базаралы бодов. Хунаанбай Базаралытай маргаж байхаас нэрэлхэж хүйтнээр харж яриагаа эцэс болгон:

	— Чамтай ч салах ёс гүйцэтгэе. Одоо бие биеэ хайрлахаас өнгөрсөн байна. Гэвч Абылгазы, Балагаз нар олныг хэзээд бузарлана. Үүнийг санаж яваарай гэв. Базаралы яриа үүгээр эцэс болсныг сануулан явахаар завдаж

	— Балагазыг би мэдэхгүй, юу л болдог санж вэ надад хамаагүй, гэвч хэргийн учир үүнд байгаа юм биш та олныг айлган эрхэндээ барьж байхын тулд хамаг насаа зориуллаа. Гэтэл олон түмэн таныг ухааруулж чих зөөлөнтэй болгохыг оролдож байна. Одоо тохиролцож чадахаас өнгөрчээ. Мөнөөхөн хэрүүл маргаанаараа өнгөрөх шив дээ гэж хэлээд малгайгаа өмсөв. Хунаанбай хариу хэлсэнгүй. Базаралы яаралгүй салах ёс үйлдэж гарахаар явлаа. Хунаанбай Нурганым хоёр хойноос нь ширтсэн хэвээрээ хоцров. Залуу эрийн ухаан санаа нь ч биетэйгээ адил тогтуун суурьшилтай, бат үндэстэй гүнзгий байна. Яагаад буцаж өгсөнгүй вэ.

	Хунаанбай бодолхийлэн хаалга руу ширтэж сууснаа Нурганымын зүг эргэж:

	— Базаралы гайхалтай сайн хүн шүү. Энэ хавьд байхгүй жавхлан төгөлдөр хүн шүү, ядуу дорой Кауменийд яах гэж төрсөн юм бол доо гэж нэг талаар үнэхээр сонирхож нөгөө талаар атаархаж хэлэв.

	Нурганым Базаралы Хунаанбай хоёрын яриаг их л анхааралтай сонссон билээ. Нөхрийн нь хэлсэн энэ үг түүнийг Базаралыд ойр дотно болгожээ. Залуу хүүхний зүрх нь ер бусаар догдлон цохилов.

	Сонгууль явагдана гэсэн мэдээ олны дотор тархмагц Жидебайд яваа Абайг Хунаанбай дуудуулжээ.

	Абай намрын турш ганцаараа домбор хөгжмөө цохиж хамаг цагаа өнгөрүүлдэг байлаа. Яруу аялгуут домбор нь энэ жил улам ч аятайхан дуугарч олон янзын санааг илэрхийлнэ. «Саймахын шар гол», «Хоёр охины хайлаан»», «Болжмор шувууны жиргэлт» зэрэг аяыг хөгжимдөхөд олон гүн бодол төрнө. Юуны тухай өгүүлж байна вэ? Салхин зээрдээрээ давхигч Асан Кайгы ч гэсэн уянгат аялгуугаа цуурайтуулсан Алшагыр ч гэсэн домбороо зогсоо зайгүй эгшиглүүлэхдээ дан ганц оршин амьдарсан ахуйгаа жигшин сайн сайхныг хүсэж мөрөөдсөн боловч биелүүлж чадаагүйдээ харамсан гашуудна. Одоо Абай ихэнхдээ Хадырбайгаас сонссон ба өөрийн ярьсан зүйлүүдийн тухай бодох болжээ. Хадырбай «Өнгөрсөн үе нь өдий төдий уур хилэнг үлдээсэн юм» гэж хэлж билээ. «Тэр уур хилэнг найрагчийн яруу найргаас, хуучны дуунаас хөгжимчний аялгуунаас үзэж болно» гэсэн юм. Абай өнгөрсөн өдрийн илтгэгч нь болсон хөгшин домборын аялгуутай өөрийн санал бодлоо нийлүүлнэ. Абай урьдын баяр баясгалан, залуу үеийнхээ амьдралыг одоогоор мартсан мэт байжээ. Удахгүй Ербол ирж Абайг дагуулан явахаар болжээ. Ербол Абайн сэтгэл санааг засаж баярлуулах гэж урьдын зарим явдлын тухай гоолиг хүүхнүүдийн тухай дурсаж ярина. Абай үүнд ч баярлаж базаасангүй, Ерболыг хоногоор байх үед «Зүрх минь түг түг цохилоо» гэдэг найргийг бичжээ. Энэ нь Ерболын ярьсан зүйлд дургүйцэн Ерболд өгсөн хариу нь болжээ. Найраглалаа домборын аялгуутай нийлүүлж хэлэхэд Ербол шууд маргалдаж:

	— Ер нь чи чинь залуу үеийнхэнтэйгээ салах ёслолыг хийсэн юм биш биз дээ! 25 наслаагүй яаж байгаа чинь энэ бил ээ? Түүнийг чинь зөвшөөрөх хүн алга... гэжээ. Абай Ерболын татгалзсаныг мэдэж инээмсэглэнэ. Тэгээд чөлөөтэй цагтаа урьдын адил домбороо цохиж, олон янзын дууг түүвэрлэн дуулсаар байдаг байлаа. Одоо хэдэн өдрийн турш ганц «Зүрх минь түг түг цохилоо» гэдэг аялгуугаа хөгжимдөх болжээ. Ербол энэ дууны уг санааг зөвшөөрөхгүй боловч үгийг нь зөвшөөрөх учир заримдаа Абайг дагаж дуулдаг ч байлаа. Ингээд яг арван өдрийн турш хоёр залуу урьдынхаа гал дөл шиг залуу насандаа өнгөрүүлсэн үйл явдлуудтайгаа салахын ёсыг гүйцэтгэв.

	Тэгээд нэг өдөр Ербол явахаар болж Абайд хамаг бодсон санаснаа ярьжээ.

	— Ербол оо, би хөгшрөхийг хүсээгүй байна. Залуу насаа яахин хаях билээ. Ертөнцөд залуу насаар солио хийх юм хаана яахин байх билээ. Энэ нь мэдээжийн хэрэг шүү дээ. Одоо гагцхүү балчир нас, томоогүй насны оронд тогтвор суурьшилтай нас ирж байна. Энэ насандаа хүсэн мөрөөдөх зүйл ч их байна. Одоогийн хүсэл мөрөөдлөө хэлбэл цээж минь дэлбэрэх шиг болно. Хэзээ нэг цагт чи ойлгох болно... Би ч хэлэх болно гэжээ. Энэ нь үнэнхүү бодол нь байлаа.

	Хунаанбайн дуудлага энэ үед ирсэн байжээ. Энэ өдөр Ербол буцаж Абай Харашоход очихоор явав.

	Үдэш олны хөл намдах үед Абай Харашоход ойртож яваад хөндий дундуур эгц урдаас нь ирж яваа ганц морьтой хүнийг харав. Өндөр нуруутай, өргөн цээжтэй хүн харагдах бөгөөд ойртож ирвэл Абайн дүү Оспан ажээ. Абай түүнийг хараад ихээр гайхна. Ерийн цагт өдөр бүр үзэж хардаг дүүгийнхээ ийнхүү том биетэйг бараг ажиглаагүй мэт байлаа. Одоо 18 буюу 19 нас хүрсэн Оспан ер нь гойд том болж Абайгаас арай өндөр, бас биеэр том байлаа. Оспан давхин ирээд Абайг таньж зогсоод инээмсэглэн:

	— Өнөөдөр эцэгтээ очсон чинь гай болж «Мацаг барьсан уу? Таван удаа мөргөл хийж байна уу? Муселман хүний үүргийг гүйцэтгэж байна уу?» гэж шалгааж эхлэв. Үнэнээ хэлж тэр дурдсан бүгдээс чинь хээрийн хулан ямар шиг ангид байгаа бол би ч бас түүн шиг ангид байна гэж хэлэх гэснээ зүрх хүрч хэлж чадсангүй. Ер нь хэрэг үүсэж магадгүй байлаа. Тэгээд яах вэ? Бүгдийг гүйцэтгэж байна гэж хэлсэн чинь түүнд талархаж, намайг элдвээр магтаж, өдөржин дэргэдээ хоосон байлгаж зовоосон шүү! Арга буюу бие угаалгүйгээр мөргөл хийлээ. Худал мацаг барьсан хүн боллоо. Тэгснээ ингээд байвал бүр ч үнэн болохыг итгүүлье гэж бодоод орой өөртэй нь хамт мацаг тайлж хоол идэв. Тэгээд мацаг тайлуулахад бэлтгэсэн бүх халуун хоолыг бараг ганцаараа идээд гэртээ харьж явна. Ингэж эцгийгээ худал хэлж даваад ирж яваа Оспан гэдэг чинь би байна гэж чангаар инээнэ.

	Абай дүүгийнхээ баясгалантай инээдийг дагаж инээх боловч дүүгээ дооглосон янзаар:

	— Ер нь чи аавдаа үнэнээ хэлсэн бол ингэж баярлахгүй байх. Худал гэдэг чинь сайхан хэрэг байх нь ээ!.. Баярлаж байх шив дээ гэж хэлээд инээмсэглэсээр морио давирч цааш явав. Оспан, Абайн дооглосон үгэнд хариу хэлж чадсангүй. Хүрэн морио гуядаж урагш ухасхийв.

	Абай Харашох дахь өвөлжөөнд ирсний дараа урьдаар эцэгтээ очсонгүй. Күнкегийнд буув. Энд Абайн өөрийн хамгийн хайртай ах нь болох Худайберди удаан хугацаагаар өвчтэй байсан тул юуны урьд түүнтэй уулзаж түүний өвчний байдлыг мэдэх гэсэн ажээ.

	Худайберди өндөр орон дээр ханиасаар хэвтэж байлаа. Тэр нь Абайн ирсэнд их баярлаж цав цагаан болсон хацарт нь цус гүйж улайрав. Худайбердийн тас хар сахал нь жигтэйхэн урт ургажээ. Яснууд нь иржийгээд хөх судаснууд нь илхэн харагдана. Хайрт ах нь хүнд өвчтэй байгаад Абайн сэтгэл ихээр зовно. Абай холхон зогсож хувцсаа түргэн тайлаад түүний дэргэд ирж орон дээр сандайлж суув. Одоогоос 15 хоногийн өмнө Абайг ирсэн үеийнхээс улам доройтож өвчин нь түүнийг бүрэн ялжээ. Худайберди Абайн гарыг барьж илж суугаад:

	— Ирсэн чинь сайн болжээ гэв.

	Абай өвчтэй ахынхаа туранхай гарыг хоёр гараараа атган өөр тийш татаж элгэндээ наалдуулна. Хоёул чимээгүй, нэлээд удаан суусны дараа Худайберди чичирсэн хоолойгоор:

	— Аавдаа очсон уу? гэхэд Абай:

	— Очоогүй байна. Урьдаар танайд ирэв гэж хариулав.

	Энэ үед Абайн ирснийг сонсож урд талын гэрээс гурван хүүхэд ирж мэндлэв. Энэ гурав бол Худайбердийн хүүхдүүд бөгөөд хамгийн ахмад нь 11—12 орчмын настай Шаке, хоёр дахь нь найман настай Шубар, гурав дахь нь энэ хоёроос ч бага бөгөөд бага эхнэрээс гарсан Нуртаза билээ. Абай тэднийг дэргэдээ дуудаж үнсэв. Шаке, Шубар хоёр ном заалгаж байгаа бөгөөд Абайг ирэх бүрд номоо асууж авдаг байжээ. Хүүхдүүд Абайд их л дотно байдаг тул одоо ч гэсэн түүнийг баяртайгаар угтав. Худайберди Абайн дэргэд бужигнасан хүүхдүүдийг үзэж сэтгэлд нь элдэв юм бодогдон цаашаа харж хэвтэв. Абай энэ байдлыг ажиглаж хүүхдүүдэд бага сага юм өгч аргалаад тэднийг гадагш гаргав. Тэгээд өвчтөний дэргэд дахин ирж суухад: Худайберди гэрийн үүдийг зааж:

	— Хүн болж чадах болов уу?.. чадах уу?.. дүү нар чинь энэ байна. Ямар болохыг... яаж амьдрахыг нь хэрхэн мэдэх билээ гэв. Гэрээсээ хэлж байгаа бололтой.

	Абайн нүднээс хоёр дусал нулимс арга буюу бөмбөрч хоолой нь чичрэн дуугарч:

	— Баке би тэднийг халамжлан хамгаална. Байдаг чадлаараа энхрийлж өвөртөө хийж, хүзүүндээ өргөж бойжуулна гэв. 

	Худайберди түүнийг аргадсан янзаар:

	— Битгий уйл... битгий уйлаач... гэв. 

	Энэ хоёр дахин чив чимээгүй болж бие биеэ ширтэн харж байлаа. Дараа нь Худайберди хүчээ хурааж голомт эргэн Абайн эгц урдаас харж хэвтэв.

	Гэвч хөдлөх үеэр дахин ханиалгаж Абай түүний хөнжлийг дээш татаж хучив. Худайберди одоо яриагаа өөр зүйлд чиглүүлж энэ хоёр энгийн аар саар зүйлийг ярьсаар байлаа.

	— Аав чинь чамайг юунд дуудсаныг мэдэх үү, Абай!?

	— Үгүй Баке! Одоогоор юу ч мэдээгүй байна.

	— Тэгвэл өнөөдөр сонгууль явуулах ноён ирсэн гэнэ. Аав маань түүнийг Жахипынд буулгажээ. Шинэ орон тоогоор «хошуу» гэж байдаг гэнэ. Түүнд чамайг сонгох юм гэнэ. Ойлгов уу? Үүнийг юу гэж бодож байна?

	— Та өөрөө юу гэж бодож байна? Над ямар зөвлөгөө өгөх гэж байна? гэхэд Худайберди:

	— Миний үгэнд орвол... гэж хэлээд хэсэг бодож сууснаа, — Хэрэггүй. Түшмэл болох нь гавьяатай хэрэг биш гэдгийг бид нүдээр үзсэн шүү дээ. Түүнээс үр дүн гарахгүй. Харин хамаг олны хараалыг хүртэнэ. Бас залуу насаа битгий дэмий үр! гэв. 

	Абай өөрийн хариу үгээ бодсон ч үгүй:

	— Баке! Зөв ярьж байна гэхэд Худайберди:

	— Нөгөө Такежан эцгээсээ гуйж явдаг гэдэг шүү. Тэр л түшмэл болж амар сайхан жаргаг гэж хэлээд үгээ таслав.

	Энэ орой хүмүүс унтах хүртэл Абай ахынхаа дэргэдээс холдсонгүй. Өвчтэй ахын хүсэл ёсоор домбор цохиж олон янзын дууг дуулав. Энэ үед нөгөө хүүхдүүд ирсэн тул, өвчтэй ахыгаа унтуулахаар тэр хүүхдүүдэд зориулж ярьсан мэтээр «Мянга нэгэн шөнө»-ийн нэг бүлгийг ярьж өгөв. Хүүхдүүд түүний дэргэдээс гарахгүй, үлгэрийг нь улам дуртайгаар сонсоно. Сайхан үлгэр ярьж чаддаг хөгжимч ахаа гурван хүүхэд хайрлаж шөнө нэг оронд хамт унтав.

	Нуртаза, Шубар хоёр:

	— Би ахтай хамт унтана.

	— Үгүй, би хамт унтана гэцгээн маргалдаж хоёулаа Абайн хоёр талаас түүний өвөрт орж, унттал Абайг ээлжлэн тэвэрцгээнэ.

	Сонгуулийг явуулах түшмэл ирж өчигдөрхөн Хунаанбайтай удаан ярилцжээ. Тэр нь шинээр сонгогдох түшмэлийн тухай Хунаанбайн саналыг татгалзсангүй. «Шинэ хууль гарч, шинэ сонгууль явагдана» гэснээс хойш Хунаанбай одоо өөрөө түшмэл болохоос татгалзсан ажээ. Нэг үед Арганы аймгийн ахлах захирагч гэж байсан бөгөөд Хунаанбай түүнд дурлаж сонгогдсон юм. Дараа нь улам буурсаар Тобыктын ахлагч болжээ. Гэвч юу ч гэсэн Тобыкты бүхлээрээ «дэлгэвэл алганд, атгавал хамарт нь» байлаа. Одоо хошуу болох явдал сонирхолгүй болжээ. Учир нь Тобыкты бүхлээр бус, гурав хуваагдах болжээ. Үүний нэг хэсэгт түшмэл болох нь төдий л сонирхолтой бус юм. Харин түшмэл болохгүй, түүнээс холхон байвал бүх Тобыктыг захирч болмоор байлаа. Энэ нь нэгдүгээр шалтгаан юм.

	Хоёрдугаарт олны дотор одоо үед хэцүүхэн болж Балагаз нарын зэрэг хүмүүс тайван байдлыг эвджээ. Түүнтэй тэмцэх хэрэгтэй. Гэвч энэ тэмцлийг өөрөө толгойлбол урьдын хэрүүл маргаан дахин үүснэ. Өөрийн үеийн хүн болох Бөжейтэй тэмцсэн нь ондоо хэрэг билээ. Одоо түшмэл болсон гэж Жигитекийн залуучууд, нялх балчир хүүхдүүдтэй тэмцэлдвэл тохиромжгүй хэрэг болно. Харин тэдний эсрэг ширүүнээр тулалдаж чадах залуу хүнийг тавих хэрэгтэй. Хүүхдүүд одоо том боллоо. Эрх тушаалыг тэдэнд өгч өөрөө зөвлөгөө өгч тайван сууна.

	Гуравдугаарт Хунаанбайн нас нь ч гэсэн 70 шахаж байна. Одоо том болсон хүүхдүүдийн дотроос өөрийн оронд нэгийг олж тавих цаг нь болжээ. Энэ бүхнийг нэгд нэгэнгүй эргэцүүлэн бодож жинлүүрт тавиад шинэ түшмэлд Абайг тохирно гэж үзжээ. Үүнд бас нэг учир бий.

	Абай эцгийн хүмүүжлээс гадуур байгаа бөгөөд харин бүх зан авир, үйл явдал нь түүнийг Хунаанбайн дэргэд суугаа хурц шүүмжлэгч болгож байна. Сүүлийн жилүүдэд ялангуяа тийм болжээ. Эцэг нь Нурганымыг бага эхнэр болгож авснаас хойш Абай бүр ч холдсоор байна. Хунаанбай энэ тухайд Улжаныг зэмлэж «Хүүгээ хүмүүжилгүй өсгөсөн» гэдэг байв. Гэвч хол явсан ч гэсэн тэрхүү Абайн ухаан бодол, хатуужил, хэл яриа, хүмүүжил нь онцгой юм гэдгийг эцэг нь ухамсарладаг байжээ. Чингэвэл энэ үед ийнхүү холдсоор байгаа хүүхдийг түшмэлийн эрх ямбаар дахин өөртөө татах хэрэгтэй. Залуу Абайд олныг захирах хүнд үүрэг ноогдвол арга буюу эцгийн урхинд орох болно. Хэрэв эцгийн санаж бодсоноор зөв замд орвол бусад залуучуудын хагас дутуу хийх ажлыг Абай бүрэн гүйцэд хийж чадах юм. Үүнд Хунаанбай бат итгэдэг юм. Хунаанбай олон янзаар бодож ийнхүү дүгнэлт хийжээ.

	Эцэг нь өглөө босож цайгаа ууж дууссаны дараа Абай орж ирэв. Гэр нь их аятайхан тохилог байна. Такежан Абайгаас урьд иржээ. Тэр нь нямбай шавь шиг нэлээд аятайхан завилж сууна, Хунаанбай хоёр хүүгээс бусад хүмүүсийг гадаа гаргаад яриагаа эхлэв. Үг бүхнээ Абайд зориулж ярилаа. Өөрийн нас өндөр болсныг дурдаж үргэлж тэмцэн тулалдсаар амьдралаа өнгөрөөж байгаа тухай ярив. Хэний төлөө тэмцсэн бэ? Үр хүүхдүүдийнхээ сайн сайхны төлөө тэмцсэн. Одоо эд нэгэнт хүний зэрэгт хүрч өөрсдийн хувийг өөрсдөө шийдвэрлэх болжээ. Тэдний хань нөхөд нь ч өшөөт дайсан нь ч үеийнх нь хүмүүсээс гарна. Арга мэхийг ч түргэнээр олно. Тийм хэрэгт ээлжлэн оролцох хүн нь энэ хоёр юм. Гэвч өнөөдөр нэг нь гүйцэтгэвэл, маргааш нөгөө нь гүйцэтгэнэ. Үе залгамжлалын эрэмбэ дарааг булаацалдах хэрэг алга. Эцгийн зөвлөсөн нь Абай юм.

	Хунаанбай Абайтай энэ удаа удаан ярилцжээ.

	Абай бодол бодон хэсэг дуугүй сууснаа аажмаар хоолойгоо засаж;

	— Аав аа! Итгэсэнд их баярлалаа! Одоогийн үүргийг бидэнд хариуцуулах нь зүйн хэрэг. Одоогийн хүнд хүчир ажлаас та чөлөөлөгдөх ёстой. Тайван амьдрал эрэх цаг чинь болсон юм. Гагцхүү та түрүүчийн үгээ над зориулж хэлсэн бол би хошуу захирагч болохоос шууд татгалзана. Миний ээлж болоогүй байна. Надаас насаар ах туршлага дадлагатай Такежан тэр ажилд тохирно. Такежан захирагч болог! гэв.

	Абай энэ сүүлчийн үгийг ярьж байх завсар Такежан тийш харвал тэр нь их л томоотой хүний шинж гарган суугаа боловч их л баярлаж байв. Хүн үхэж аврал гүрэм уншихдаа их юм өгөхөд инээж байж яддаг гавж нар шиг байлаа.

	Хунаанбай, Абай тийш дахин дахин нэвт харж татгалзсан учрыг хоёр дахин асуув.

	Абай нэг удаа товчхоноор «чадахгүй» гэж хэлсэн билээ. Гэвч эцэг нь хоёр дахь удаа тулгаж асуухад нэлээд шалтгааныг хэлэв. Олныг захирах хүн өөрөө эрийн цээнд хүрэх хэрэгтэй. Абай өөрийгөө түүнд бэлэн гэж хэлж чадахгүй. Оюун ухаан нь бүрэн боловсорч чадаагүй хүний гарт байгаа эрх ямба бол балчир хүүхдийн гарт байгаа хурц хутгатай адил зүйл юм. Нэг бол өөрийгөө гэмтээнэ, эсхүл бусдыг гэмтээнэ. Абай өөрийгөө хайрлахгүй ч гэсэн хэзээд ийм байдалд хүрэх олон түмнийг хайрлана. Ийм учраас чадахгүй гэж хариулжээ. Олон түмэнд үйлчилж чадахаар болсон буюу бас олонд тус хүргэж чадахаар болсон байвал тэр үед өөрийн сайн дураар ажиллахад бэлэн гэдгийг хэлэв. Энэ нь одоогоор эцгийгээ бүү албадтугай... гэсэн үг билээ.

	Хунаанбай энэ учрыг мэдмэгц саналаа түргэн өөрчилж тэр даруй Такежанд тушаажээ. Энэ хүү нь амархан «зөвшөөрнө» гэв. Үүнээс хойш 15 хоног өнгөрсний дараа Такежан захирагч болон сонгогджээ. Зөвлөгч нар нь ч цөөн бус байлаа. Нэг талаас Хунаанбай зөвлөвөл, нөгөө талаас Майбасар, Жахип нар өөрсдийн арга туршлагаа түүнд зогсоо зайгүйгээр хэлдэг байлаа. Шинэ захирагч хот ороод иржээ. Тэнд Хунаанбайн захиснаар Танибай баян түүний зөвлөгч нь болжээ. Танибай баян Семей уездийн түшмэлийг сайн таньдаг байжээ. Тийм найз нараар дамжуулан Такежан анх удаагийн энэ уулзалтад нэлээд хэргийг бүтээж чаджээ. Хунаанбайн захиж явуулсан зүйлүүдийн хамгийн том нь Балагаз, Абылгазы нарын хэрэг билээ. Түшмэл болмогц юуны урьд өөрийн эрх ямбыг олонд сайтар мэдүүлэх гэсэн Такежан бүх хүчээ Балагаз нарт тавьжээ. Хотоос Такежаны буцах үеэр Семей уездийн шинээр бий болсон ван нь Чингист таван хүнээр бүрдсэн зэвсэгт цэргийг гаргажээ.

	Ер нь Такежан өөрөө түшмэл болмогц нэгдүгээр зарлагад Жумагулыг авсан бөгөөд хоёрдугаар зарлага нь Карпык гэдэг залуу байлаа.

	Цэргийг удирдаж ирсэн Жумагул олонд мэдэгдэхгүйн тул түшмэлийн тасалгаанд шөнө иржээ. Тэгээд Такежан, Майбасар нар энэ шөнөдөө цэргүүдэд арваад залуучуудыг дагуулан өгч Жигитекийн дотор явуулав.

	Тобыкты нар урьд зэвсэгт цэргийг өдрийн од шиг тун цөөн үзсэн болохоор зэвсэгтэй олон хүмүүс хотын дэргэдүүр өнгөрөхөд хүүхэд, хөгшид бүгдээрээ айн сандарцгаав. Нэхэгч отряд Чингисийн ууланд Балагаз, Абылгаз нартай тун амархан дайралдсан боловч барьж чадсангүй. Газар нутаг, хүн ардын байдлыг сайн мэдэхгүй, хотоос гараагүй цэргүүд энэ удаа дадлага туршлагагүйтжээ. Ууланд гарахад уул хадаар давхиж чадахгүй. Эмээлийн бүүргээс барьцгаан найгалзан ганхаж, явж чадахгүй байв. Тэд бас овоо бүхнийг дайсны бэхлэлт гэж үзээд урт дурангуудаа гаргаж дахин дахин ширтэцгээн удаанаар зогсоно.

	Төлепберди эдгээр саадуудад ихээр уурлаж «Эдний энэ нэг олгой шиг юмыг нь үгүй хийх юм сан. Бороохойгоор цохиод авах юм сан» гэж шүдээ зууна. Гэвч арга алга. Отряд тийнхүү тайван байдалтай байв.

	Энэ байдлыг ажигласан Балагаз, хэсэг явсны дараа мориныхоо жолоог угзарч, ар тал тийшээ эргэж харвал хөөгчдийн хамгийн урьд эгнээнд нь Иргызбайн эрчүүд яваа ажээ. Төлепберди ба түүний дүү Елеусиз, Жумагул хоёр харагдана. Зугтаагчид мөрдөн хөөгчдийн гарт орохгүйгээ сайн мэдсэн билээ.

	Балагаз, Абылгазы хоёр нөхдөө Чингисийн нарийхан нэг хавцлаар цааш явуулан, дэргэдээ гагцхүү Адилхааныг үлдээгээд уулын хошуунд хүлээж байлаа.

	Дайсан хол явсан гэж санаа амар давхиж ирж яваа Төлепберди нар уван цуван ирж явсан юм. Балагаз үлдэн хөөгчдийн тэргүүнд яваа Жумагул, Елеусиз нарыг урагш өнгөрүүлэн хажуугаас гэнэт дайрч хоёр хүний эсрэг гурвуулаа тулалдав. Хусаар хийсэн бороохой сойлыг хоёр гурван удаа далайсны дараа хүч чадал арга мэхээрээ сайн Балагаз нар Жумагул, Елеусиз хоёрыг дийлээд тэдэнд толгойгоо өндийлгөж нөхдөдөө хашхирах ч зав өгсөнгүй тэр хоёрын бороохойг гараас суга үсрүүлэн ганц цохиод ухаан алдуулав.

	Тэгээд энэ хоёрын унаж явсан морьдыг шүүрэн авч хөтөлсөөр цаашаа алга болов.

	Үлдэн хөөгчдийн толгойд гарсан хүмүүсийг тун амархан дийлж морьдыг олзолсон дайснуудад цэргүүд одоо ер халдаж чадсангүй бүгдээрээ овооролдон хэсэг зогсож байгаад тэндээс гэдрэгээ буцав. Гэвч зүгээр буцсангүй. Зугтаагчид тэдний толгойлогчдын толгойг хага цохиж морьдыг олзолсон тул энэ отрядынхан буцаж явах замдаа энгийн номхон ардуудад халджээ.

	Жигитекийн дотор ирж тайвнаар оршин сууж байсан Караша Каумен нарын хот айлуудын бод малуудыг хөөн аваачжээ. Бас үүний хамт эдэнтэй хөрш байсан Уркембай, Каракан нараас өдий төдий малыг авчээ. Өрх бүхний унах ганц морь, саалийн малуудыг бас аваачжээ. Ийм хэрэг явдал нь энэ өдөр хүртэл огт болж байгаагүй зүйл билээ. «Гараар хийж толгойгоор хариуцна» гэгчээр толгойлогчид хэргээ өөрсдөө хариуцах ёстой байжээ. Гэтэл Такежан шинэ гайг авчирч эмгэд хөгшид, нялх балчир хүүхдүүдийг ч зовоох болжээ.

	Ийм мэдээг нэгд нэгэнгүй сонссон Жигитекийнхэн ихээр айцгааж «Бид түгшүүртэй болж байна. Цагийн байдал яахин ийнхүү өөрчлөгдөх билээ. Нохой өшөөгөө тогоруунаас авна гэдэг нь үнэн юм байна» гэж болгоомжилсон билээ. Ойр орчмын Көтибах, Бөкенш нар ч гэсэн энэ явдлыг ихээр зэвүүцэх бөгөөд ялангуяа ямар ч гэмгүй атал Кауменд халдсанд ихээр дургүйцэв.

	Гэвч Каумен бол Балагазаас дүрвэж гарсныг хүн бүгд мэджээ. Харин Үркимбай Каракан нар нь огт гэмгүй хүмүүс юм.

	Олон түмэн энэ хэргийг хэрхэн үзэхээ мэдэхгүй боловч «Дахин нэг гай тааралдав» гэж өөр хоорондоо ярьцгаадаг болжээ. Такежан түшмэлийн конторыг Мусахулд авчирч өөрийн өвөлжөөндөө барьсан байжээ. Бас түүний дэргэд хэлмэрч, ахлагч хиа нарын зэрэгцээ Майбасар, Жахип нарын зэрэг зөвлөгч олноор байжээ.

	Эд бол Балагазын хэргийг улам хилэгнэн Жигитекийн дотор явуулж байгаа үйл ажиллагаагаа зүйн хэрэг гэж үзэж байлаа.

	Үүнээс хойш гурван өдөр өнгөрсний дараа цэргүүд буцжээ. Эд өчигдөрхөн дахин эрэл хийсэн боловч Балагаз нарыг олж чадсангүй. Тэд олон түмнийг айлган сүрдүүлж оргодлуудын зүрхийг шантруулахын төлөө гаргасан цэргүүд байжээ.

	Шинэ түшмэл арга оролдлого хийж үр дүн гараагүй учир цэргүүдийг буцаажээ. Тэднийг явуулсны дараа баримт нотолгоонууд цуглуулж, гомдол мэдүүлэг зэргийг нямбайлан үйлдэж хотод явуулахаар болжээ.

	Такежаны цэрэг авчирсан явдалд Абай зэвүүцэж үй олон ардыг дургүйцүүлсэн хэрцгий зан авирыг Жидебайд ирсэн олноос сонсож, Абай мориндоо мордож билээ.

	Тэгээд Мусахулд очвол Базаралы ч тэнд байжээ. Тэр нь Абайн нүдний өмнө Такежаныг зэмлэж:

	— Чи тэмцвэл хэрцгий балмадуудтай тэмц! Энэнтэй энэгүй туйлдаа хүрч зовсон энгийн номхон ардуудад яагаад халдаж байна? Эхнэр хүүхдүүдийг минь өлсгөлөн гуйланчлалд нэрвэгдүүлж алах гээгүй бол авсан зүйлээ буцаа! Чиний авсан хэдэн бодоор амь тэжээж буй хүмүүс шүү дээ. Садан минь биднийгээ бод! гэж хэлэхэд Такежан зүй ёсоор нь ярилцсангүй аашлан зандарч: «Та нар одоохондоо юу ч үзээгүй байна. Балагаз. Абылгазыг баривчлаагүй цагт миний сэтгэл ханахгүй. Олны дотор хэрэг үүсгэгч нь би биш харин тэд юм» гэсэн байжээ. Базаралын уур нь буцалж:

	— Тэгвэл Балагаз баривчлагдах хүртэл бүх ардуудыг хөнөөж цөлбөнө гэж хэлээч! гэхэд Такежан үүнийг шууд эсэргүүцэж:      

	— Чи чинь надтай ямар талаар төрөл садан болоод байгаа бил ээ? Чамайг хэн шүүгч болгосон юм бэ? Балагазын төлөө чамайг зэмлэхгүй, гэрч болгохгүй байгаад нь чи баярлаач дээ. Балагазы одоо болихгүй бол дараагийн галд чи шатах болно. Үүнээс чи хэзээ ч мултарч чадахгүй гэдгийг би чамд одоо хэлье гэв.

	Энэ хоосон далайлгалтаас Базаралы ер айсангүй:

	— Ээ бурхан тэнгэр минь! Ухаантай хүнтэй ярьж байна гэж бодсон чинь эндүүрэл болох шив дээ. Чи ч бас нэг хэрцгий этгээд байсан юм уу? Ингэхийн оронд чиний зарлага Жумагулаас хариу авч буцаад явсан минь дээр байж л дээ гэж хэлээд босоод явав. 

	Абай, Такежаны бурууг хэлж өгч ярилцах гэж бодсон билээ. Гэтэл ах нь: «Битгий хутгалдаж үймүүл» гэж шууд эсэргүүцэв. 

	Абай энэ тасалгаанд сууж өнөөдөр бэлтгэгдэж байсан бичгүүдийг ажиглахад цөмийг нь Жигитекийн залуучуудын эсрэг үйлдсэн зүйл байлаа. Энэ өдөр Семей хотод бичгүүдийг явуулна гэдгийг Абай мэджээ. Тэгээд энэ тухай Базаралыд хэлэх нь:

	— Энэ тэнэгүүд бас нэг хэцүү хэргийг үүсгэж байна шүү! Тохапамбет, Мусахулын будилааныг дахиад нэг үзэхээс нааш сэтгэл нь ханахгүй байх! Базаралы гуай үүнээс олон түмэн айж сандраад ч хэрэггүй гэв. Малаасаа хагацсан ядуу хоосон ардууд Базаралыд хамаг хүндээ үүрүүлж ядахдаа очоод ярилцаад ир гэсэн учир энд аргагүй ирсэн тухайгаа ярив.

	Абай Базаралын яриаг болиулж Майбасар, Жахип, Такежан гурвыг тусгай гарган их л загнаж:

	— Та нар эрэгтэй хүмүүстэй үзэлцэхээс айгаад эхнэр хүүхдэд бяр үзүүлж өчигдөрхөн зудын гамшигт дайралдаж өлсгөлөнд учрахад хоолгүй болсон ардуудын амь зогоох зүйлийг нь аваад ямар нүүрээрээ сууж байна вэ? Үүгээрээ шүүхийн өмнө юуны урьд та нар буруутай шүү дээ. Ийнхүү бүх ард нийтийг нэгэн зэрэг хөдөлгөж байж амьд үлдэж чадах байх! Харж байгаарай! гэж Такежаныг сүрдүүлж, бас та нарын өгсөн зөвлөгөө чинь энэ үү? Ер нь ядахдаа та нар ичихгүй байна уу? Одоохон ардуудын малыг буцааж өг! гэж Майбасарт тушааж хэлэв.

	Такежан, Абайн энэ тушаалд дотроо дургүйцэх боловч шууд эсэргүүцэж чадсангүй. Саяхан эцэг нь Абайг түшмэлээр суу гэж ихэд аргадсаныг санана. Хэрэв энэ удаа Такежан буруудаж Абайнх зөв болж гарвал гай болж Хунаанбай түүнийг түшмэлээс бууруулан Абайг түшмэл болгож юун магад. Ядахдаа эцэг нь хэний талд орох нь илэрхий биш юм. Одоогоор энэ тухай мэдэх юм юу ч алга. Жигитекд үйлдсэн хэргийг зөвшөөрөх үү? Үгүй юу? гэдэг нь тодорхой бус. Энэ учраас Абайд хариу хэлсэнгүй. Бодол бодсон хүн мэт байлаа. Ямар ч гэсэн Абайн хэлсэн үг бүхэн нь хялбархан цохилт болсонгүй. Майбасар, Такежан хоёр үгүй ч гэсэн Жахип энэ тухай юм бодоход хүрэв. Тэр нь бусад нөхдөдөө зөвлөхдөө:

	— Балагаз Абылгазыг түшмэлээр бариулах гэж байна. Тэдний бичгийг батаар битүүмжлээд Семейд түргэн явуул! Хэрцгий хэдэн хүмүүсийг хөөж явуулъя, бүр хөөгөөд гаргая. Энэ малыг буцааж өгье! гэсэн юм. Ийнхүү Базаралы энэ удаа зорьж ирсэн хэргээ бүтээж энгийн номхон, гэмгүй ардуудын малыг авч буцжээ. Гэвч Такежанаас Жигитек нарын эсрэг ярьсан зэвүүн үгсийг дуулж иржээ.

	Бас Балагаз нарыг элдвээр гүтгэж муучилсан бичиг явсан тухай ярьжээ.

	Базаралытай ганц үг ч солилцдоггүй Балагаз нар энэ өдрүүдэд Карашагийнханд өдөр шөнөгүй хүн илгээж мэдээ авдаг болжээ.

	Энэ завсар гурван өдөр өнгөрсний дараа Чингист нэг аюултай цуурхал тархаж «Такежанаас Семейд явуулсан өдтэй бичиг Тобыктын нутагт бус, Уакийн нутгийн Мукыр гэдэг эргийн орчим дээрэмчдийн гарт оржээ. Одоо хэрэг улам их болов» гэсэн шуугиан энд тэндгүй яригдах болжээ. Такежанаас Балагаз нарыг муучлан явуулсан өдтэй бичгийг хүргэсэн гурван морьтой хүний хоёр богц ба хүзүүндээ зүүсэн булигаар цүнхнүүд нь бичгээр пиг дүүрэн байжээ. Малгайныхаа цохон дээр шар шувууны нэг нэг өдийг хатгасан Жумагул, Карпык ба дагуул залуу нь Мусахулаас мориныхоо хурдаар явж замд улаа хэрэглэхдээ яаран сандарч «өдтэй», «өдтэй бичиг» гэцгээн, байж ядацгаадаг байлаа.

	Эд бүтэн нэг өдөр, нэг шөнө явж энэ шөнөдөө Семей орно гэж явж байхдаа Мукыр гэдэг эрэгт хүрчээ.

	Энэ үед эгц урдаас зөрөг замаар ирж яваа гурван морьтой хүн үзэгдэж, морины хурдаар ирж яваа бичиг хүргэгчдийг шууд чиглэж ирээд агшин зуур Жумагул нарыг заамдаж аваад мориноос нь ховх татан буулгав. Жумагул нар тэднийг ийнхүү шууд дайрна гэж ер бодсонгүй, зүгээр замын хүмүүс гэж үзээд санамсаргүй байсан ажээ. Бас ширүүн явснаас болж ихэд ядарцгаасан билээ. Гэтэл одоо мориноос ийнхүү хэрхэн ховх татуулсныг ч мэдсэнгүй. Гурван хүнийг гурван хүн дийлжээ. Нүүрээ хар даавуугаар битүүлсэн дайснууд нэг ч үг дуугарсангүй, бичгийн бүх цүнхийг булаан аваад алга болов.

	Энэ хэргийг Адилхаан үйлдсэн юм. Намхан биетэй бяр тэнхээ арга заль ихтэй Адилхаан энэ бичгийг булаан авахаар зориуд замд тоссон байжээ. Тэд Жумагул нарыг хойноос нь хөөсөөр дөнгөж сая үдэш, тэднийг Кушикбайд бууж цай ууж байхад түрүүлэн гарсан бөлгөө. Тэр нь Найманаас ирсэн сүрхий чадалтай хоёр залууг дагуулсан бөгөөд, энэ гурав өөрсдийн хэргийг амархан бүтээгээд Чингис тийш чиглэн одов.

	Энэ хэргийг хуульд огт тохирохгүй, хожим муугаар нөлөөлөх ба оргогчдын байдалд тус нэмрээр бага болохыг Адилхаан нар урьдаас бодож төлөвлөсөнгүй ажээ.

	Адилхаан Такежан гүтгэлгийн бичгийг явуулахаар болсон тэр бичиг нь өнөөдөр гарах гэж байна гэдгийг гэртээ ирж дуулмагц уур хилэн нь ихээр буцалж тэрхүү бичиг хүргэгч нарыг хойноос нь хөөснөөс өөр энэ тухай Балагаз, Абылгазы нартай ч ярьж зөвлөсөнгүй юм. Гэвч нэгэнт энэ хэргийг ийнхүү үйлджээ. Чингисийн цаад талд Сыбан ба Тобыктын зуслангийн хооронд нутагладаг ядуу хүмүүсээр бүрдсэн гурван хот айл байдаг. Балагаз ба Найманы залуучуудын оршдог нэг байр нь тэр юм. Энэ хот айлууд энэ намар бүгдээрээ өлсгөлөнд учирч хавхаар оготно барьж түүгээр арай ядан амь зууж байсан тийм үед Балагазы нар иржээ.

	Тэд энэ хүмүүст саалийн үнээ, уналгын морь өгч тохилог амьдралтай болгожээ.

	Энэ хотын захын нэг гэрт Балагаз, Абылгазы нарыг байж байх үед Адилхаан ирэв. Тэд Адилхааныг талархаж «түшмэл одоо дахин хот тийш давхин сүйд майд болж, түрүүчийн адил цэрэг авчирна. Тэр хүртэл ямар тэнэг хүн энд байх бил ээ? Гурав дөрвөн өдөр морьдоо амрааж замын хүнс бэлтгэж, хамаг юмаа төхөөрч аваад Найман тийш зайлъя. Удахгүй цас орж зам ч хаагдана. Зун болтол найман нараас буцаж ирэхгүй. Тэр хүртэл хэрэг ч хуучирна» гэж тийнхүү явахаар тогтов.

	Гэвч Хунаанбай эд нараас арай давуу арга мэх зохиожээ. Тэр нь Такежаны хамт Иргызбайн ахмад насны хүмүүсийг цуглуулснаар барахгүй Байсал, Сүйндег нарыг хүртэл ирүүлжээ.

	— Балагаз намайг давжээ. Гэвч түүнийг газар шигдүүлэхээс нааш салахгүй. Одоо түүнийг өмгөөлөх ямар хүн гарах бол? Миний гараас хэн ч салгаж чадахгүй. Тэр оргодлуудыг бүгдийг нь насаар нь цөлүүлнэ. Үүнийг хийхгүй бол би Хунаанбай биш болъё гэжээ. Ирүүлсэн хүмүүстэй ганц ч үг зөвлөсөнгүй. Тэдэнд зөвхөн хэрхэн шийдвэрлэснээ хэлэх гэж ирүүлсэн байжээ. Тэгээд энэ өдөр энэ цугларуулсан хүмүүст сүр бадруулж Такежанд хот руу очиж «Цэрэг авчир, энэ танхай хүмүүсийг хүйс тэмтрэг» гэж тушаажээ.

	Хүмүүс тарав. Бүх ахмад хүмүүс Балагазтай адил бодож хотоос ирэх цэргийг хүлээнэ. Гэвч Хунаанбай нийтэд ийнхүү цуурхлыг тараагаад яг энэ шөнөдөө 30 хүнийг бэлтгүүлжээ. Энэ шөнө Адилхаан, Балагаз нарт дөнгөж хүрсэн шөнө билээ. Хунаанбай 30 эрчүүдэд тав зургаан тайга нохой дагуулан өгч, хүмүүсийн зэр зэвсгийг биед нь нуугаад тэднийг цагийн дотор Чингисийн цаад руу явуулж амжив. Балагаз нарын байгаа байрыг Такежан мэдэхгүй боловч Хунаанбай гэртээ байгаа атлаа аль хэзээний мэдсэн ажээ. Гагцхүү энэ үе хүртэл юу ч мэдээгүй мэтээр байгаад байсан байжээ. Хунаанбайн явуулсан тэрхүү эрчүүд нь үүр туяаран цайх үед тал бүрээс ирж гурван өвөлжөөг бүсэлжээ.

	Балагазын харуул манаанд гарсан хүмүүс нь хөтөл дээр тайга нохой дагуулж гарч ирсэн хүмүүсийг ан агнаж яваа анчид гэж бодсон байжээ. Үнэндээ Чингисийн цаад талд их цас орж зам боогдох хүртэл үнэг агнадаг анчид урьд их байдаг тул тийм анчид гэж сэжиггүй байжээ.

	Энэ өдөр хүртэл эр зориг, арга мэхэнд хэнээс ч дутуугүй байсан Балагаз ийнхүү дайсны торонд гэнэт амархан оржээ.

	Үлдэн хөөгчдийн толгойлогч нь Изгутты юм. Хурц том илдийг сугалан гаргаад Балагаз нарын байсан гэрт бүх хүмүүсээ дагуулан орж ирвэл Балагаз унтаж байсан ажээ. Бусад нөхөд нь ч тайвнаар унтаж байгаа бөгөөд бүгд арван хүн юм. Изгутты тэднийг илдийн үзүүрээр чичиж сэрээхэд Балагаз урдаас гэнэт цочин өндийж:

	— Өнгөрч дээ. Бид яав даа! гэж хэлэв.

	Хэлэх үг нь үүгээр төгсгөл болж цөм баривчлагдав. Арван хүнийг гадаа гаргаж нэг моринд хоёр хоёроор сундлуулан нэг хүнийг гурав дөрвөөрөө сахина.

	Изгуттын илд ямагт Балагазын хүзүүнээс салсангүй.

	Тэгээд Хунаанбайн үлдэн хөөгчид Чингисийг шууд чиглэн явж байх замд баривчлагдсан арван хүмүүсийн дотроос энэ өдөр үдэш гагцхүү Абылгазы оргож амжив. Абылгазы өөрийн хойно сундалсан хүнтэй ярилцан тохирч, аль болохоор сүүлдсээр байв. Үүнийг дагаж яваа Хунаанбайн талын хүн бүтэн хоёр өдөр явсандаа болж ядран нойрмоглож, бороохойгоо зөвхөн тахимдаа хавчуулсныг ажиглаж их хад чулуутай хавцалд хүрэхэд нөгөө хүний бороохойг суга татан авч түүнийг мориноос ганцхан угзарч буулгаад моринд нь үсрэн мордов. 

	Газар ойчсон харгалзагч ухаан орж нөгөө баривчлагдсан хоёр дахь хүний морины жолооноос шүүрэн барьж хашхирав.

	Энэ үед Абылгазы морины амыг эргүүлж тоос татуулан алга болов. Урдах хүмүүс энэ хүний дууг сонсож, түүнийг барих аргыг олж ядсаар байхад Абылгазы холдож амжжээ. Үдшийн харанхуй болж байсан учир Изгутты нэгийг хөөх гэж бусдыг алдаж магад гэж бодоод урагш хөдлөв... Гагцхүү үүнээс хойш Изгутты өөрөө хамгийн сүүлд явах болжээ. Бүх хүмүүсийг хуйлруулан бөөгнөрүүлж туусаар Изгутты, Бөкенишийн даваагаар давуулж Харашохы дахь Хунаанбайн өвөлжөөгөөр дайруулан гарах гэж боджээ. Тэгээд тэр тушаа ойртож ирмэгц Төлепбердийг Хунаанбайд илгээж оргодлуудыг баривчлан авчирч байгаагаа мэдэгдэхийн хамт Хунаанбай тэрхүү оргодлуудыг үзэх эсэх, асуух лавлах зүйл байгаа эсэх тухайг асуулгажээ.

	Хунаанбай, Телепбердийн ирсэн тухай мэдээг сонсоод товчхон хариу өгч:

	— Мусахулд аваачих хэрэгтэй. Өнөө шөнийн дотор заавал Семейд явуул гэдгийг Такежан ба түүний хэлмэрч хоёрт дамжуулж хэл! Бүгдийг тэргэнд суулгаад харуул манааг хүчтэй болгоод гянданд аваачиж тушаах хэрэгтэй. Элдвээр саатаж болохгүй гэв.

	Такежан, Семей рүү яваагүй байжээ. Учир нь өчигдрийн цуглаан дээр Хунаанбай олны өмнө сүр бадруулж түүнд тушаасан боловч дараа нь: «Өөрөө битгий оч, өөр хүн явуул» гэсэн байжээ.

	Такежан өөрийн тасалгаанд оргодлууд орж ирмэгц яаравчлан хөдөлж Хунаанбайн хэлснийг ёсоор нь биелүүлээд, баривчлагдсан бүх эрчүүдийг энэ шөнөдөө Семейн гянданд явуулжээ.

	Ийнхүү олон түмэн Балагаз нарын баривчлагдсан тухай тодорхой мэдээ сонсох хүртэл баривчлагдагсад аль хэзээний явчихсан байлаа.

	Энэ өдрүүдэд Хунаанбай ба шинэ түшмэлийн зан авир нь хулгана барьсан муур шиг, хэдэрлэн архирч толгойн үс нь арзайгаад нүүр царайнаас нь гал бадарч байлаа. Хэрэв яривал захаас аваад гэмгүй мөртөө тарчлан зовж зүдэрсэн хүний байдлыг үзүүлнэ. Хоёр гурван хоногоос нааш орчин тойрондоо

	— Адилхаан өдтэй бичгийг дээрэмджээ.

	— Ямар муухай хэрэг вэ? Яасан их хорлол вэ?

	— Энэ бол ёстой дайсагнал шүү. Албаны бичгийг үрж Такежаныг ялд учруулах гэсэн хэрэг шүү.

	— Хэрэгт холбогдож үгүй болог гэсэн хэрэг байх. Ийм аюултай хэргийг үзсэн хүн бий гэж үү? гэцгээн ярьцгааж байлаа.

	Гэвч эдний зорилго нь үүнээс огт ондоо байжээ. Хуй салхи татаад хамаг хэргийг өдөөгчдийн үнэн зорилго нь өөр юм. Энэ үе хүртэл энэ нутгийн хүмүүсийн дотор хэдий маргаан зөрөлдөөн байлаа ч гэсэн нэг нь нөгөөгөө гянданд хийлгэх, цөллөгт явуулах зэрэг хэргүүдийг хийж яваагүй билээ.

	Маргааш нь зүй ёсыг олоход бүх төрөл садан нарт жигшигдэх зүйл нь энэ хэрэг мөн гэдгийг Хунаанбай нар сайн мэдэх юм. Тийм ч учраас тэр жигшүүрт хэргийн үнэн нүүрийг нуун далдлахын тул ийнхүү худал хуурмаг цуурхлыг тарааж байгаа юм. Хунаанбай ийм хэргийг үйлдэж яваагүй боловч Балагаз нарын үед өөр ааш занг гаргажээ. Учир нь Жигитекийн эдгээр залуучуудын үйлдсэн хэргийн хожмын аюулаас ихэд айсан юм.

	Балагаз нарын хэргийг Хунаанбай өөрсдийн доторх ерийн хулгай гэж үзсэнгүй. Амь бөхтэй, гүнзгий дайсагнал, эсэргүүцэл гэж үзжээ. Хэдхэн өдрийн урьд Базаралын ярьсан яриа ба Балагаз нарын үйлдсэн хэрэг нь уг чанартаа нэг болохыг үзүүлж, бусад олон түмэн ардуудад халдахгүйгээр хэсэг хүмүүст халдсан буюу ялангуяа Иргызбай мэтийн онцгой хүмүүст халдсан нь түүнийг гэрчилнэ. Гэвч ядуу хоосон чадлаар дорой хүмүүс ба олон түмэн ардуудад халдаагүй учраас нийтийн дотор Балагаз нарын хийсэн хэргийг талархагч нар олширсоор байлаа. Өлсгөлөн хоосролын туйлд хүрсэн олон түмэн Балагазын энэ хэргийг шууд дэмжвэл юу болох бил ээ? Хунаанбай энэ тухай бодохоос зүрх нь чичирнэ. Хунаанбайгаас Балагаз нарыг баривчлахын төлөө бүх хүчээ гаргах болсон нь үүнээс үндэслэсэн бөгөөд нэг хэсгийг нь яллаж, нөгөө хэсгийг нь сүрдүүлж олон түмний оволзсон хөдөлгөөнийг дарахыг боджээ.

	Гэвч Хунаанбай энэ бодлогоо өөрөө хэдий нууцаар хадгалахыг оролдох боловч ард түмний дотор түүнийг сэжиглэж мэдсэн хүн цөөнгүй болжээ.

	Ард түмэн Балагаз нарын эдэлсэн хатуу ширүүн дарлалыг дэмжсэн ч үгүй, сайшаасан ч үгүй. Шорон гянданд явуулж тарчилгасныг зүй бусын хэрэг гэж үзжээ. Гагцхүү Байсал, Сүйндег нарын зэрэг хүмүүс аль ч талд үгүй мангууран хоцорчээ. Тэд бол малаа алдсан хүмүүс юм. Энэ учраас Балагаз нарын үйлдсэн хэргийг өөр өөрсдийн үзлээр дүгнэжээ. Олон нийттэй ч ойртсонгүй ба түшмэдийн хэргийг ч сайшааж чадсангүй, эргэлзсээр байлаа.

	Энэ өдрүүдэд Хунаанбай Жигитекүүд ба ялангуяа Байдалыг нууцаар хатуу хянах болов. Жигитек илэрхийгээр эсэргүүцжээ. Тэрчлэн баривчлагдсан, хотод явуулсан тухай мэдээг сонссоны дараа Байдалы ч өөрийн зорилгод хатуу зогсож, баривчлагдсан хүмүүсийн тухай ихэд зовохын хамт уур хилэн нь буцалж:

	— Хунаанбай ичиж зовох цаг нь өнгөрсөн байж дээ. Өөрийн гараар өөрийн төрөл садныг яллавал түүнийг өмөөрөх хүн байх гэж үү? Үй түмэн ардуудад юу гэж хэлэх бол? Энэ бол чоно шиг өөрийн бэлтрэгийг өөрөө идсэн хэрэг шүү. Жигитекийн одоогийн залуучуудад махчин болж дахин гарч ирж дээ гэсэн билээ.

	Сонсвол сонсог гэж ярьжээ. Тэгэхдээ нэг биш, хэд хэдэн удаа ярьжээ. Хунаанбай энэ тухай дөнгөж сонсмогц түүнийг дарахаар болж, дарахдаа урьдахаас илүү хэрцгийллийг гаргаж дарахыг бодож:

	— Жигитек хулгайд амтшиж, хулгайч нартай найзлах гэсэн байжээ. Тэгвэл оргодлуудыг дэмждэг бүхнийг шийтгэх хэрэгтэй! гэж жороо Жумабайгаар Такежанд хэлүүлжээ.

	Такежан, Майбасар нар энэ зүйлийг сонссоны дараа Жигитекийн дотроос 30 хүнийг баривчлахаар бүртгэхэд Караша, Каумен, Уркимбай, Каракан нар болон дээр үед малаа эргүүлж авсан бүхнийг баривчилжээ.

	Түүгээр ч зогссонгүй Базаралыг ч баривчлахаар бүртгэжээ. Тэгээд энгүүн ярилцаж суухдаа Майбасар:

	— Чи шуудангийн дээрэмдүүлснийг боддог уу? Шуудан явуулах өдөр Базаралы ирж бүгдийг мэдээд явсан шүү! Тэгээд тэр даруй гэртээ харимагц Адилхааныг мордуулсан юм. Нүдний өмнө түүний хэлээд явсан зэвүүн үг нь одоо хүртэл миний санаанаас гараагүй байна. Энэ бузар булай хэргийн гол гэмтэн нь Базаралы юм. Түүний гаднах хэлбэр нь номхон боловч дотроо ёстой зальтай хүн юм гэж хэлжээ. Такежан, Базаралыд хэд хэдэн удаа чадуулснаа санав.

	Эрс зоригт Базаралы хэрэв Балагаз цөлөгдвөл маргаашийн өдөр түүний хойноос, түүний төлөө тэмцэж хэрүүл маргаан үүсгэх нь зайлшгүй юм. Иймд Майбасар, Такежаны үгийг зөвшөөрч:

	— Таны санал миний бодолтой яг тохирч байна. Ёстой түүнийг цөлөх хэрэгтэй гэв.

	Байдалы «Жигитекээс гучин хүн баривчлахаар бүртгэгдсэн» гэсэн мэдээг сонсмогц Базаралыг өөртөө дуудуулж, хоёулаа ихэд удаан ярилцсан билээ. Байдалы нэлээд эртнээс нааш цээжиндээ хадгалж ирсэн нэг бодлоо илчилж:

	— Би хүүхэд байх цагаас эхлэн дан ганц санамсаргүйгээс болсон гасланг мэднэ. Хунаанбайн шатаасан түймэрт орохдоо ямагт санамсаргүй ордог байсан. Өнөөдөр бас нөгөөх л гай гамшиг дайрах гэж байна. Одоо л бодож санавал тэр зайлуулууд хулгайн төлөө биш, баатарлаг явдлыг гаргаж, эртний нэг өшөө хонзонг авахаар тэмцжээ. Ядуу хоосон хүмүүсийн дотор тэднийг харааж занасан нэг ч хүнийг үзсэн үү? Хулгайг гэж үзэхгүй! Харин өсөж бойжсон өөрийн төрөл, өөрийн дүү гэж үзнэ! Хунаанбайн энэ хэрэг одоо түүнийг бүрэн ухамсарлуулж байна. Уркимбай, Каумен нарыг хүртэл бүртгэжээ. Өөр хэн байна? Хэнийг энэ хэргээс үлдээсэн бэ? Хүн ёсоор оршин байхаа больсон уу? Замын хагаст хөөгөөд буцах уу? Такежан, Майбасарын алдааг бид давтах гэж үү? Юу гэх бол? Жигитекийн хэлүүлсэн үг нь энэ байна. Чи одоо мордоод Хунаанбайд очоод ир! Чи ч бас ярьж чадна. Чиний ярих чадвар ч хүрнэ. Хэрэв энэ хэргээ зогсоохгүй гэвэл битгий айгаарай! Бүгдийг хэлээд ир! гэв.

	Базаралы Байдалын бүх зан авир, хэлсэн үг бүхнийг зөвшөөрч очихоор болов. Гэвч эхлээд Харашохид очихгүйгээр Мусахул тийш чиглэв. Учир нь Жигитекийн хэлсэн гучин хүн нь хэн хэн болохыг энэ нутгийн хүмүүс мэдээгүй, зөвхөн тэдний дотор Каумен, Уркимбай нар байгаа гэдэг сураг халти мулт сонссон ажээ.

	Базаралы замдаа захирагчийн тасалгаанд орно гэсэн саналаа өөрчилж Жидебайг дайрав.

	Абай гэртээ байгаа ажээ. Тэр нь Такежан, Майбасар нарын шинэ хатгалгыг өчигдөрхөн сонсож:

	— Адгийн муу бадарчинтай адил дэмийрч олон түмний тайван байдлыг алдагдуулах нь ээ гэж ихэд зовж билээ. Тэгээд Ерболыг Мусахулд явуулж хэн хэн данслагдсаныг мэдээд ирэхийг даалгажээ.

	Базаралы саяхан ирж өөрийн үзэж харснаа ярьж суух үед Ербол буцаж иржээ. Тэр нь нүүр царай нь барайж ихэд гутарсан байдлаар орж ирэв. Абайг юм асуухад түгдэрч Базаралыгаас зовж байгаа нь илхэн байлаа. Иймд Абай нэлээд тоглосон байдлаар:

	— Сонсож мэдсэнээ бүгдийг хэл! Чи юунд зовж байна? гэж хэлсний дараа тэр нь тайвширч:

	— Энэ Такежан, Майбасар нар уу?.. Ард олныг хүйс тэмтэрч устгахаас нааш зогсохгүй нь ээ! гэж хэлээд нэр нь дансанд орсон хүмүүсийг тоолоход бүх насны турш хулгай хийж худал хэлж үзээгүй хөгшин залуу, өдий төдий хүмүүс орсон ажээ.

	Базаралын нэр орсон нь Абайд их жигшүүртэй санагдав.

	Тэгээд:

	— Юу гэнэ ээ? Тэр тэнэгүүд чинь юу гэж чалчиж байна?.. гэж ихэд уурсаж царай нь хав хар болж гэнэт хувирав.

	Базаралы өөрийн тухай анхдугаар удаа сонсож байгаа нь энэ билээ. Тэр нь айж сандарсан буюу гутарсны ямар ч тэмдгийг үзүүлсэнгүй. Харин чанга чангаар инээнэ. 

	Абай, Ербол хоёр энэ байдалд гайхаж түүний нүүр тийш ширтэн харвал буцлан байгаа уур хилэн нь ив илхэн харагдана.

	— Би өнөөдөр Байдалыгаас нэг хачин мэдээ сонссон билээ. Одоо миний ээлж болж дээ. Сүргээсээ тасарч ганцаараа гүйсэн хөх чоно шиг би юунд ингэж зовном? Би Такежан нарт хулгайч гэж хэлүүлэхгүй гэж зүгээр суусан юм сан. Балагаз нар бол хулгайч биш... хэрэгтэн биш... Абай та нар тэдний бүх хэрэг явдлыг сонсож мэдэж байна. Тэд ард олонд жигшигдсэн хулгайч нар байсан гэж үү? Аль хэлээч!.. гэж Абайн зүг харав.

	— Хулгайч биш.

	— Хэрэгтэн биш, таны хэлдэг зөв! гэж Абай, Ербол хоёр нэгэн зэрэг дуугарав.

	— Тэгвэл тэдний талд оролцож тэдэнтэй хамт цөлөгдөхгүй би юунд дэмийрч байгаа бил ээ? гэж хэлээд Базаралы үгээ таслав. 

	Ерболд ч их гомдолтой байгаа ажээ. Өнөөдөр Такежан нарын нүүр царайг харж зам зуур үүнийг бодсоор иржээ.

	— Ер нь Абай чи, өчигдөр эцэг чинь захирагч бол гэхэд болохгүй гэж юунд татгалзсан юм бэ? Чи бол ядахдаа ард түмнийг хайрлаж үзэж ийм жигшилтэй хэргийг үйлдэхгүй шүү. Бид одоо юу үзэж, ямар зүйлийг амсаж байна? Гэрт суугаад ичсэндээ болж газар дор орчих гээд байдаг юм. Чиний хийж бүтээсэн гавьяа чинь энэ үү? Хэлэхгүй байж яахин чадах бил ээ? гэхэд Базаралы түүний хэлснийг зөвшөөрч;

	— Чиний энэ хэлдэг чинь зүйтэй байна. Ядахдаа зөв хэргийг минь хамгаалж байна шүү дээ гэв.

	Абай юу ч хэлсэнгүй. Тэр нь захирагч болоогүйдээ гасалж байгаа хэрэг биш. Гэвч өөрийн биеэ эцгийн нөлөөнөөс тусгаарлана гэж үзэж Такежаныг захирагч болгохын эсрэг зогсоогүйдээ гасална.

	Нэг эхээс төрсөн ах нь гэж нэрлэгдэх боловч одоо Такежан хэрцгий, үл таних хүн мэт үзэгдэнэ. Ийм байдал үүнээс урьд ч өдий төдий удаа тохиолджээ. Тэдний харьцаа нь алхам бүрд ойлголцож ойртох замаар бус харин улам холдсоор байна. Тэрчлэн ирээдүйд түүнтэй олон удаа зөрөлдөж тэмцэх мэт санагдана. Тэмцлийн эхлэлт нь энэ болох байх. Үүнээс хойш хамтран сууж чадахгүй. Базаралыг хайрлана. Түүний эргэн тойрны ямар ч гэмгүй хүмүүсийг хайрлана. Энэ хайр нь үнэн болох ахул ханцуй шамлан орж тэмцэлдэнэ. Абай ийнхүү боджээ. Тэрээр хэсэг дуугүй байснаа:

	— Базаралы гуай зөв хэргийг чинь хамгаалахгүй бол эр хүн болж явахын нэр юу бил ээ? Такежан олон түмэнд биш хотод түшиглэдэг юм. Тэгвэл тэр хотод очих хэрэгтэй байна. Би маргааш Семей орно. Энэ хэрэг дуусан дуустал энэ хэргийн өмгөөлөгчийн нэг нь би байх болно гэв.

	Базаралы Абайг талархаж үнэхээр дотноор харна.

	Энэ хотоос эрсэн юмаа олсон юм шиг баярлан сэтгэл нь тайвширч тэр даруй явахаар завдан хоол идээд явахыг хүссэн боловч хоолыг хүлээсэнгүй, яаран мордоод Харашоки хүрэхээр явав.

	Үдэш Хунаанбайн хотод ирвэл Нурганымын гэрт гаднын хүнгүй байв. Гэвч Хунаанбай, үдэш Базаралын ирсэн тухай сонсоод өөрийн байгаа гэрт буухыг зөвшөөрсөнгүй.

	— Тэр урд талын гэрт оруулж хоол ундыг тэнд өгөх хэрэгтэй гэсэн юм байжээ.

	Базаралы зочдын гэрт ганцаараа сууж, үйлчлэгч эмэгтэйн хийж өгсөн цайг уусны дараа шууд Хунаанбайн гэрт очив. 

	Хунаанбай толгой нүцгэн зөвхөн бешпент өмсжээ.

	Нурганым үлгэрчин хүн юм. Хунаанбай залуу эхнэрээрээ үлгэр яриулан хөлөө илүүлж суугаа ажээ. Базаралы мэнд хүргэхэд түүнийг дуртай, дургүй хүлээн авав.

	Гэвч Базаралы энэ удаа ирэхдээ Хунаанбайн зан авирыг ажиглаж хянахаар ирсэн биш болохоор дөнгөж суумагц ярих гэж бодсон зүйлээ шууд ярьж эхлэв. Ичиж зовсон байдал түүнд юу ч алга. Их зоригтой байв. Уур хилэн ба шударга явдал нь түүнийг улам зоригжуулах мэт. Гялалзсан байдалд нь ярьж хэлж байгаа үг нь ч тохирчээ.

	Нурганым түүний нүүр өөд нүд салгалгүй ширтэн харж, царай нь нэг бол час улаан болж, эсвэл зэвхий цагаан болж өөрчлөгдөнө. 

	Базаралы эхлээд хэлсэн нь Такежаны тухай бөгөөд тэр нь «Ард олны гэмгүй хөгшид, нялх балчир хүүхдийг баривчлан зовоох гэж байна. Хунаанбайг хөгширсөн, дуулахгүй гэж боддог уу? Эсвэл тушаалаас огцорсон тул шийдвэрлэж чадахгүй гэж боддог уу? Ийм эцгийн амьд байх үед тэр Такежан, Майбасар хоёр тийм их хэргийг тийнхүү шийдвэрлэж байдаг яасан их зүрхтэй хүмүүс вэ?» гэж асуулт тавив.

	Хунаанбай хариу хэлж ядан, зөвхөн «Такежанд очсон уу? Түүнтэй ярилцсан уу?» гэж асуусан билээ.

	Базаралы, түүнд очоогүй боловч бүх хэрэг явдлыг бүрэн мэдэж, тэгээд юуны урьд энд ирснээ хэлэв. Данслагдсан хүмүүсийг тоочиж Байдалын хэл гэснийг хэлэв. «Такежан өөрийн дүүг өөрөө иддэг махчин» болоход хүрчээ. Явсан бүхэн үхэл тийш явж байна. Такежан энэ төрлүүдээсээ салж үхлийн хувцсыг ганзагалуулж, явуулаг л даа. Энд үгүйрэл хоосролд учирч үлдэх ямар ч хамгаалалгүй нялх нойтон хүүхдийн булшийг малтаг. Гэвч ийм энэрэлгүй дайсагналын хариу байх болов уу гэж боддог уу? Ээ дээ, үгүй байх аа» гэж хэлээд үгээ таслав.

	Хунаанбай түүний хэлснийг анхааралтай сонсож байснаа дургүйцэж «Хүчээ үзүүлэх гэж ирсэн юм шив дээ! Хүчийг хүн олноороо үзүүлдэггүй юм. Чи Такежанаас үзэж байх шив дээ. Тэгвэл түүнд очоод хүчээ шалгаад үз!» гэжээ. Маргаан төгсгөлдөө ойртож Базаралы хамгийн сүүлчийн онцлог үгээ хэлээд ажлаа дуусгажээ. Тэр үг нь егөөдөж хэлсэн «Такежан хэлсэндээ хүрэг. Бүү хайрла! Эцсийн өдөр зорилго нэгтэй, хийсэн хэрэг нэгтэй хүмүүс дайсагналын эсрэг арилшгүй өшөө хонзон хуримтлуулах болно. Тэгэхдээ хэрэгтэн нь Жигитек бус, үеийн үед дайсагнах болно» гэсэн үг билээ. Хор холбогдол нь хэний хүзүүнд үүрэгдэх нь тодорхой болжээ, хэлж сэтгэлээ онгойлгох гэсэн нь энэ юм... Өөрийн өмнөөс яриагүй байна. Үй түмэн Жигитек бий. Тэд ингэж хэлүүлж байна. Зөвхөн үүнийг Хунаанбайд айлтгахаар иржээ... Айлтгаж байгаа нь энэ юм.

	Хунаанбай үүнийг сонсоод:

	— Сайн байна. Чи үнэхээр хэлэх гэж иржээ. Нэлээд гүнзгийгээр хэллээ. Одоо үүгээр больцгооё гэв.

	Базаралы гарч явав. Хунаанбай ганц нүдээ аньж, хөмсгөө зангидан бодол бодсоор байна. Түүний царай нь эхнэрт нь өвлийн жавар шиг хүйтэн харагдана. Нүүрэнд арилшгүй тамга болсон хөгширсний тэмдэг тодхон байлаа.

	Нурганымын сайхан үлгэрийг дахиулсангүй, илүүлж байгаа хөлөө ч татаж авчээ. Бусад Тобыктыд олгоогүй чөлөөт байдлыг Базаралыд өгсөн билээ. Гэтэл түүнээс хатуу цохилт авлаа. Залуу эр шударга явдлаараа аль ч талаар ялж байна. Үнэнийг хэлбэл Такежан нар хэмжээнээс хэтрүүлжээ, тэгээд Хунаанбай бусдыг бодвол Базаралыд онцгой шүү дээ, хайрлах нь яасан бэ! гэж хэлээд санаа алдав.

	Жигитекийн эсрэг хандуулсан уур хилэнгийн нэг үзүүр нь өөрт нь байгаа нь үнэн хэрэг. Гэвч Базаралы шиг хүмүүсийг нэр зааж өгөхөд Хунаанбай байгаагүй юм. Одоо энэ эрийн биеийг шууд хэрэгт оруулахаас хайрлаж байгаа тул агшин зуур сэтгэл зовсон байдлыг үзүүлсэн боловч дараа нь дахин хэрцгий байдалдаа эргэж оржээ. Түрүүн ч Базаралы, Жигитекийнхэн тэмцсэн.

	Хунаанбай ийнхүү санаа хоёрдон суугаа ажээ. Хоол идсэний дараа Базаралы зочдын гэрт ганцаараа унтав. Сүүлийн хоёр гурван хоногийн турших уур хилэн нь Хунаанбайд хэлсэн үгийн дараа бага зэрэг хөнгөрсөн юм шиг болов. Уур хилэн нь буцалж нойр хоолгүй өнгөрүүлсэн өдрүүд өнгөрч одоо орон дээр дөнгөж хэвтмэгц шууд унтжээ.

	Хэчнээн унтсаныг мэдэхгүй. Гагцхүү хав харанхуй гэрт цочиж сэрээд ажиглавал яг дэргэд нь нэг хүн зогсож байлаа.

	— Чи хэн бэ? гэж асуухад

	— Битгий сэжиглээрэй! Би байна гэсэн чимээ гарав. Нурганымын дуу ажээ.

	— Чи чинь энд юу хийж яваа вэ? гэж Базаралы толгойгоо өндийлгөхөд Нурганым айж сандарсангүй. Харин аяархан инээмсэглэн:

	— Хүлээгээрэй! Чамайг үзээгүй байхдаа чамд сэтгэлтэй болсон юм... Хунаанбай өөрийн яриагаар биднийг холбосон юм гэж хэлээд Базаралыг чангаар тэвэрч үнсэв. Базаралы ч юм хэлсэнгүй. Энэ хоёр янаг дурлалын халуун илчийг гарган гурав дахин үнсэлцэв. Түүний дараа Нурганым яаран босож явахаар завдахад Базаралы түүнээс хагацаж ядан хамт босож:

	— Чи минь! Тайван байгаа зүрх сэтгэлийг минь үймүүллээ. Одоо юунд явах гээд байна вэ? гэж хэлээд дахин тэврэв. Гэвч энэ удаа Нурганым түүнээс биеэ зайлуулаад:

	— Хаана явсан ч сайн яваарай! Би чиний төлөө бүх амь нас хүсэл мөрөөдлөө зориулна, Базаралы минь! гэж дахин нэг удаа яаран үнсэж хоромхон зуур алга болов. 

	Ирсэн ба явсны хоорондохь хугацаа нь ганц мөч юм. Ганц энэ мөчийн дотор бүх хорвоо ертөнц Базаралыг талархаж байх шиг болов. Нурганым ч сэтгэл дүүрэн баяртай буцжээ. Энэ баяр бол амьдралынхаа турш хамгийн анх удаа үзсэн янаг дурлалын баяр нь билээ.

	Хэдхэн өдрийн өмнө Хунаанбай, Базаралын гоолиг сайхан биеийг магтаж тийм биетэй болж төрсөнд бахархаж байсан билээ. Өнөөдөр орой хэдий нүдэн дээр нь боловч ийм эрчүүлд энхрийлэл хэрэгтэй гэдгийг хэлсэн юм. Тэгэхдээ аль аль тохиолд хөлөө хэрхэн хазгай гишгэсэн ба түүнийг яахин магтсанаа ч анзаарсангүй.

	Абай, Ербол хоёр хотод ирсээр нэлээд хоног өнгөрөв. Хунаанбайн хүүхэд хотод ирвэл Танибай баяны гэрт буудаг билээ. Семей хотод Абайгаас түрүүлж ирсэн Такежан тэднийд буужээ. Тэнд Майбасар, хэлмэрч зарлага нарын хамт олуулаа байсан учир Абай, Ербол хоёр Семей хотоос тусгай байр эрж олов.

	Хотын гол дунд Карим гэдэг номхон даруу зантай худалдаачин байдаг билээ. Хүүхэдгүй, эхнэртэйгээ хоёулхнаа бөгөөд гурван тасалгаа бүхий байшинтай юм. Абай тэднийд буув.

	Хотын дотор морь унаж явах нь эвгүй юм. Бага насандаа хотод хүмүүжсэн Абай хотын тэр байдалд зохицуулан тусдаа морь унахаа больж чаргаар явдаг болов.

	Ерболын унаж ирсэн тарган бор моринд чарга хөллүүлж хоёр залуу зэрэгцэн суугаад хар хурдаар давхицгаана.

	Хэдий нартай цэлмэг өдөр боловч хүйтэн жавартай бөгөөд гудамжнаа дагтаршиж хөлдсөн гялгар цас бор морины хөлд хяхнан дуугарна. Тэд Семей хотын нэртэй өмгөөлөгч буурал толгой Андрейнд очиж явна.

	Абай Семейд ирсэн өдрөөс эхэлж Жигитекийн талын хүмүүсийн ажилд идэвхтэй оролцож эхлэв. Энэ өдрүүдэд хот Тобыктоор дүүрсэн ба олонх нь Жигитек, Иргызбай нар байлаа. Такежан нарын ноёд үүний урьд данслагдсан Жигитекийн талын гучин хүний тухай асуудлыг боловсруулж өөрсдийн хэлснийг нотлоод зохих газарт нь явуулна гэж шүүхийн түшмэд ба төлөөний сайдад бичиг баримт зөөж гүйлдэнэ.

	Жигитекийн талынхны толгойлогч нь Бөжейн хүү Адил юм. Гэвч Адил ба түүний зөвлөгч нар нь албан ажил, конторын журам горимыг мэддэггүй учраас хэдийгээр түрүүнд ирсэн ч учрыг нь олсонгүй ажээ.

	Абай юуны урьд тэдний ажлыг эмхэлж эхлэв. Баригдсан Балагаз, Адилхаан нарын ар тэр, эхнэр хүүхдүүдийн өмнөөс өргөдөл хүсэлт гаргуулав. Тэгээд ямар ч газруудад очсон ч маргах бичигтэй болов. Такежан ч орох гарах газруудыг сайн мэддэггүй гэдгийг Абай сайн мэдэж байв.

	Гэтэл түүнд энэ талаар тусалж зөвлөгөө өгдөг хүн Танибай байв.

	Абай Танибайнд зориуд хүн явуулж:

	— Хэрэв Такежан Хунаанбайн хүү юм бол, би ч бас хүү нь байна. Манай түшмэл энэ удаа алдар гавьяа байгуулж сайн нэр түр олох гэж ирсэн биш, харин өөрийн ба эцгийн нэр алдрыг гутааж олноос хараал авах ажлаар ирэв. Чухам энэ удаа үндэсгүй худал нэр алдар хөөж төрөл садан ардыг хохируулахаар ирсэн Такежанд тусалж болохгүй! Үнэхээр тус хүргэхийг бодвол Такежаныг зогсоох талаар оролдвол сайн! гэжээ. Энэ нь Такежаны талыг аль болохоор сулруулах гэсэн явдал юм. Тэгээд Танибай өөрөө Абайд ирж уулзаад учрыг ойлгож Такежаныг дэмжихээ болихоор болов.

	Үүний зэрэгцээгээр Абайн бас нэг том арга хэмжээ нь өмгөөлөгч хөлслөх явдал байлаа. Мужийн том өмгөөлөгч Ахбас Балагазын хэргийг хүлээн авч тэдний талын хүмүүсийн өргөдөл гомдлыг цугларуулан өөрөө янзлан бичиж зохих газруудад нь явуулж байв.

	Абай, Ербол хоёр Ирчис голын яг эрэг дээр байгаа дан чулуун байшингийн цонхны дэргэд ирж зогссоноо дотогш оров.

	Ахбасыг эд анх удаа үзэж байгаа юм. Нүүр царайны байдал нь хэдий хөгширсөн хүний шинжгүй боловч үс нь цав цагаан, буурал сахалтай юм. Өндөр том биетэй толгой ба нүүрийн бүтэц нь цэвэр үзэмжтэй ажээ. Хэлбэр нь ухаантай хүний шинжийг харуулж байна. Нүдний шилийн цаанаас харагдаж байгаа тунгалаг цэнхэр нүд нь суурьшил төлөвтэйгөөр эргэн тойрон ажиглаж харна.

	Энэ байшинд Ахбасаас гадна хар үстэй нахиу хамартай хэлмэрч Абайг хүлээж авав. Тэр бол хөнгөмсөг зантай боловсрол дорой хүн юм. Үүний сайн тал нь орос хэл сайн мэддэг байжээ.

	Абай Ахбастай мэндэлж суух завсар том тасалгааны доторх номуудыг ширтэнэ. Том тасалгааны дөрвөн ханыг дээд дээвэрт нь тултал ном хураажээ.

	Абай ярианы завсарт энэ номуудыг ширтэж нүд салгалгүй харна. Абай нэг хүнд, нэг байшинд ийм олон ном байдгийг анх удаа энд үзжээ. Абай, Ербол хоёр гарын үсэг зурж Жигитекийн талын хүмүүсийн хэргийг өмгөөлсөн тухай өргөдөл бичгийг Ахбасад барив.

	Эд юуны урьд Базаралы, Каумен, Уркимбай нар ял зэмлэлгүй хүмүүс гэдгийг бүх талаар нотолжээ. Хэлмэрч Абайн оруулсан өргөдлийн тухай орчуулж танилцуулсны дараа Ахбас, Абайн гарал үүслийн тухай асуув. Абай өөрийгөө Хунаанбайн хүү гэж хэлэхэд өмгөөлөгч гэнэт гайхсан хүний байдлаар эргэж хараад урд нь байсан өргөдөл бичгүүдийг уудалж нэг юм эрж эхлэв.

	Тэр түшмэл Такежан ба Абай хоёрын эцгийн нэр адил байгаад гайхжээ. Үүний учрыг асууж танилцаад Абай, Такежаны төрөл дүү болохыг мэдэхэд бүр ч гайхав.

	— Чиний төрөл садан чинь эдэнтэй заргалдаж ялтай гэж үзэж байхад чи эднийг өмгөөлж, ялгүй гэж хамгаалдаг чинь юу вэ? гэж өмгөөлөгчийн асуухад:

	Абай хэлмэрчдээс түүнийг ойлгож:

	— Үнэхээр тийм, түшмэл бид хоёр бол нэг эцгийн хүүхэд юм. Тийм төрөл хүн учраас ч ойр сууж түүний бүх муу явдлуудыг би сайн мэдлээ. Олон түмэнд шударга биш албадлага хүчирхийллийг хэрэглэсэн учраас түүнийг хэлэхгүй байж чадсангүй. Хүн хүний төлөө санаа зовох зарчмын ёсоор зориуд энэ тухай мэдэгдэх гэж ирлээ. Би ямар ч эрх ямбагүй, бас энэ хэргийг хөөцөлдөх гэж хүнээс хахууль авсан хүн ч биш, хэрэгтэн Каумений хүүтэй төрөл садны талаар ямар ч холбоогүй юм. Миний нөхөр энэ Ербол ч тийм хүн, бид хоёр шууд үзсэн харснаа хэлэхээр ирлээ. Энэ тухай бид өргөдөлдөө бичсэн. Хэрэв хуулийн байгууллага энэ хэргийг бүх талаас нь магадалж мэдэхийг хүсвэл чухам бид нарын зэрэг хэнд ч тал тохой татдаггүй шууд шулуун хүмүүсээс лавлаж асуух нь зүйтэй гэж үзэж байна.

	— Бидний оруулж байгаа өргөдөл гомдолд энэ талаар тодорхой бичихийг танаас хүсэж байна гэв.

	Энэ өдрийн ажлын гол нь энэ байсан бөгөөд өмгөөлөгч Абайн үгийг сайн ойлгож түүний зүг баяртай ширтэв. Хэдий нүүдэлчин бүдүүлэг ардын хүү боловч хүн чанар, хүний төлөө санаа зовох гэх зэрэг утга учиртай үгсийг хэлж байна.

	Ахбас өмгөөлөгч боловсролтой, хатуужиж хашир суусан хүн боловч хасагт саявтар ирсэн учраас энэ ардын байдлыг сайн мэддэггүй байлаа.

	Өөрөө эртхэн үед Петроградад байсан бөгөөд залуудаа хаант засгийг эсэргүүцэж нийгмийн ажилд бага ч гэсэн оролцож явжээ. Тиймээс Петроградад байлгахгүй болгоод өөр газар шилжүүлжээ. Сүүлийн үед тэр нийгмээсээ бүрмөсөн тасраад ганцаараа үлджээ.

	Тэгээд зах хязгааруудад сууж хуучин хийж байсан өмгөөлөгчийн ажлыг дахин сэргээж явуулах зөвшөөрөл аваад тайван амьдралд орсон юм.

	Олон жилийн турш Ижил мөрний сав газруудад мөн Урал ууланд яваад сүүлийн 2—3 жилд Сибирьд нутаглажээ.

	Ахбас өмгөөлөгч эрдэм шинжилгээний ажлаар оролддог хүн учраас сүүлийн үед хасаг мэтийн ардуудын хэв заншил, ёс журмыг судлахаар материал цуглуулах болжээ. Хэдийгээр эрх ямба нь дорой боловч энэ хотод боловсролтой хүн энэ ажээ.

	Өргөдөл гомдолтой холбоотой өмгөөлөгчийн тавьсан хэдэн асуултуудад хариулт өгч дууссаны дараа Абай бас номуудыг ширтэж харав. Түүнийг гайхан сонирхож суугаад:

	— Эд хөрөнгийн дотор ёстой үнэтэй эрдэнэсийн зүйл энэ шив дээ! Хэчнээн гоё, хэчнээн сайхан юм бэ? гэв.

	Хэлмэрч Ахбасад Абайн үгсийг орчуулж өгөв.

	Абай ойр байгаа хэдэн номуудыг харж байгаад:

	— Энэ номууд хуулийн ном уу? Өөр юмны тухай бичигдсэн номууд болов уу? гэж асуув.

	Тэр нь Пушкиний ботиуд байжээ.

	Өмгөөлөгч анхандаа ойлгуулахыг хичээж «Эд бол хууль биш яруу найрагчдын бичсэн шүлгүүд...» гэж хэлээд сүүлдээ гараараа дохиж: — Чи мэдэхгүй... чамд түүнийг ойлгуулахад хэцүү гэв. Тэр нь «Яруу найрагч гэдэг бол Киргиз мэт ардуудад байхгүй учир тийм ойлголт ч байхгүй» гэж бодоод хариултыг тийнхүү товчхон хэлжээ.

	Абай хэлмэрчээс асууж мэдэх гэсэн боловч цаадах нь «Яруу найрагч» гэдэг үгийг хасгаар орчуулж чадахгүй учир: Дуучин, дуучны ном гэж буурал толгой шиг товчхон хариулав.

	Абай дуучин гэдэг хариултад ханасангүй:

	— Юу гэнэ ээ? Дууч гэнэ үү? гэж дахин лавлаж асуув. 

	Хэлмэрч Абайн тэр хэрэггүй үгийг зогсоохыг бодож:

	— Чи ойлгохгүй, мэдэхгүй гэж энэ хүн хэлж байна гэв. 

	Абай түүнд атаархаж, ёжлон инээмсэглээд:

	— Энэ хүн бол боловсролтой хүн юм. Бид нар ч өөрсдийгөө юмны учир явдлыг ойлгож чаддаг тэргүүний залуучууд гэж ойлгодог. Хүн хүнтэйгээ харилцах харилцааны хэрэглүүр хэл юм даа! Хэл мэдэхгүй учраас бие биедээ амархан ойлгуулж мэдэж болох зүйлүүдийг хэцүү бэрх шиг үзээд байгааг харав уу? Ингэж суухад бид хоёр хүн шиг биш, хоёр өөр төрлийн адгуус шиг байна. Тариачны туранхай морь хээр талын тэмээ хоёр дайралдсан шиг байна уу даа? Ямар байна? гэв.

	Ербол тэсэж чадсангүй инээд алдав. Ахбас Абайн хэлсэн үгнүүдийг мэдэхийг хүсэв. Абай ч хэлмэрчид энэ үгийг минь дамжуулж өгөөрэй гэв. Ахбас Абайн үгийг гүйцэд сонсож инээгээд:

	— Зөв, зөв ярьж байна! Тариачны морь тэмээнээс үргэнэ. Тэмээ ч гэсэн түүнд хавьтахгүй. Бидний байдал түүнтэй төсөөтэй юм гэж бас инээж гэвч зөвхөн бид хоёр тийм биш, одоо үед Оросын хаант засгийн хууль журам ба Киргизийн хээр тал дахь бүх байдал цөм тийм байна. Чи зөв сайн хэлж байна гэв.

	Энэ өдрөөс хойш Абхас Абай хоёр олон удаа уулзаж ярилцдаг боллоо.

	Энэ завсар хөдөө байгаа айлуудад үймээн дахин хүчтэй болов. Такежаны дансалж өгсөн гучин хүний бас хэд нь баригдаж шоронд оров. Базаралы, Хараша хоёр оргож явна гэж дуулдаж байв.

	Хөдөө айлуудын байдал улам хүндэрч хэмжээнээс хэтрэхэд Байдалы ч тэсэж чадсангүй хотод иржээ. Тэр хаалга бүхнийг тогшиж яваад эцэст Абайд ирж үнэнээ тоочиж:

	— Абай хонгор минь, гудамжинд явахаар морь үргээд урагш явахгүй юм. Гэрт орохоор энэ нэхий дээлтэйгээ хаалгаар багтахгүй юм. Хэрэв орвол муу гутал халтирч тогтохгүй, хүнтэй нь уулзъя гэвэл хэл чихгүй дүлий мэт дохилцохоос өөр харилцаж чадахгүй, хөдөөгийн хөөрхий хүнд хот гэдэг чинь шорон шиг байна даа! Мөсөн дээгүүр туулгасан хөгшин тэмээ шиг бүдрэн халтирч явна даа гэв.

	Сонсож байсан хүмүүс инээлдэв. Гэвч Байдалы инээдэмтэй хэлсэн боловч үнэн зовлонгоо хэлсэн юм.

	Энэ өдрөөс эхлэн Абай Жигитекийн талыг өөрөө удирдаж зохион байгуулж эхлэв. Бүх ажил явдлаа Ахбастай зөвлөж, түүнтэй хамт шинэ арга замуудыг олж байв.

	Такежан нар хэдийгээр шинэ хүмүүсийг шоронд оруулж байгаа боловч өмгөөлөгч оролцохын хамт хэргийн байдал өөр болж эхлэв. Бас саяхан нэг удаан үргэлжилсэн ярианд Ахбасад Абайн тайлж өгсөн нэг зангилгаа бүх хэргийн учрыг зөв шийдвэрлэхэд тус нэмэр болов.

	Абай энэ ярианд: Балагаз нарын явдал хулгай биш, дээрэм ч биш гэж олон талаар нотолсон юм. Мал хөрөнгө үр тэжээлтэй газар нутгаа алдаад өлсгөлөн ядууралд учирсан олон түмний аж амьдралыг хэлсэн юм. Бас зудад олон ард хүндээр хохироход цөөн тооны хэсэг хүмүүс яагаад хөнгөн өнгөрснийг ярьсан юм. Тэрчлэн Балагаз нар мал авахдаа олон түмэн ядуучуудаас авалгүй гагцхүү баян чинээлгүүдээс аваад түүнийгээ ядуу өлссөн ардуудад хувааж өгснийг хэлэв.

	Ахбас энэ тухай сонсохдоо гүн бодолд оров. Олон үндэстэн ардуудын бичиг зохиолыг уншсан боловсролтой хүн өнгөрсөн үеийн байдлыг дурсав. Европын Робин Гуд, Карлмоор, Жакерня оросоос Владимир Дубровский, Сохати... нарыг дурсав.

	Энэ яриа болсон өдөр Абайг шөнө дунд хүртэл явуулахгүй чөлөөтэй яриулж, сонсоод шинэ арга замуудыг зааж өгөв.

	Тэгээд шоронд байсан Балагаз, Адилхаан нарын байцаалт ч шинэ замд оров. Тэдний ар талаас ирсэн эхнэр хүүхдийн хүсэлт гомдол ч явцтай байв. Тэгээд цөөн хоногийн дотор гүтгэлгээр баригдсан Каумен, Үркимбай, Базаралы, Харахаан нар цагаатгагдаж суллагдав.

	Жигитекийн тал ар талдаа мэдэгдэж баярлацгааж байв.

	Такежан энэ тухай сонсоод Абайд зориуд хүн явуулж «Одоо болих хэрэгтэй, тэр яагаад над ийм хор хийхийг бодож байгаа юм бэ?» гэж загнажээ.

	Бид хоёр эцэг эхийн өмнө төрөл болбол гүйцлээ. Харин ийм олон ардыг хайр гамгүй хохиролд учруулж ялд оруулснаас хойш одоо надаас үг асуусны хэрэггүй гэв.

	Абайн хариу дээр бас хэд хэдэн гүтгэсэн үгнүүдийг нэмж Такежан Хунаанбайд хүн явуулжээ. Эцэг нь Абайд: «Түргэн буцах хэрэгтэй. Захирагч болохыг өөрөө зөвшөөрөөгүй байж одоо Такежаныг доголдуулахыг оролддог нь юу юм бэ? Гараа татах хэрэгтэй» гэж хүнээр хэлүүлжээ.

	Гэтэл эцгийн энэ үгийг Абай бүх ажлаа нэгэнт янзалж дууссан үед сонсов. Ажлаа зогсоосонгүй.

	Гэвч муж ба районы ноён хуулийн хүмүүс бүх хэргийг өмгөөлөгчийн хэлснээр болгосонгүй, чухам өөрсдийн гар биеэр хэрэг хийгээгүй хэдэн хүмүүсийг султгасан боловч, Балагаз, Адилхаан нарыг хатуу барьсаар байлаа. «Өлсгөлөн, ядуу хоосролын улмаас аргагүй болж хийсэн хэрэг» гэх тутам хатуурсаар байв.

	Оросын дотор гарч байгаа тариачны бослогыг бодохдоо эд нар энэ хэргийг харин ч хамгийн хүндээр шийтгэхийг бодов. Хааны хуульд том хэргийг ямар ч өршөөлгүй хатуу үзэх ёстой. Зөвхөн одоохондоо бүрэн ойлгож танилцаагүй байгаа хээр талын хэрэг учраас бас өргөдөл гомдол гаргагсад олширсон учраас хатуу арга хэмжээ авч чадсангүй. Хэдий тийм боловч гучин хүнээс арваад хүнийг шийтгэв. Энэ шийтгэлийг анх сонсоход их хатуу байлаа. Балагаз, Адилхаан нар бүх насаараа цөлөгдөх юм гэж дуулдаж байв. Энэ талаар Ахбас, Абай хоёр бүх аргаар оролдож нэлээд хөнгөлөлтүүдийг үзүүлэв. Түүний үр дүнд Балагаз Адилхаан нар зөвхөн Эрхүүд цөлөгдөх болов. Тэдний хойноос хотод ирсэн ах дүү нар нь уйлж салах ёсыг гүйцэтгэхдээ бүрмөсөн биш, түр салах ёсыг гүйцэтгэж: «Зохих хугацаа өнгөрсний дараа нутагтаа дахин буцаж ирэх болно» гэж ирээдүйн найдварыг хэлж салав.

	Абай ажлаа дуусгаад нутагтаа буцахаар өмгөөлөгчтэй салах ёсыг гүйцэтгэж уулзахаар ирэхэд Ахбас өмгөөлөгч Абайд:

	— Чи хэдий залуу боловч ухаантай хүн байна. Ард түмнийхээ төлөө санаа зовдог чинь сайн чанар юм. Гэвч үнэхээр тэр олны төлөө ба өөрийн төлөө анхаарал тавьдаг юм бол сурах хэрэгтэй! Боловсрол олж авах хэрэгтэй! гэж зөвлөгөө өгөв.

	Өмгөөлөгчийн энэ зөвлөгөө нь Абайн хүсэл мөрөөдөлтэй яв цав нийлэв.

	— Сурах хүсэл их байна. Гэтэл ямар замаар сурах вэ? Бага сургуулийн нас хэтэрсэн... бусад ямар сургууль байна. Зам зааж зөвлөгөө өгнө үү гэв. 

	Ахбас өмгөөлөгч: түүнд настай болсон явдал сурч боловсроход саад болохгүй. Нас нь дөч хүрсэн ч өөрийн санаачилгаар оролдож боловсрол олоод эрдэмтэн болж гарсан хүний нэрийг дурдав. Бас боловсролыг заавал сургуульд суралцахгүйгээр ч олж болох тухай зөвлөж ярив.

	Абай дахин буцаж ирэхээр тогтож өмгөөлөгч хөлсний багш олж өгөхөөр болов. Гэхдээ Абайд өөрийн санаачилгаар тэсвэртэй байж их хөдөлмөрлөж сурах хэрэгтэй болсон ба тэгвэл шинжлэх ухааны үүд онгорхой юм гэдгийг хэлэв.

	Залуу Абай хүсэл мөрөөдөлдөө хүрэх замыг олсондоо баярлаж, түргэн гэр орондоо очоод эцэг эх, эхнэр хүүхдийн зөвшөөрлийг авч бэлтгэлээ хангаад буцаад ирэхээр явлаа.

	Жидебайд ирснээс хойш Абай тийм их удсангүй Дилда ба эхийгээ амархан зөвшөөрүүлсэн ба бусад хүмүүстэй зөвлөж ярилцсан ч үгүй. Сүүлийн өдрүүдэд Мырзахааныг хотод Каримын гэрт явуулж өвлийн идшинд алах малаа хүргүүлэв. Хэрэглэх зардалд өвлийн идшинд алсан малын арьс ширийн хамт хэдэн бод мал туулгав.

	Одоо өөрөө ч явахад бэлэн болжээ. Энэ зун Дилдагийн гуравдугаар хүүхэд нь төрсөн бөгөөд жижигхэн биетэй улбар шар царайтай Авдирахман энэ үед инээж хөдөлж чадахаар болсон юм.

	Абай энэ хүүхдээ энхрийлэн дотно үздэг байлаа. Бүх биеийн мах ба нүүр царай нь гоолиг цагаан бөгөөд нүүр нь дугариг биш гонзгой, нимгэн хөрстэй юм.

	Хар хөмсөг нь хар нүдэнд хачин тохирчээ. Бүх биеийн бүтцэд ямар нэгэн эелдэг охины шинж тэмдэг ил байна.

	Дилдагийн бүх хүүхэд нь эхээ дуурайсан бөгөөд эхтэйгээ адил цөм цагаан шар юм. Хэдий тийм боловч энэ хүүхэд нь сайхан биетэй бөгөөд хүний хайр дурыг өөртөө татаж байдаг юм.

	Абай Дилдатай салах ёсыг тусдаа гүйцэтгэв. Олон үг солилцож ярилцсангүй, бие биедээ хайртай дуртай болохыг царайгаараа ойлголцсон бөгөөд үг цөөнтэй Дилда ганц хүсэлт хэлсэн нь:

	— Хөгшин эх, нялх хүүхдүүд чинь бий, намайг бодохгүй ч гэсэн тэд нарыг санаж яваарай! Их сануулж хүлээлгэхгүйгээр ирж байгаарай! гэж инээмсэглэв.

	Абайн явж байгаа явдалд Дилда тийм их санаа алдаж гуньхрахгүй бололтой. Ер нь ч тийм заншилтай бөгөөд бодсоноо санаанд хадгалж явахгүй. Хэрэв тийм санаа байвал доор нь шууд хэлдэг байсан. Абай эхнэрээ энэрэнгүй байдлаар харж далан дээр нь алгадаж:

	— Би дэмий тэнүүчилж явах гэж байгаа биш, хүний сайн сайхан чанарыг эрж олох гэж явна. Зөвхөн түүнийг олговол болно гэв.

	Абдарахманыг хувцаслуулж гартаа аваад эхийн гэрт оров.

	Энэ үед нэлээд настай болж өтөлсөн Улжан орж ирсэн хүүгээсээ нүд салгалгүй удаан ширтэж харав. Абдарахманыг аваад духыг нь үнэртэж Дилдад өгөв. Тэгээд үл мэдэгдэм санаа алдаж, Абайг өөрийн дэргэд ойртуулж суулгаад үнсэв. Өтөлж эхэлсэн эхийн нүүр царайд эх хүний сэтгэлийн нэг долгио харагдаж:

	— Хонгор минь, чамайг эмэг эх чинь ганц хүү минь гэдэг билээ. Эргэн тойрон байгаа бусад үр хүүхэд нь нэг тал болоход чамайг өөр нэг тал гэж үздэг байсан. Чиний санаанд байна уу? Үгүй юу? Нас барахын өмнө өвчилж байгаад орой бүрэнхий болсон үеэр нэг хүсэлт хэлсэн юм даг. Бусдын хар санаа, хайр сэтгэлгүй хатуу чанарыг энэ хүүд минь бүү өгөх болтугай! гэж бурхандаа залбирсан бил ээ, гэж үгээ таслав. Эмэг эхийн хэлсэн тэр үг Абайн санаанд илхэн байдаг бөгөөд эх нь тэр үгийг баахан өөрчилж хэлснийг ч ойлгож байна.

	Улжан хэсэг дуугүй бодол болж сууснаа:

	— Чиний ёстой амьдрах цаг чинь байна: Ямар замаар явсан ч санасан хүссэндээ хүрээрэй. Үүнийг одоо чи өөрөө ч биднээс илүү ухамсарладаг болсон. Бид чиний хөлд ороолдохгүй, сайн яваарай! гэв.

	Абай нялх хүүхэд байсантайгаа адил эхээ тэвэрч үг дуугүй салах ёс гүйцэтгэв.

	Ербол хоёулаа гадаа гарч мордоход айлын бүх хүмүүс хамт гарсан, чухам явахаар хөдлөхийн өмнө Улжан морин дээр байгаа Абайг өөртөө дуудаж:

	— Абай минь замд Тойгулын айлд очоод яваарай. Эцэг чинь тэнд худ болохоор явжээ. Энэ айлын хүн цөм чамайг ирээрэй гэж хэлүүлсэн байна. Би юунд тэнд чирэгдэж явах юм. Хэрэв чи очихгүй бол бидэнд гомдоно шүү. Чи замдаа ороорой гэв. 

	Абай тэнд очихоор болов. Тэгээд үдэж гаргасан хүнтэй дахин салах ёс гүйцэтгэж замдаа оров. Улжаны хэлсэн Тойгулын айл яг замд биш нэлээд тойруу бөгөөд Орда уулын бэлд байгаа юм. Гэвч Семей хот ороход тэр Жидебайгаас ойр байдаг билээ.

	Тойгулы Мамай отгийн хамгийн тэргүүн баян юм. Өвөл сайн өнгөрч мал тарган байсан учраас Тойгулы худ болох хүмүүсийн ирэхийг зөвшөөрч цаг тогтоожээ. Хунаанбайн тал хүүхэн авна, тэр хэлэлцсэн ёсоор Хунаанбай нар сүй тавихаар иржээ.

	Абай, Ербол хоёр ч замдаа энд ирэв. Хунаанбайтай хамт үеийнх нь Харатай, Жахип, Жумабай нарын зэрэг хөгшид дагалдан ирсэн байв.

	Тойгулын гурван тасалгаатай байшин нь пиг дүүрэн хүнтэй бөгөөд тэд наргиантай шуугиантай байлаа. Гаднаас орж ирсэн Абай нар чимээгүй сууж бусдын яриаг чагнав.

	Настайчуудын яриа нь олон юмыг хамарч байснаа эцэст нэг үеийг нөгөө үетэй зэрэгцүүлэн ярихад шилжив.

	Хараатай өөрийн хүүхэд бага нас ба эцгийн үеийг дурсаж яриад одоо үеийн хүмүүсийн ядуурал хоосролын байдалтай байгааг ярив.

	Абай энэ үед инээмсэглэж түүний эсрэг ярив.

	— Өнгөрсөн үеийн сайн нь юу байсан юм бэ? Зэргэлдээ байсан нэг төрлийн хоёр отгууд хоорондоо довтолж дээрэмдэн тонох нь зогсдоггүй байсан, наад зах нь өвгөд, эмгэд, эхнэр хүүхэд ч тайван амарч, тавтай сууж хоол ундаа ч бүрэн ууж идэж чадахгүй байсан юм. Чухам энэ байгаа Сыбан, Тобыктын хооронд Тобыкты Семейн хооронд ганц нэгээр явж харилцаж болохгүй аюултай байсан, тонож дээрэмдээд алчихна гэж үргэлж айн сандарч нуугдаж явдаг байсан даг. Тийм юмны юу нь сайн байгаа юм бэ? гэв.

	Абайн энэ эсэргүүцлийг настайчууд зөвшөөрсөнгүй, харин өнгөрсөн үеийн сайн сайхан байдлыг олон талаар нь нотолж, малтай баян байсан хүмүүс нь том биетэй байсныг хүртэл тоочиж ярив.

	Тэдний ярианд Хунаанбай ч оролцоод бас нэг том баримт хэлэхдээ:

	— Үе өнгөрч одох тутам галав юүлж ертөнц эцэс болох цаг нь улам ойртох ёстой. Тэрчлэн хүмүүсийн ч зан заншил өөрчлөгдөх ёстой, бидний үе бол өөр зүйлүүдийг хэлэхгүйгээр ганц зүйлийг хэлбэл Мухаметын үед ойролцоо юм. Нэг алхам ойр байсан бол илүү байх ёстой ч юм гэв.

	Абай энэ үгэнд ч хариулт тавив. Чухам энд Абай харилцан дуулах дуучны адил маргалдан тэмцэхийг хүсэж байв. Түүний сэтгэл санаа уул оргил өөд тэмүүлж байв. Тэгээд:

	— Сайн сайханд алс ойр гэх явдалгүй юм. Жишээ нь Ала-таун орой нь наранд ойролцоо юм. Гэтэл түүний оройг мөнх цас дарж байна. Харин түүний бэлээр нь янз бүрийн цэцэг жимс ургана. Ан амьтан цөм тэндээс хооллож амьдарч байна. Та нар Мухаметэд Абуталибаас ойргүй шүү дээ. Тэр бол эцэг нь юм. Гэтэл Абуталиб тэсрэг шашинтан байсан юм гэв.

	Байшин дүүрэн суусан хүмүүс хөхрөлдөн инээлдэв. Хунаанбай зэвүүцэн уурлаж;

	— За боль гэв.

	Абай гайхсандаа хоёр гараа тэлж чимээгүй болов. Настайчууд цөмөөрөө ялагдсанаа ойлгов. Үүнээс хойш хүмүүсийг наргиж шуугих, юм бүхнийг ярьж хөөрөх нь зогсож чимээгүй болцгоов. Абайн хэлсэн үгийг зөвхөн Хараатай талархсан бөгөөд, тэр хажууд нь сууж байсан Жахипыг түлхэж, аяархан дуугаар:

	— Энэ чинь нэг ч алхуулахгүй байх шив дээ, хаашаа хөдөлсөн ч барьж авахад бэлэн байна шүү! гэв.

	Удалгүй мах гаргаж хоол идэцгээв. Абай, Ербол хоёр явахаар хувцаслаж эхлэхэд Хунаанбай ч дагаж гадаа гарлаа. Хунаанбай гадаа гармагц Абайг дуудаж ойр байсан нэг довын орой дээр гарч суув.

	Эцэг хүү хоёр тус тусдаа байж бие биеэ нүүр тулан үзээгүй нэлээд хугацаа өнгөрсөн юм. Хунаанбай хүйтэн нүдээр хүүгээ зэмлэж хараад:

	— Чи сурч, боловсрол хүмүүжил олж, багшийн өмнө байсан хүн, бид бүдүүлэг харанхуй өссөн хүмүүс. Гэтэл тэр боловсрол хүмүүжил чинь олны өмнө эцгээ хүндэтгэхийг яагаад мэдрүүлээгүй юм бэ? Олны өмнө маргалдаж эцгээ мухардуулаад чи ямар гавьяа олох юм бэ? гэв.

	Эцэг нь дийлэгдсэнээ мэдсэн бололтой, одоо хүйтэн царай нь хөхөрч, том бие нь намдаж багассан шиг бололтой. Ямар нэг хүүхэд шиг гомдсоноо хэлж суугаа настай хүний өмнө залуу хүний үүрэг, эцгийн өмнө хүүгийн үүрэг бол хүндэтгэх, эмээх явдал мөн юм. Иймээс Абай энэ талаар огт маргалдсангүй.

	— Таных зөв, минийх буруу, уучлаарай гэв. Абай үүгээр хэлэх нь дууссан байх гэж бодсон боловч эцэг нь бас нэлээд зүйл хэлэх бололтой. Хэсэг чимээгүй сууснаа:

	— Цаг нь ирэхэд хэлье гэж бодож байсан юм даг. Чамд гурван төрлийн дутагдал бий, түүнийг сонсож байгаарай гэв. 

	Абай:

	— Хэлж өгөөрэй эцэг минь гэж эцгийн зүг ширтэж чимээгүй хүлээж суулаа.

	— Хамгийн нэгдүгээрт үнэтэй, үнэгүй хоёрыг ялгаж мэдэхгүй, өөрийн юмаа үнэлж мэдэхгүй, их найрсаг, ялимгүй юманд хамаг сайхан юмаа үр дүнгүй цацна. Чи хэтэрхий задгай хүн, задгай уснаас нохой, гахай, шувуу ч гэсэн ууна. Хоёрдугаарт нөхөр хэн байна? Дайсан хэн байна гэдгийг ялгахгүй. Дайсанд дайсны ёсоор, нөхөрт нөхрийн ёсоор харилцахгүй, сэтгэлдээ хадгалж үлдэх, бусдад үл мэдэгдэх санаагүй. Олныг удирдах хүн тийм байж болохгүй, чамайг олон түмэн хүрээлэхгүй болно. Гуравдугаарт: Хэтэрхий оросч юм. Орос руу хандаж байна, бүх муселман тэднийг үзэн яддагийг чи мэдэхгүй юм уу? гэв.

	Абай эдгээр үгийн утгыг амархан ойлгов. Чухамдаа Абайн өөрийн нь сэтгэлийн хамаг тэжээл, сайн чанар гэж ойлгож явдаг зүйлүүдийг довтолж байна. Эцгийг дагахгүй, өөрийн замаар өөр амьдрал байгуулах гэсэн бодлогын хамаг зангилгаа нь энд байсан юм. Хунаанбай ч түүнийг мэджээ.

	Гэвч Абай бодож сууснаасаа яасан ч буцахгүй юм. Сая байшинд байхад оргилж байсан ширүүн эсэргүүцэл маргах сэтгэл дахин өрнөв. 

	Тэгээд:

	— Таны энэ гурван зүйлийн гурвуулыг нь ч эсрэг хариу хэлнэ. Минийх зөв гэж хариу хэлнэ. Та намайг юуны урьд задгай усанд адилтгаж байна. Гартаа зэвсэгтэй ганц нэг хүнд тус болдог гүнзгий худгийн ус болохын оронд зэвсэгтэй, зэвсэггүй, настай ба залуу хэнд ч адилхан тус болох задгай ус болсон минь дээр байна. Хоёрдугаарт та олон түмнийг дагуулж авах аргыг ярьсан, олныг удирдах хүний чанарыг хэлсэн, миний ойлголтоор олон түмэн нэг үед номхон хонь мэт байсан. Тэр үед нэг хот хонийг ганц хоньчин шүйт гэж босгоод шаат гэж хэвтүүлдгийн адил байсан юм.

	Сүүлийн үед тэр олон түмэн тэмээ шиг зөвхөн «зогс» гэж чулуу мод шидвэл сая нэлээд гайхсан байдалтай байж байгаад хэвтдэг болсон. Гэтэл одоогийн олон түмэн бол тэр үеийн бүдүүлэг дорой ухамсраас гарч сэргэж байгаа юм. Одоогийн олон түмэн адуу шиг боллоо. Тэсгим хүйтэнд, халуун, дулаан, цас борооны алинд ч тэсвэрлэж амиа хайрлалгүй зүтгэн цасанд хэвтэж хормойгоо дэвсээд ханцуйгаа дэрлэж малласан адуучин л маллаж чадна. Хайрлаж тусалдаг хамаг олны итгэл найдварыг хүлээсэн хүн маллаж чадна. Гуравдугаарт та Оросын тухай ярьсан. Манай ард түмэнд ба миний өөрт хамгийн хэрэгтэй зүйл боловсрол - хүмүүжил юм. Тэр бол Орост байна. Би бүх амьдралдаа олоогүй хамаг сайн чанарыг Оросоос олох юм бол яалаа гэж оросыг үзэн ядах вэ?

	Хэрэв Оросыг үзэн ядаж түүнд ойртохгүй холдвол тэр сайн чанар биш, бүдүүлэг харанхуй хоцрогдлын шинж болно биз... гэв.

	Хунаанбай Абайн үгийг сонсож суугаад дуусахад санаа алдав. Аргаа барсан хүний шинж харагдаж байв. Гэвч дахин үг дуугарсангүй, үүгээр төгсөж Абай эцэгтэйгээ салах ёсыг гүйцэтгэж явлаа.

	Довын толгой дээр ганцаараа сууж үлдсэн Хунаанбай зовсон хэвээр байна. Энэ удаа бас ялагдав. Зөвхөн хүүхдэдээ ялагдсан биш, үе нь өнгөрч байгаа мэт «Цаг үе чинь өнгөрч хуучран суларч байна» гэх шиг болж байна.

	Өөрийн хүүгээс сонссон тэр үг «Үе чинь өнгөрсөн» гэдэг хүйтэн мэдээний илэрхийлэл нь байв.

	Абай замдаа Акшохад очих ажилтай байсан учир Ордоос гарч тийшээ явлаа. Замгүй боловч нимгэн цасыг туулан хурдалж Есембайг тойрч Тахырбулагаар замд оров.

	Нэг үед хотод суралцаж байгаад буцахдаа гэр орноо санаж давхисан тал газар нь энэ билээ. Тэр талыг одоо ч цас дарж хүйтэн байна. Эргэн тойрон уул нуруу тал гүвээ цөм гунигтай уруу царайтай харагдана. Энэ үед Абайд тал нутаг ба түүнд нутаглаж байгаа ард түмэн цөм ийм гунигтай уруу царайтай шиг харагдаж байлаа. Нэг үед юм бүхэнд итгэдэг залуу хүүхдийн зүрх нь бүх жаргал хөдөөд бий гэж тэмүүлсэн бол одоо хот руу буцаж ирж явна. Энэ удаа бүх хүсэл мөрөөдөл, сайн сайхан хотод гэж түүнд дурлаж тэмүүлэн явна. Энэ үед Абай 24 настай бөгөөд энэ хугацаанд үзэж өнгөрүүлсэн амьдралын явдлууд нүдний өмнө ил харагдана. Өнгөрсөн амьдралаа эргэж харж үзвэл энэ хугацааны амьдралдаа бага биш саад тотгор, элдэв их бэрхшээл, өндөр их даваануудыг давжээ.

	Тэр нэг цагт өндөр өөд авирч одоо их хавцал өөд өгсөж яваа мэт санагдана. Абай өөрийн амьдралын ийм сонин мушгиралдсан замыг үзлээ.

	Хавцал өөд авирсан нь олон юм. Урьд нэг цагт нүцгэн их өндөрлөгийн орой дахь элс шороо, хайрга чулуут цөмлөж сулхан бяцхан цэцгээ дэлгэж, залуу үе нь эхэлж тийм нэг амьдрал шинэхэн дэлгэсэн цэцэг шиг үүссэн билээ. Одоо тийнхүү их өндөрлөгт гарсан ганц залуу бие нь их чадалтай болжээ.

	Одоо түүнд өвлийн жавар, ширүүн салхи ч саад хийж чадахгүй болжээ.

	 

	АБАЙН ЗАМ - 4

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

